ಜಾನಪದ ಆಯಾಮಗಳು : ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ – ಕನ್ನಡಿಗ ಸಂಸ್ಕ್ರತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಿ ಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡು ಈ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋದಿಸಲು ಭಾಷಾ ಆಧುನಿಕಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶಿಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಅ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಅಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತ, ವಿವರಿಸುತ್ತ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರಿಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದಂತೆ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ಜಾನಪದ ಆಯಾಮಗಳು’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟರುವ ಡಾ. ಬಸವರಾಜ ಸಬರದ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮುಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಜಾನಪದ ಆಯಾಮಗಳು : ೧. ಹಿನ್ನಲೆ
ಒಂದು ಕಾಲದಲ್ಲಿ “ಗೊರವರ ದುಂಡುಚಿ ಬೀದಿವರೆವ ಬೀರನ ಕತೆ” ಎಂದು ಮೂಗು ಮುರಿಸಿಕೊಂಡ ಜಾನಪದ, ಜಾಗತೀಕರಣದ ಈ ಸಂದರ್ಭದಲ್ಲಿ ವಿಶ್ವದ ಗಮನ ಸೆಳೆದಿದೆ. ಜಾಗತೀಕರಣವನ್ನು ಅರಗಿಸಿಕೊಳ್ಳಲು ಜಾನಪದದಿಂದ ಮಾತ್ರ ಸಾಧ್ಯವೆಂಬಂತಹ ನಿಲುವನ್ನು ವಿದ್ವಾಂಸರು ವ್ಯಕ್ತಪಡಿಸಿದ್ದಾರೆ. ಭಾರತೀಯ ಜಾನಪದಕ್ಕೆ ಕನ್ನಡ ಜಾನಪದದ ಕೊಡುಗೆ ಅಪಾರವಾದುದಾಗಿದೆ.
ಜಾನಪದವೆಂಬುದು ಒಂದು ಪ್ರದೇಶದ ಸಂಸ್ಕ್ರತಿ. ಅದು ಆ ನೆಲದ ಜೀವನ ವಿಧಾನ. ಹೀಗಾಗಿ folk ಮತ್ತು folkloreಗಳಿಗೆ ಸಂಬಂಧಿಸಿದಂತೆ ಈಗಾಗಲೇ ವಿದ್ವಾಂಸರು ಸ್ಪಷ್ಟಪಡಿಸಿದ್ದಾರೆ. ಜೀವನ ವಿಧಾನದ ಎಲ್ಲ ಆಯಾಮಗಳನ್ನು ಒಳಗೊಂಡಿರುವುದು ‘ಜಾನಪದ’. ಜಾನಪದದ ಒಂದೊಂದು ವಿಷಯದ ಬಗೆಗೆ ಹೇಳುವುದು ‘ಜನಪದ’ ಎಂಬಂತಹ ನಿಲುವುಗಳು ಈಗಾಗಲೇ ಸ್ಪಷ್ಟವಾಗಿವೆ. ಜನಪದ ಸಾಹಿತ್ಯ – ಜನಪದಕಲೆ – ಜನಪದ ಸಂಗೀತ ಹೀಗೆ ಹತ್ತಾರು ವಿಷಯಗಳನ್ನು ಜಾನಪದದ ಗರ್ಭದಲ್ಲಿ ಕಾಣಬಹುದು. ಏಳನೇ ಶತಮಾನದಲ್ಲಿ ದೊರೆತ ಬಾದಾಮಿ ಶಾಸನದಲ್ಲಿಯೇ ಜನಪದ ಸಾಹಿತ್ಯದ ತಾಯಿ ಬೇರೆನಿಸಿದ ತ್ರಿಪದಿ ಪ್ರಕಟವಾಗಿದೆ. ಕನ್ನಡದ ಮೊದಲ ಕೃತಿ ಕವಿರಾಜಮಾರ್ಗದಲ್ಲಿ “ಕುರಿತೋದದೆಯುಂ ಕಾವ್ಯ ಪ್ರಯೋಗ ಪರಿಣಿತರಾದ” ಜನಪದರ ಹಿರಿಮೆಯೆಂತಹದೆಂಬುದನ್ನು ಹೇಳಲಾಗಿದೆ.
ಕಳೆದ ಶತಮಾನದಲ್ಲಿ ಪಿನ್‌ಲ್ಯಾಂಡ್, ಅಮೇರಿಕ, ಫ್ರಾನ್ಸ, ಇಂಗ್ಲೆಂಡ್, ಜರ್ಮನಿ ಮೊದಲಾದ ದೇಶಗಳಲ್ಲಿ ಜಾನಪದ ಅಧ್ಯಯನಕ್ಕೆ ಪ್ರಾಶಸ್ತ್ಯ ದೊರೆಕಿರುವದನ್ನು ಕಾಣಬಹುದಾಗಿದೆ. ಕನ್ನಡ ಜನಪದ ಸಂಗ್ರಹಕ್ಕೆ ಸಂಬಂಧಿಸಿದಂತೆ ಪಾಶ್ಚಾತ್ಯ ವಿದ್ವಾಂಸರ ಶ್ರಮವನ್ನು ಸ್ಮರಿಸಬೇಕಾಗುತ್ತದೆ. ಪ್ರಾರಂಭದಲ್ಲಿ ಬಂದ ಪ್ಲೀಟ್‌ರ್ರವರು ಸಂಗ್ರಹಿಸಿದ ಲಾವಣಿಗಳು ಗಮನಾರ್ಹ ಸಂಗ್ರಹವಾಗಿದೆ. ಜನಪದ ಸಾಹಿತ್ಯ ಸಂಗ್ರಹಣದ ವಿಷಯವೇ ಒಂದು ದೊಡ್ಡ ಪುಸ್ತಕವಾಗುವಷ್ಟು ಬೆಳೆದು ನಿಂತಿದೆ. ಬಹುಮಖಿ ನೆಲೆಗಳಿಂದ ಬಂದ “ಜಾನಪದ” ಇಂದು ಬಹು ಅಧ್ಯಯನಗಳ ಸಂಶೋಧನೆಗೆ ತಾಯಿ ಬೇರಾಗಿದೆ.
ಕನ್ನಡ ಜನಪದ ಸಾಹಿತ್ಯ ಸಂಗ್ರಹ ಇಪ್ಪತ್ತನೇ ಶತಮಾನದಲ್ಲಿ ತೃಪ್ತಿಕರವಾಗಿದೆ. ಇಪ್ಪತ್ತೋಂದನೇ ಶತಮಾನದಲ್ಲಿ ಹೊಸ ಸಂಗ್ರಹ ಕಾರ್ಯಕ್ಕೆ ಪಾಶ್ಚಾತ್ಯ ವಿದ್ವಾಂಸರು ಪ್ರೇರಣೆ ನೀಡಿದರು. ಇಪ್ಪನೇ ಶತಮಾನದ ಮಧ್ಯಭಾಗದಿಂದ ಜನಪದ ಸಾಹಿತ್ಯ ಸಂಗ್ರಹದ ಕಾರ್ಯ ಚುರುಕಾಯಿತು. ಹಲಸಂಗಿ ಗೆಳೆಯರ “ಗರತಿಯ ಹಾಡು”, “ಮಲ್ಲಿದಂಡ”, “ಜೀವನ ಸಂಗೀತ” ದಂತಹ ಸಂಗ್ರಹಗಳು ಚಾರಿತ್ರಿಕವಾಗಿ ತುಂಬ ಮುಖ್ಯವಾದ ಕೃತಿಗಳಾಗಿವೆ. ನಂತರದಲ್ಲಿ ಸಿಂಪಿ ಲಿಂಗಣ್ಣ, ಅರ್ಚಕ ರಂಗಸ್ವಾಮಿ, ಗೊರೂರು ರಂಗಸ್ವಾಮಿ ಅಯ್ಯಂಗಾರ, ಆನಂದಕಂದ, ಮತಿಘಟ್ಟ ಕೃಷ್ಣಮೂರ್ತಿ, ಡಾ. ಎಂ. ಎಸ್. ಸುಂಕಾಪುರ, ಗೊ. ರು. ಚ. , ಎಸ್. ಕೆ. ಕರೀಂಖಾನ್, ಡಾ. ಜಿ. ಶಂ. ಪ. ಮೊದಲಾದವರು ಜನಪದ ಸಾಹಿತ್ಯಕ್ಕೆ ಸಂಬಂಧಿಸಿದ ಮಹತ್ವದ ಸಂಕಲನಗಳನ್ನು ಹೊರತಂದಿದ್ದಾರೆ.
೧೯೨೪ರಲ್ಲಿ ಪ್ರಕಟವಾದ ಕೊಡಗಿನ ನಡಿಕೇರಿಯಂಡ ಚಿಣ್ಣಪ್ಪ ಅವರ “ಪಟ್ಟೋಲೆಪಳಮೆ” ಕೊಡವ ಜಾನಪದವನ್ನು ಪರಿಚಯಿಸುವ ಕೃತಿಯಾಗಿದೆ. ೧೯೨೧ರಲ್ಲಿ ಮಾಸ್ತಿಯವರು ಸಂಗ್ರಹಿಸಿದ “ಕನ್ನಡ ಲಾವಣಿ ಸಾಂಗತ್ಯ” ಗಮನ ಸೆಳೆಯುತ್ತದೆ. ೧೯೨೮ರಲ್ಲಿ ಪ್ರಹ್ಲಾದ ನರೇಗಲ್ಲ ಅವರು “ತ್ರಿಪದಿ” ಬರಹವನ್ನು ಮೊಟ್ಟಮೊದಲ ಬಾರಿಗೆ ಜಯಕರ್ನಾಟಕದಲ್ಲಿ ಪ್ರಕಟಿಸಿದರು. (ಆನಂದಕಂದ) ಬೆಟಗೇರಿ ಕೃಷ್ಣಶರ್ಮರು ೧೯೩೦ರಲ್ಲಿ “ಹಳ್ಳಿಯ ಹಾಡುಗಳು” ಕೃತಿ ಹೊರತಂದರು. ೧೯೩೧ರಲ್ಲಿ “ಗರತಿಯ ಹಾಡು” ಪ್ರಕಟವಾಯಿತು. ೧೯೬೨ರಲ್ಲಿ ಜನಪದ ಸಾಹಿತ್ಯಕ್ಕೆ ಸಂಬಂಧಿಸಿದ ಮೊಟ್ಟಮೊದಲ ಪಿಎಚ್. ಡಿ ಗ್ರಂಥವನ್ನು ಡಾ. ಬಿ. ಎಸ್. ಗದ್ದಗೀಮಠ ಅವರು “ಕನ್ನಡ ಜಾನಪದ ಗೀತೆಗಳು “ ಹೆಸರಿನಲ್ಲಿ ಪ್ರಕಟಿಸಿದರು. ಮ್ಯೆಸೂರು ವಿಶ್ವವಿದ್ಯಾಲಯ, ಕರ್ನಾಟಕ ವಿಶ್ಚವಿದ್ಯಾಲಯ ಹಾಗು ಗುಲಬರ್ಗಾ ವಿಶ್ವವಿದ್ಯಾಲಯಗಳಲ್ಲಿ ಜಾನಪದ ಸ್ನಾತಕೋತ್ತರ ತರಗತಿಗಳು ಪ್ರಾರಂಭವಾದವು. ಜನಪದ – ಯಕ್ಷಗಾನ ಅಕಾಡೆಮಿ, ಜಾನಪದ ಪರಿಷತ್ತು, ಹಂಪಿ ಕನ್ನಡ ವಿಶ್ವವಿದ್ಯಾಲಯ, ಜಾನಪದ ಸಾಹಿತ್ಯ – ಸಂಸ್ಕ್ರತಿಗೆ ಸಂಬಂಧಿಸಿದಂತೆ ಅನೇಕ ಮಹತ್ವದ ಕೃತಿಗಳನ್ನು ಪ್ರಕಟಿಸಿದವು.
ಹೀಗೆ ಜನಪದ ಸಾಹಿತ್ಯಕ್ಕೆ ಸಂಬಂಧಿಸಿದಂತೆ ಅನೇಕ ಕೃತಿಗಳು ಪ್ರಕಟವಾಗಿವೆ. ಅನೇಕ ಪಿಎಚ್. ಡಿ ಮಹಾಪ್ರಬಂಧಗಳು ಪ್ರಕಟವಾಗಿವೆ. ಇಂದು ನೂರಾರು ಜನಪದ ವಿದ್ವಾಂಸರು, ಸಾವಿರಾರು ಜನಪದ ಕಲಾವಿದರು ಬೆಳೆದು ನಿಂತಿದ್ದಾರೆ. ಜನಪದ ಸಾಹಿತ್ಯದ ರೂಪಗಳಾದ, ತ್ರಿಪದಿ – ಲಾವಣಿ – ಗೀತೆ – ಕಥೆ – ಒಗಟು – ಒಡಪು – ದೊಡ್ಡಾಟ – ಸಣ್ಣಾಟ – ಯಕ್ಷಗಾನ ಹೀಗೆ ವಿವಿಧ ಪ್ರಕಾರಗಳಿಗೆ ಸಂಬಂಧಿಸಿದಂತೆ ಪ್ರತ್ಯೇಕವಾದ ಪಿಎಚ್. ಡಿ ಮಹಾಪ್ರಬಂಧಗಳು ಪ್ರಕಟವಾಗಿವೆ. ಬುಡಕಟ್ಟು ಸಂಸ್ಕೃತಿ – ಸಾಹಿತ್ಯ ಕುರಿತು, ಜನಪದ ಮಹಾಕಾವ್ಯಗಳನ್ನು ಕುರಿತು ಕನ್ನಡ ವಿಶ್ವವಿದ್ಯಾಲಯ ಮಹತ್ವದ ಪ್ರಕಟನೆಗಳನ್ನು ಹೊರತಂದಿದೆ.
ಸಾಹಿತ್ಯೇತರ ಜಾನಪದಕ್ಕೆ ಸಂಬಂಧಿಸಿದ ಶಿಸ್ತುಗಳನ್ನು ಕುರಿತು ಅಧ್ಯಯನ ನಡೆದಿದೆ. ಈ ಲೇಖನ ಅಂತಹ ಅನ್ಯಶಿಸ್ತುಗಳ ಬೆಳವಣಿಗೆಗೆ ಸಂಬಂಧಿಸಿದ ಒಳನೋಟಗಳನ್ನು ಕಟ್ಟಿಕೊಡುವದಾಗಿದೆ. ಜನಪದ ಸಾಹಿತ್ಯ ಹಾಗು ಸಾಹಿತ್ಯ ರೂಪಗಳನ್ನು ಹೊರತುಪಡಿಸಿ, ಜಾನಪದಕ್ಕೆ ಸಂಬಂಧಿಸಿದ ಅನೇಕ ಅಧ್ಯಯನಗಳು ನಡೆದಿವೆ. ಅವುಗಳನ್ನು ಕುರಿತು ಚರ್ಚಿಸುವುದು ಇಲ್ಲಿಯ ಮುಖ್ಯ ಉದ್ದೇಶವಾಗಿದೆ. ಅಂತಹ ಅಧ್ಯಯನಗಳನ್ನು ಏಖು ವಿಭಾಗಗಳಲ್ಲಿ ವಿಂಗಡಿಸಲಾಗಿದೆ. ಅವುಗಳಲ್ಲಿ ಪರಿಸರ ಸಂಬಂಧಿ ಜಾನಪದ, ದೈವ ಸಂಬಂಧಿ ಜಾನಪದ, ಸಾಂಸ್ಕೃತಿಕ ಜಾನಪದ, ಜೈವಿಕ ಜಾನಪದ, ಕೃಷಿ ಜಾನಪದ, ಜನಾಂಗಿಕ ಜಾನಪದ, ಅನ್ವಯಿಕ ಜಾನಪದ ಹೀಗೆ ಇಂತಹ ವಿಭಾಗಗಳನ್ನು ವಿಸ್ತರಿಸುತ್ತ ಹೋಗಬಹುದಾಗಿದೆ. ಸಾಹಿತ್ಯೇತರ ಜಾನಪದ ಅಧ್ಯಯನಗಳಿಂದ ಅನೇಕ ಪ್ರಯೋಜನಗಳಿವೆ. ಜಾನಪದದ ಸತ್ವ – ಸಾಧ್ಯತೆಗಳನ್ನು ವಿವಿಧ ಕ್ಷೇತ್ರಗಳಲ್ಲಿ ಗುರುತಿಸುವುದು ಇದರಿಂದ ಸಾಧ್ಯವಾಗುತ್ತದೆ. ವಿಜ್ಞಾನ – ತಂತ್ರಜ್ಞಾನದ ಈ ಯುಗದಲ್ಲಿ ಜಾನಪದದ ಬಹುಮುಖಿ ನೆಲೆಗಳನ್ನು ವರ್ತಮಾನದ ತುರ್ತಿನಲ್ಲಿಟ್ಟು ನೋಡಲು ಇದರಿಂದ ಸಹಾಯವಾಗುತ್ತದೆ.
ಜಾನಪದ ಆಯಾಮಗಳು : ೨. ಪರಿಸರ ಸಂಬಂಧಿ ಜಾನಪದ
ದ್ಯವದತ್ತವಾಗಿದ್ದ ಪರಿಸರ ಇಂದು ವಿಜ್ಞಾನವಾಗಿ ಬೆಳೆಯತೊಡಗಿದೆ. ಪರಿಸರಕ್ಕೆ ಸಂಬಂಧಿಸಿದಂತೆ ವಿಜ್ಞಾನದಲ್ಲಿ ಅನೇಕ ಸಂಶೋಧನೆಗಳು ನೆಡೆದಿವೆ. ವಿಜ್ಞಾನ – ತಂತ್ರಜ್ಞಾನವನ್ನು ಸ್ವಾರ್ಥಕ್ಕೆ ಬಳಸಿಕೊಂಡ ಕೆಲವು ಹಿತಾಶಕ್ತಿಗಳು ಪರಿಸರವನ್ನು ಮಲೀನಗೊಳಿಸಿದ್ದಾರೆ.
ಜೀವಸಂಕುಲ ಪರಿಸರವನ್ನೇ ಅವಲಂಬಿಸಿದೆ. ಈ ಜೀವಸಂಕುಲದಲ್ಲಿ ಮೊದಲು ಜನಿಸಿದ್ದು ಸಸ್ಯ. ಸಸ್ಯ – ಪಕ್ಷಿ – ಪ್ರಾಣಿ – ಮನುಷ್ಯ ಈ ಎಲ್ಲರಿಗೂ ಜೀವವಿದೆ. ಜೀವವಿರುವ ಎಲ್ಲವನ್ನೂ ಜನಪದರು ಜೀವಸಂಕುಲವೆಂದು ಕರೆದರು. ಈ ಜೀವಸಂಕುಲದಲ್ಲಿ ಅವರು ತಾರತಮ್ಯ ಮಾಡಲಿಲ್ಲ. ನಾಗರೀಕತೆ ಹೆಚ್ಚಿದಂತೆ, ಪಾಶ್ಚಾತ್ಯ ಸಂಸ್ಕ್ರತಿಯ ಪ್ರಭಾವಕ್ಕೊಳಗಾದ ಯುವಜನಾಂಗ ಮನುಷ್ಯನನ್ನು ಮಾತ್ರ ಮುಖ್ಯವೆಂದು ಭಾವಿಸಿತು. ಆಗ ಜೀವಕೇಂದ್ರಿತ ಸಂಸ್ಕ್ರತಿಯ ಬದಲು ಮನುಷ್ಯಕೇಂದ್ರಿತ ಸಂಸ್ಕ್ರತಿ ಪ್ರಾರಂಭವಾಯಿತು. ಮನುಷ್ಯ ತನ್ನ ಸ್ವಾರ್ಥಕ್ಕಾಗಿ ಸಸ್ಯಸಂಕುಲವಿರುವ ಕಾಡನ್ನು ನಾಶಮಾಡತೊಡಗಿದ. ಪಕ್ಷಿ – ಪ್ರಾಣಿಗಳನ್ನು ಹಿಂಸಿಸಿ ಆಹಾರವನ್ನಾಗಿ ಮಾಡಿಕೊಂಡ. ಜೀವಸಂಕುಲನದ ಮೇಲೆ ಸ್ವಾರ್ಥ ಮನುಷ್ಯರ ದಬ್ಬಾಳಿಕೆ ಹೆಚ್ಚಾದಂತೆಲ್ಲ ಪರಿಸರದಲ್ಲಿ ಅಸಮತೋಲನ ಪ್ರಾರಂಭವಾಯಿತು. ಹಸಿರು ಕಾಡನ್ನು ನಾಶಮಾಡಿ ಕಾಂಕ್ರೀಟ್ ಕಾಡು ಕಟ್ಟಿದ್ದಕ್ಕಾಗಿ ಮಳೆ ಕಡಿಮೆಯಾಯಿತು. ಮಳೆಯಿಲ್ಲದಾಗ ಬೆಳೆ ಕಡಿಮೆಯಾಯಿತು. ತಂದ ಸಾಲ ತೀರಿಸದೆ ರೈತರು ಆತ್ಮಹತ್ಯೆಗೆ ಶರಣಾದರು. “ಎಳ್ಳು – ಜೀರಿಗೆ ಬೆಳೆಯೋಳ ಭೂತಾಯಿ, ಎದ್ದೊಂದು ಗಳಿಗೆ ನೆನೆದೇನ” ಎಂದು ಜನಪದರು ಎದ್ದ ಕೊಡಲೇ ಭೂದೇವಿಯನ್ನು ನೆನೆಯುವುದು ಸಾಮಾನ್ಯ. ಭೂಮಿಪೂಜೆ ಮಾಡುವುದು ಭೂಮಿಯಮೇಲೆ ಅವರಿಗಿರುವ ಗೌರವದ ಸಂಕೇತ. ವರವಾಗಿದ್ದ ಅದೇ ಭೂಮಿ ರೈತರ ಪಾಲಿಗಿಂದು ಶಾಪವಾಗಿದೆ.
ಎಳ್ಳು – ಜೀರಿಗೆ ಬೆಳೆಯುತ್ತಿದ್ದ ಫಲವತ್ತಾದ ಭೂಮಿ ಇಂದು ಭೂಗಳ್ಳರ ವಶವಾಗಿದೆ. ಗಣಿಗಳ್ಳರ ನಿಯಂತ್ರಣದಲ್ಲಿದೆ. ಭೂಮಾಫಿಯಾ ಹಾಗೂ ಗಣಿ ಮಾಫಿಯಾಗಳಿಂದ ಪರಿಸರ ತತ್ತರಿಸಿ ಹೋಗಿದೆ. ರೈತ ಕಂಗಾಲಾಗಿದ್ದಾನೆ.
ಜನಪದರು ಭೂಮಿಯನ್ನು, ಭೂತಾಯಿಯೆಂದು, ಭೂದೇವಿಯೆಂದು ಕರೆದ್ದಿದ್ದಾರೆ. ಆಕಾಶವನ್ನು ತಂದೆಯ ಸ್ಥಾನದಲ್ಲಿಟ್ಟು, ಭೂಮಿಯನ್ನು ತಾಯಿಯ ಸ್ಥಾನದಲ್ಲಿಟ್ಟು ನೋಡಿದ್ದಾರೆ. ಸಕಲ ಪ್ರಾಣಿ – ಗಿಡ – ಮರ – ಜಲನಿಧಿಗಳ ತಾಣ ಭೂಮಿಯಾಗಿದೆ. ಭೂಮಿಗೆ ಸಂಬಂಧಿಸಿದ ಅನೇಕ ನಂಬಿಕೆಗಳಿವೆ. ಜನಪದ ಕಥೆಗಳಿವೆ. ಭೂಮಿ ಜಾನಪದ ಇದೆಲ್ಲವನ್ನು ವಿವರಿಸುತ್ತದೆ.
ಚಂದ್ರ ಒಂದು ಆಕರ್ಷಕವಾದ ಗ್ರಹ. ಆದರೆ ಜಾನಪದದಲ್ಲಿ ಚಂದ್ರ; ಚಂದಪ್ಪನಾಗಿದ್ದಾನೆ, ಚುಂಗುಬಿಟ್ಟುಕೊಂಡು ಬರುವ ಚಲುವನಾಗಿದ್ದಾನೆ. ಚಂದ್ರ – ಸೂರ್ಯ – ನಕ್ಷತ್ರಗಳನ್ನು ಕುರಿತಂತೆ ಜನಪದರಲ್ಲಿ ವಿಚಿತ್ರವಾದ ನಂಬಿಕೆಗಳಿವೆ. ಜನಪದರಲ್ಲಿ ಚಂದ್ರ ಗರ್ಭರಕ್ಷಕ ದೇವತೆಯಾಗಿ ಕಂಡರೆ, ಸೂರ್ಯ ಬೆಳಕಿನ ಸಂಕೇತವಾಗಿ ಕಂಡಿದ್ದಾನೆ. ನಕ್ಷತ್ರಗಳು ಹೊಳೆಯುವ ದೀಪಗಳಾಗಿ ಕಂಡಿವೆ. ಆಕಾಶ ಜಾನಪದದಲ್ಲಿ ಅನೇಕ ಕುತೂಹಲಕಾರಿ ವಿಷಯಗಳು ಗಮನ ಸೆಳೆಯುತ್ತವೆ. ಜನಪದರಲ್ಲಿ ಗ್ರಹಣಕ್ಕೆ ಸಂಬಂಧಿಸಿದಂತೆ ಅನೇಕ ನಂಬಿಕೆಗಳಿವೆ. ಒಂದೇ ಮಾಸದಲ್ಲಿ ಸೂರ್ಯ – ಚಂದ್ರ ಗ್ರಹಗಳು ನಡೆದಾಗ ಬರಗಾಲ ಬರುತ್ತದೆಂಬ ನಂಬಿಕೆ ಅವರಲ್ಲಿ ಬಲವಾಗಿದೆ. ಈ ಎಲ್ಲಾ ಗ್ರಹಗಳ ಮೇಲೆಯೇ ಜ್ಯೋತಿಷ್ಯಶಾಸ್ತ್ರ ನಿಂತುಕೊಂಡಿದೆ. ಆದರೆ ಇಂದು ವಿಜ್ಞಾನ – ತಂತ್ರಜ್ಞಾನ ಬೆಳೆಯುತ್ತಲ್ಲಿದೆ. ಚಂದ್ರಗ್ರಹದಲ್ಲಿ ವಾಸಿಸಲು ಪ್ರಯತ್ನಗಳು ನಡೆಯುತ್ತಿವೆ. ಅಂತರಿಕ್ಷ ತಂತ್ರಜ್ಞಾನ (Space Technology) ಬೆಳೆದು ನಿಂತಿದೆ. ಜನಪದರ ಮುಗ್ದತೆ ಹಾಗೂ ವೈಜ್ಞಾನಿಕ ಬೆಳೆವಣಿಗೆ ಮುಖಾಮುಖಿಯಾಗಿವೆ. ಹೀಗಾಗಿ ಆಕಾಶ ಜಾನಪದದ ಪರಿಕಲ್ಪನೆಗಳು ಇಂದು ಸಂಕ್ರಮಣಾವಸ್ಥೆಯಲ್ಲಿವೆ. ಜಾನಪದವನ್ನು ತಂತ್ರಜ್ಞಾನಕ್ಕೆ ಮುಖಾಮುಖಿಯಾಗಿಸಿ ತೌಲನಿಕ ಅಧ್ಯಯನ ಮಾಡುವುದರಿಂದ ಅನೇಕ ಸಮಸ್ಯೆಗಳಿಗೆ, ಸವಾಲುಗಳಿಗೆ ಉತ್ತರ ಕಂಡುಕೊಳ್ಳಲು ಸಾಧ್ಯವಿದೆ. ಈ ಕಾರಣದಿಂದ ಅನ್ಯಶಿಸ್ತೀಯ ಅಧ್ಯಯನಗಳಿಗೆ, ಅನ್ವಯಿಕ ಅಧ್ಯಯನಗಳಿಗೆ ಇಂದು ಪ್ರಾಮುಖ್ಯತೆಯಿದೆ. ಸಾಹಿತ್ಯದ ಜತೆಗೆ ಸಾಹಿತ್ಯೇತರ ಅಧ್ಯಯನಗಳು ತೀವ್ರಗೊಂಡಾಗ ಜಾನಪದವನ್ನು ಹೊಸ ರೀತಿಯಿಂದ ಕಸಿಮಾಡಲು ಸಾಧ್ಯವಾಗುತ್ತದೆ.
ಜಲ ಬದುಕಿಗೆ ಜೀವದಷ್ಟೇ ಮುಖ್ಯವಾಗಿದೆ. ಹೀಗಾಗಿ ಜನಪದರು ಜಲವನ್ನು ಜೀವಜಲವೆಂದು ಕರೆದಿದ್ದಾರೆ. ಪಂಚಭೂತಗಳಲ್ಲಿ ಜಲಕ್ಕೆ ಮಹತ್ವದ ಸ್ಥಾನವಿದೆ. ಜಲದಲ್ಲಿ ಎಲ್ಲಾ ದೇವತೆಗಳು ನೆಲೆಸಿವೆಯೆಂಬುದು ಜನಪದರ ನಂಬಿಕೆಯಾಗಿದೆ. ವ್ಯಕ್ತಿ ಹುಟ್ಟಿನಿಂದ ಸಾಯುವವರೆಗೂ ಪಡೆಯುವ ಸಂಸ್ಕಾರಗಳಲ್ಲಿ, ಆಚರಣೆಗಳಲ್ಲಿ ಜಲವೇ ಪ್ರಧಾನವಾಗಿದೆ. ಸಿದ್ಧಾರ್ಥ ರಾಜ್ಯವನ್ನು ತೊರೆದು ಕಾಡಿಗೆ ತಪಸ್ಸು ಮಾಡಲುಹೋದ. ಈತ ಕಾಡುಗೆ ಹೋಗಲು ಕಾರಣಗಳನ್ನು ಹೀಗೆ ಹೇಳುತ್ತಾರೆ. ಭಿಕ್ಷುಕನನ್ನು ಹೆಣವನ್ನು ಕಂಡ ಆ ಯುವಕ ಮನಸ್ಸು ಜಿಗುಪ್ಸೆಗೊಂಡಿತು. ಅದಕ್ಕಾಗಿ ಆತ ಕಾಡಿಗೆ ಹೋದನೆಂದು ಹೇಳುತ್ತಾರೆ. ಆದರೆ ಸಿದ್ಧಾರ್ಥ ಕಾಡಿಗೆ ಹೋದದ್ದು ಈ ಜಲದ ಜಗಳಕ್ಕಾಗಿ. ಇದನ್ನು ಡಾ. ಬಾಬಾಸಾಹೇಬ ಅಂಬೇಡ್ಕರ್ ಅವರು ಸ್ಪಷ್ಟವಾಗಿ ಹೇಳುತ್ತಾರೆ. ಈ ಕಾರಣವನ್ನಿಟ್ಟುಕೊಂಡೇ ಮನಜ ಅವರ “ಜಲ” ನಾಟಕ ಸೃಷ್ಟಿಯಾಗಿದೆ. ಇಂದಿಗೂ ಕೂಡ ಕಾವೇರಿ ದಕ್ಷಿಣದ ರಾಜ್ಯಗಳಿಗೆ ಹೋರಾಟದ ವಸ್ತುವಾಗಿದೆ. ಹೀಗೆ ಜೀವವನ್ನುಳಿಸುವ ಜಲವೇ ಜೀವನಾಶಕ್ಕಿಂದು ಕಾರಣವಾಗಿದೆ. ಕಲಕ್ಕೆ ಸಂಬಂಧಿಸಿದ ಜನಪದರ ಮಾತುಗಳನ್ನು ಕೇಳಿದ್ದರೆ ಜಲ ಸಂಘರ್ಷಗಳು ನಡೆಯುತ್ತಿರಲ್ಲಿಲ್ಲ. ಈ ದೇಶದ ನದಿಗಳೆಲ್ಲ ಜೀವನದಿಗಳು. ಆದರೆ ಅವೆಲ್ಲಾ ಇಂದು ಮಲಿನವಾಗಿಬಿಟ್ಟಿವೆ. ಇಂಡಸ್ಟ್ರಿ ಮಾಲಿಕರ ನಿಷ್ಕಾಳಜಿಯಿಂದ, ಮೂಡ ಭಕ್ತರ ಅಂಧಾಚರಣೆಗಳಿಂದ ನದಿಗಳು ಇಂದು ವಿಷವನ್ನು ಪಸರಿಸುವ ನೆಲೆಗಳಾಗಿವೆ. ಕುಂಭಮೇಳಗಳು ಸಾರುವ ಕೇಂದ್ರಗಳಾಗಿಬಿಟ್ಟಿವೆ.
ಆದರೆ ಜನಪದರ ಆಚರಣೆಗಳಲ್ಲಿ ನೀರು ಮಹತ್ವಸ್ಥಾನ ಪಡೆದಿದೆ. ಮನುಷ್ಯನ ಜನನದಿಂದ ಹಿಡಿದು ಮರಣದವರೆಗೂ ನೀರು ಮುಖ್ಯ ಪಾತ್ರ ವಹಿಸಿದೆ. ವಿವಾಹದ ಸಂದರ್ಭಗಳಲ್ಲಿ ನೀರು ಧಾರೆಯ ಆಚರಣೆಯಿದೆ. ಮದುವೆಯಾದ ನಂತರ ಐನೀರು ಮಾಡುವ ಸಂಪ್ರದಾಯವಿದೆ. ಜನಪದರಲ್ಲಿ ನೀರು ಸ್ತ್ರೀತನದ ಸಂಕೇತವಾಗಿ ಪವಿತ್ರತೆಗೆ ಕಾರಣವಾಗಿದೆ. ಎಲ್ಲಾ ಗ್ರಾಮದೇವತೆಗಳ ಅಧಿದೇವತೆ ಗಂಗೆಯೇ ಆಗಿದ್ದಾಳೆ. ಹೆಚ್ಚು ನದಿಗಳು ಸ್ತ್ರೀ ಹೆಸರಿನಿಂದಲೇ ಕರೆಯಲ್ಪಟ್ಟಿವೆ. ನದಿಯ ನೀರೇ ಪವಿತ್ರವೆಂದು, ನದಿಯ ತಾಣಗಳೇ ಪುಣ್ಯಕ್ಷೇತ್ರಳೆಂದು ನಂಬಿರುವ ಜನಪದರ ಮೂಲಕ ನೀರಿನ ಬಗೆಗೆ ತಿಳಿದುಕೊಳ್ಳುವುದು ಸಾಕಷ್ಟಿದೆ. ಇದನ್ನು ಜಲ ಜಾನಪದದಲ್ಲಿ ಕಾಣಬಹುದು.
ಪೃಥ್ವಿ, ಅಪ್, ತೇಜು, ವಾಯು, ಆಕಾಶ ಈ ಪಂಚಭೂತ ಪರಿಕಲ್ಪನೆಗಳು ಜನಪದರಲ್ಲಿ ಜೀವಸಂಬಂಧಿ ಆಯಾಮಗಳಾಗಿಬೆಳೆದು ನಿಂತಿವೆ. ಅವರಿಗೆ ಭೂಮಿಯು, ನೆಲದೇವತೆಯಾದಂತೆ, ನೀರು ಜಲದೇವತೆಯಾಗಿದೆ. ಅದೇ ರೀತಿ ಆಕಾಶ – ಅಗ್ನಿ – ಗಾಳಿ ಇವು ಕೂಡಾ ದೇವತೆಗಳ ರೂಪದಲ್ಲಿಯೇ ಕಾಣಿಸಿಕೊಂಡಿವೆ. ಅಗ್ನಿ ಮೇಲ್‌ಮೈ ಚಲನೆಯನ್ನೊಳಗೊಂಡಿದ್ದರೆ, ಜಲ ಕೆಳಮೈ ಚಲನೆಯನ್ನು ಹೊಂದಿದೆ. ಪುರೋಹಿತರು ಅಗ್ನಿ ಸಂಸ್ಕೃತಿಗೆ ಮಹತ್ವ ನೀಡಿದರೆ, ಜನಪದರು ಜಲ ಸಂಸ್ಕೃತಿಗೆ ಪ್ರಾಮುಖ್ಯತೆ ಕೊಡುತ್ತಾರೆ. ತಳಸಂಸ್ಕೃತಿಯ ಜನಸಮುದಾಯಕ್ಕೆ ನೀರು ದೈವವಾದರೆ, ವೈದಿಕ ಸಂಸ್ಕೃತಿಗೆ ಅಗ್ನಿ ದೈವವಾಗಿದೆ. ಸಂಸ್ಕೃತಿಯಿಂದ ಸಂಸ್ಕೃತಿಗೆ, ಜನಾಂಗದಿಂದ ಜನಾಂಗಕ್ಕೆ ಪಂಚಭೂತ ಪರಿಕಲ್ಪನೆಗಳ ಅರ್ಥವ್ಯಾಪ್ತಿ ಬದಲಾಗುತ್ತಾ ಹೋಗುತ್ತದೆ. ನವವಸಾಹತುಶಾಹಿಯ ಅಕ್ರಮಣದ ಈ ದಿನಗಳಲ್ಲಿ ಪಂಚಭೂತಗಳು ವ್ಯಾಪಾರ ಕೇಂದ್ರಗಳಾಗಿವೆ. ಜನಪದರಲ್ಲಿ ದೈವಗಳಾಗಿ ಪೂಜೆಗೊಳ್ಳುತ್ತಿದ್ದ ಇವು ಇಂದು ಮಾರಾಟದ ಸರಕಾಗಿ ಬಿಟ್ಟಿವೆ. ದೈವ ಸಂಸ್ಕೃತಿಯ ಸ್ಥಾನದಲ್ಲಿ ಸರಕು ಸಂಸ್ಕೃತಿ ಕಾಲಿಟ್ಟಿದೆ. ಪಂಚಭೂತಗಳ ಜತೆಗೆ ಇಂದು ಮನುಷ್ಯನೂ ಒಂದು ಸರಕಾಗಿ ಬಿಟ್ಟಿದ್ದಾನೆ. ಭೂಮಿ ಗಣಿಗಳ್ಳರ ಪಾಲಾದರೆ ಆಕಾಶ ಅಂತರಿಕ್ಷ ವ್ಯಾಪಾರಿಗಳ ಪಾಲಾಗಿದೆ. ಜಲ ಬಿಸಿಲೆರಿ ಬಾಟಲಿಗಳನ್ನು ಮಾರುವ ಉದ್ಯಮಿಗಳ ಕೈವಶವಾದರೆ, ಗಾಳಿ ಇಲ್ಲಿಯ ಇಂಡಸ್ಟ್ರಿಗಳಿಂದ ಕಲುಷಿತವಾಗಿದೆ. ಕಟ್ಟಿಗೆಯ ಮೂಲಕ ಕೆಂಡವಾಗಿ ಕಾಣಿಸಿಕೊಳ್ಳುತ್ತಿದ್ದ ಅಗ್ನಿ, ಇಂದು ಗ್ಯಾಸ್ ಮೂಲಕ ದ್ರವರೂಪ ತಾಳಿ ವ್ಯಾಪಾರದ ಪೈಪೋಟಿಯನ್ನುಂಟು ಮಾಡಿದೆ. ಸ್ವಾರ್ಥಿಗಳಿಂದ, ಕೊಳ್ಳೆಹೊಡೆಯಯವವರಿಂದ, ವ್ಯಾಪಾರ ದಾಹದಿಂದ ಪಂಚಭೂತಗಳೆಲ್ಲ ಇಂದು ಶಾಪವಾಗಿ ಪರಿಣಮಿಸಿವೆ. ಜಗಳಕ್ಕೆ ನೆಲ ಕಾರಣವಾದರೆ, ಮಲಿನತೆಗೆ ನೀರು ಕಾರಣವಾಗಿದೆ. ರೋಗ ಹರಡುವಿಕೆಗೆ ವಾಯು ಕಾರಣವಾದರೆ, ಸಮುದಾಯದ ಬದುಕೇ ಅಗ್ನಿಕುಂಡವಾಗಿದೆ. ಇಂದು ನೇತ್ಯಾತ್ಮಕವಾಗಿರುವ ಪಂಚಭೂತಗಳನ್ನು ಇತ್ಯಾತ್ಮಕವಾಗಿಸಬೇಕಾರೆ ಜಾನಪದದಿಂದ ಮಾತ್ರ ಸಾಧ್ಯವಿದೆ.
ಜಲಜಾನಪದ – ಸಸ್ಯಜಾನಪದ – ಪ್ರಾಣಿ ಜಾನಪದಗಳಿಗೆ ಅವಿನಾಭಾವ ಸಂಬಂಧವಿದೆ. ಸಸ್ಯ ಮತ್ತು ಮಾನವನ ಸಂಬಂಧ ತುಂಬ ಪುರಾತನವಾದುದು. ಅದೇ ರೀತಿ ಪ್ರಾಣಿ – ಪಕ್ಷಿಗಳೂ ಮನುಷ್ಯನ ನಿಕಟವರ್ತಿಗಳಾಗಿವೆ. ಜನಪದರಲ್ಲಿ ಸಸ್ಯವು ಔಷದಿಯಾಗಿರುವುದರ ಜತೆಗೆ ಆರಾಧನೆಯ ವಸ್ತುವೂ ಆಗಿದೆ. ಆಲದ ಮರ – ಅರಳಿ ಮರ – ಬಸರಿ ಮರ ಈ ಮೂರು ಮರಗಳು ಒಂದೇ ಸಸ್ಯವರ್ಗಕ್ಕೆ ಸೇರಿವೆ. ಜನಪದರು ಈ ಮರಗಳನ್ನು ಭಕ್ತಿಯಿಂದ ಪೂಜಿಸುತ್ತಾರೆ. ಬಿಲ್ವ – ತುಳಸಿ ಪವಿತ್ರ ಸಸ್ಯಗಳಾಗಿವೆ. ಬೇವು – ಎಕ್ಕೆಯ ಗಿಡಗಳೂ ಆರಾಧನೆಯ ವಸ್ತುಗಳಾಗಿವೆ. ಸಸ್ಯವಿವಾಹಗಳ ಆಚರಣೆಯನ್ನು ಜನಪದರಲ್ಲಿ ಕಾಣಬಹುದಾಗಿದೆ. ಅಶ್ವತ್ಥ ಮರವನ್ನು ಗಂಡಸನ್ನಾಗಿ ಬೇವಿನ ಮರವನ್ನು ಹೆಂಗಸನ್ನಾಗಿ ಕಂಡು ಎರಡೂ ಮರಗಳಿಗೆ ಮದುವೆ ಮಾಡುತ್ತಾರೆ. ವಿಷ್ಣುವೇ ಅಶ್ವತ್ಥ ಮರವಾಗಿ ರೂಪುಗೊಂಡನೆಂಬ ಪೌರಣಿಕ ನಂಬಿಕೆಯಿದೆ. ಸಸ್ಯಗಳಿಗೆ ಸಂಬಂದಿಸಿದಂತೆ ಜನಪದರಲ್ಲಿ ಅನೇಕ ನಂಬಿಕೆಗಳಿವೆ. ಬನ್ನಿ, ಆಲ, ಅರಳಿ, ಅಶ್ವತ್ಥ ಮರಗಳಿಗೆ ಪ್ರದಕ್ಷಿಣೆ ಮಾಡಿದರೆ ಮಹಿಳೆಯರಿಗೆ ಮಕ್ಕಳಾಗುತ್ತವೆ ಎಂಬ ನಂಬಿಕೆಯಿದೆ.
ಜನಪದ ವೈದ್ಯಕ್ಕೆ ಸಸ್ಯರಾಶಿಯೇ ಪ್ರಧಾನ ಕಾರಣವಾಗಿದೆ. ನೆಗಡಿಗೆ – ಹಾಲಿಯಕುಡಿ, ಮೈಕೈ ನೋವಿಗೆ – ಗವಲೆ ಹುಲ್ಲಿನರಸ, ಕೆಮ್ಮಿಗೆ – ಬೆಳ್ಳುಳ್ಳಿ, ಪಿತ್ತಕ್ಕೆ – ಅಜಿವಾನ, ಗಂಟಲು ಕೆರತಕ್ಕೆ – ತುಳಸಿ, ಮೂತ್ರದುರಿಗೆ – ನೆಗಿನ ತಪ್ಪಲದಿಂದ ಕುದಿಸಿದ ನೀರು, ಕಾಮಣೆಗೆ – ಔಡಲ, ಕಣ್ಣುಬೇನೆಗೆ – ಬಿಳಿಕಣೆಗಿಲರಸ, ಸಕ್ಕರೆ ರೋಗಕ್ಕೆ – ಹಾಗಲಕಾಯಿ ರಸ , ಗಾಯಕ್ಕೆ – ಗೆಜ್ಜೆಟಿಕ್ಕಿ ತೊಪ್ಪಲ, ಉಗುರುಸುತ್ತಿಗೆ – ಬಿಳಿಗಣಜೊಲ ತೊಪ್ಪಲ, ಕುರುವಾದರೆ – ಸುಟ್ಟ ಉಳ್ಳಾಗಡ್ಡೆ, ಕೊಳೆತ ಹಲ್ಲು ಕಿತ್ತಲು – ಎಕ್ಕೆಯ ಹಾಲು, ಹುಣ್ಣಿಗೆ – ಹೊಸಲಕ್ಕೆ ತಪ್ಪಲು ರಸ, ಹೊಟ್ಟೆ ಕಡಿದರೆ – ಅಜಿವಾನದೆಲೆ, ಇರುಳಗಣ್ಣಿಗೆ – ಚವಳಿ ತಪ್ಪಲು, ಸರ್ವರೋಗ ಪರಿಹಾರಕ್ಕೆ – ನುಗ್ಗಿ ಗಿಡ ಹೀಗೆ ಅನೇಕ ಸಸ್ಯಗಳು ಜನಪದರಿಗೆ ಔಷಧಿ ರೂಪಗಳಲ್ಲಿ ಕಾಣಿಸಿಕೊಂಡಿವೆ. ಸಸ್ಯ ಜಾನಪದದಲ್ಲಿ ಈ ಎಲ್ಲ ವಿವರಗಳನ್ನು ಕಾಣಬಹುದಾಗಿದೆ.
ಸಸ್ಯದಂತೆ ಪ್ರಾಣಿಯೂ ಜನಪದರ ಜೀವನದ ಸಂಗಾತಿಯಾಗಿದೆ. ನಂಬಿಕೆಗೆ ಹೆಸರಾದ ನಾಯಿ, ಸಹನಾಶೀಲ ಗುಣದ ಕತ್ತೆ, ದಿನವೆಲ್ಲ ದುಡಿಯುವ ಎತ್ತು, ಹಾಲುಕೊಡುವ ಎಮ್ಮೆ – ಆಕಳು ಜನಪದರ ಜೀವ ಸಂಗಾತಿಗಳಾಗಿವೆ. ಅನೇಕ ಪ್ರಾಣಿಗಳು ಇಲ್ಲಿ ದೇವತೆಗಳ ರೂಪ ಪಡೆದುಕೊಂಡಿವೆ. ಎತ್ತು – ನಂದಿ ಅವತಾರದಲ್ಲಿ ಕಾಣಿಸಿದರೆ, ನಾಯಿ – ಬೀರಲಿಂಗನ ಅವತಾರದಲ್ಲಿದೆ. ಹಂದಿ – ವರಾಹವತಾರದಲ್ಲಿ ಕಾಣಿಸಿದರೆ, ಹಾವು – ನಾಗದೇವತೆಯಾಗಿದೆ. ಕುದುರೆ ಶಕ್ತಿ ಸಂಕೇತವಾದರೆ, ಗೋವು ಪ್ರಾಮಾಣಿಕತೆಯ ಪ್ರತೀಕವಾಗಿದೆ. ಜನಪದರ ಮೂಲಕ ಬೆಳೆದು ನಿಂತ ಪುಣ್ಯಕೋಟಿಯ ಪ್ರಸಂಗ ಮಹತ್ವದ ಕಥಾನಕವಗಿದೆ. ಹಿಂಸೆಯ ರೂಪವಾಗಿದ್ದ ಹುಲಿ, ಅಹಿಂಸೆಯ ರೂಪವಾಗಿದ್ದ ಪುಣ್ಯಕೋಟಿಯ ಅಂತಃಕರಣದೆದುರು ಸೋತು ಬಿಡುತ್ತದೆ. ಹುಲಿಯನ್ನು – ಆಕಳನ್ನಾಗಿಸುವ, ಹಿಂಸೆಯನ್ನು – ಅಹಿಂಸೆಯಾಗಿಸುವ, ಕ್ರೌರ್ಯವನ್ನು ಮಾನವೀಯಗೊಳಿಸುವ ಉದಾತ್ತ ಸಂದೇಶ ಪುಣ್ಯಕೋಟಿ ಸಂಕಥನದಲ್ಲಿದೆ. ಪವಿತ್ರ ಪ್ರಾಣಿಯೆನಿಸಿದ ಕೋತಿ ಅಂಜನೇಯನ ಪ್ರತಿಕವಾಗೆ ಜನಪದರಲ್ಲಿ ಪೂಜೆಗೊಳ್ಳುತ್ತದೆ. “ಆನೆ ಬದುಕಿದ್ದರೂ ಬೆಲೆ ಸತ್ತರೂ ಬೆಲೆ” ಎಂಬ ಗಾದೆಮಾತಿದೆ. ಸಣ್ಣದಾದ ಅಳಿಲು, ಸಮುದ್ರಕ್ಕೆ ಸೇತುವೆ ಕಟ್ಟುವಾಗ ರಾಮನಿಗೆ ಸಹಯ ಮಾಡಿತೆಂಬ ಪ್ರತೀತಿಯಿದೆ. ವಿಷ್ಣು ಮತ್ಸ್ಯ, ಕೂರ್ಮ, ವರಾಹ ಅವತಾರಗಳನ್ನೆತ್ತಿದನೆಂಬ ಕಥನಗಳಿವೆ. ಐತಿಹ್ಯಗಳಲ್ಲಿ ಪ್ರಾಣಿ, ಸಂಕುಲಕ್ಕೆ ಸಂಬಂಧಿಸಿದಂತೆ ಅನೇಕ ವಿಷಯಗಳಿವೆ.
ಜನಪದ ವೈದ್ಯದಲ್ಲಿ ಸಸ್ಯ ಔಷಧಿಗಳಿರುವಂತೆ, ಪ್ರಾಣಿ ಔಷಧಿಗಳು ಇವೆ. ನವಿಲುಗರಿ – ಕೆಮ್ಮಿಗೆ ಔಷಧಿಯಾದರೆ, ಉಡದ ತುಪ್ಪ – ಸೊಂಟದ ನೋವು ನಿವಾರಣೆಗೆ ಔಷಧಿಯಾಗಿದೆ. ಪಾರಿವಾಳದ ಮಾಂಸ – ಪಾರ್ಶ್ವವಾಯುಗೆ ಮದ್ದಾದರೆ, ಕೋಗಿಲೆ ಮಾಂಸ – ಕ್ಷಯರೋಗಿಗಳ ಔಷಧಿಯಾಗಿದೆ. ಮಕ್ಕಳ ಮಂದಬುದ್ಧಿ ನಿವಾರಣೆಗೆ ಮೀನಿನೆಣ್ಣೆ ಮುಖ್ಯ ಪಾತ್ರವಹಿಸಿದೆ. ಗೋವಿನ ಹಾಲು ಗೋಮೂತ್ರ ಸರ್ವರೋಗಗಳ ನಿವಾರಣೆಗೆ ಸಿದ್ದೌಷಧವಾಗಿವೆ. ಪ್ರಾಣಿ ಜಾನಪದದಲ್ಲಿ ಅನೇಕ ಕುತೂಹಲಕಾರಿ ಸಂಗತಿಗಳಿವೆ.
ಪರಿಸರ ಸಂಬಂಧಿ ಜಾನಪದದಲ್ಲಿ ಖನಿಜ ಕೂಡ ಮಹತ್ವದ ಪಾತ್ರವಹಿಸಿದೆ. ಬೆಳ್ಳಿ – ಬಂಗಾರ – ತಾಮ್ರ – ಹಿತ್ತಾಳೆ – ಕಂಚು – ಕಬ್ಬಿಣ – ಸೀಸ – ಸತು – ಮ್ಯಾಂಗನೀಸ್ ಮುಂತಾದವುಗಳನ್ನು ಲೋಹ ಖನಿಜಗಳೆಂದು ಕರೆಯುತ್ತಾರೆ. ಸುಣ್ಣದ ಕಲ್ಲು, ರಂಗೋಲಿಕಲ್ಲು, ಬಳಪದಕಲ್ಲು, ಜೇಡಿಮಣ್ಣು ಮುಂತಾದವುಗಳನ್ನು ಅಲೋಹ ಖನಿಜಗಳೆಂದು ಕರೆಯುತ್ತಾರೆ
ಖನಿಜಕ್ಕೆ ಸಂಬಂಧಿಸಿದಂತೆ ಜನಪದರಲ್ಲಿ ಅನೇಕ ನಂಬಿಕೆಗಳಿರುವಂತೆ, ಮೂಢನಂಬಿಕೆಗಳೂ ಇವೆ. ಹಾವು ಕಡಿದರೆ ಪಂಚಲೋಹದ ತಗಡಿನಲ್ಲಿ ಯಂತ್ರ ಬರೆಸಿ ಕಟ್ಟುತ್ತಾರೆ. ತಾಮ್ರದ ಕೊಡದಲ್ಲಿ ನಿರು ಕುಡಿಯುವುದು ಆರೋಗ್ಯಕ್ಕೆ ಒಳ್ಳೆಯದೆಂದು ಭಾವಿಸುತ್ತಾರೆ. ಲೋಹಗಳಿಂದ ಮಾಡಿದ ಉಂಗುರಗಳೆಲ್ಲ ದೃಷ್ಟಿ ಪರಿಹಾರಕ್ಕೆ, ಶನಿಕಾಟದ ವಿಮುಕ್ತಿಗೆ ಕಾರಣವಾಗಿವೆ. ಮುರುವನ್ನು ಹಾಕುವುದರಿಂದ ಕೂಸಿಗೆ ಮುಟ್ಟುದೋಷವಾಗುವುದಿಲ್ಲವೆಂಬ ನಂಬಿಕೆಯಿದೆ. ವಜ್ರದುಂಗುರ ಧರಿಸಿದರೆ, ವಿಪತ್ತು ಬರುವುದಿಲ್ಲವೆಂಬ ನಂಬಿಕೆ ಗಾಢವಾಗಿದೆ. ಬೆಣಚುಕಲ್ಲುಗಳಿಗೆ ನಪುಂಸಕತ್ವವನ್ನು ಹೋಗಲಾಡಿಸವ ಶಕ್ತಿಯಿದೆಯೆಂದು ಕನಪದರು ನಂಬಿದ್ದಾರೆ. ಜನಪದರ ನಿತ್ಯ ಜೀವನದಲ್ಲಿ ಕಬ್ಬಿಣ ಹೆಚ್ಚು ಬಳಕೆಯಾಗುತ್ತದೆ. ಆದರೆ ಧಾರ್ಮಿಕಾಚರಣೆಗಳಲ್ಲಿ ಈ ಲೋಹ ನಿಷಿದ್ಧವಾಗಿದೆ. ಚಿನ್ನವನ್ನು ಲಕ್ಷ್ಮೀಯೆಂದು ಭಾವಿಸಲಾಗಿದೆ. ಬೆಳ್ಳಿ ಶುದ್ಧತೆಯ ಸಂಕೇತವಾಗಿದೆ.
ಖನಿಜ ಜಾನಪದದಲ್ಲಿ ಇದಕ್ಕೆ ಸಂಬಂಧಿಸಿದ ಅನೇಕ ವಿಷಯಗಳು ಪ್ರಸ್ತಾಪವಾಗಿವೆ. ಭೂಮಿಯ ನಿಕ್ಷೇಪಗಳು ಆಯಾದೇಶಗಳ ಮೂಲ ಸಂಪತ್ತಾಗಿವೆ. ಭೂಮಿಯಲ್ಲಿ ದೊರೆಯುವ ಖನಿಜ ಕೂಡಾ ಸಂಪತ್ತು. ಚಿನ್ನ, ಕಲ್ಲಿದ್ದಲು ಗಣಿಗಳಿಗಿಂತ ಗ್ರಾನೈಟ್ ಗಣಿ, ಮ್ಯಾಂಗನೀಸ್ ಗಣಿಧಣಿಗಳು ಇಂದು ಸರಕಾರವನ್ಮು ನಿಯಂತ್ರಿಸುತ್ತಲಿದ್ದಾರೆ. ಸಮುದಾಯದ ಸಂಪತ್ತಾಗಿದ್ದ ಖನಿಜ , ಇಂದು ಕೆಲವು ಸ್ವಾರ್ಥಿಗಳಿಂದ ಲೂಟಿಯಾಗತೊಡಗಿದೆ. ಈ ಸಂದರ್ಭದಲ್ಲಿ ಖನಿಜ ಜಾನಪದದ ಪರಿಕಲ್ಪನೆಗಳು ತುಂಬ ಪ್ರಸ್ತುತವೆನಿಸುತ್ತವೆ.
ಜಾನಪದ ಆಯಾಮಗಳು : ೩. ದೈವ ಸಂಬಂಧಿ ಜಾನಪದ
ಜನಪದರು ದೈವಭಕ್ತರು, ಅವರು ಬಹು ದೇವೋಪಾಸಕರು. ಪ್ರಕೃತಿಯಲ್ಲಿರುವ ಒಳ್ಳೆಯದೆಲ್ಲವನ್ನು ಅವರು ದೇವರ ರೂಪದಲ್ಲಿ ಕಾಣುತ್ತಾರೆ. ಭಕ್ತಿ ಆಧ್ಯಾತ್ಮ ಕ್ಷೇತ್ರಗಳಿಗೆ ಸಂಬಂಧಿಸಿದಂತೆ ಅವರದೇ ಆದ ವಿಶಿಷ್ಟ ಆಶಯಗಳಿವೆ. ಹಬ್ಬ – ಜಾತ್ರೆಗಳಿಗೆ ಸಂಬಂಧಿಸಿದಂತೆ ವೈವಿಧ್ಯಮಯ ಆಚರಣೆಗಳಿವೆ. ದೆವ್ವವನ್ನೂ ದೈವರೂಪದಲ್ಲಿ ಕಾಣುವ ಜನಪದರು ಮಹತ್ವದ ಅನುಭಾವಿಗಳಾಗಿದ್ದಾರೆ. ದೈವ ಜಾನಪದಕ್ಕೆ ಸಂಬಂಧಿಸಿದಂತೆ ಈಗಾಗಲೇ ಅನೇಕ ವಿಷಯಗಳು ಚರ್ಚೆಯಾಗಿವೆ. ಡಾ. ಎಂ. ಚಿದಾನಂದ ಮೂರ್ತಿಯವರು ಗ್ರಾಮದೇವತೆ – ಗ್ರಾಮ್ಯದೇವತೆಗಳನ್ನು ಕುರಿತು ವರ್ಗೀಕರಣ ಮಾಡಿ ದೈವ ಜಾನಪದದ ಮೂಲ ಪರಿಕಲ್ಪನೆಯನ್ನು ತಮ್ಮ ಲೇಖನದಲ್ಲಿ ವಿವರಿಸಿದ್ದಾರೆ. ಅದೇ ರೀತಿ ಡಾ. ಸಿದ್ಧಲಿಂಗಯ್ಯ ಹಾಗೂ ಡಾ. ಚನ್ನಣ್ಣ ವಾಲೀಕಾರ ಇವರು ಗ್ರಾಮದೇವತೆಗಳನ್ನು ಕುರಿತು ಪಿಎಚ್. ಡಿ ಮಹಾಪ್ರಬಂಧ ಪ್ರಕಟಿಸಿದ್ದಾರೆ. “ಜನಪದ ದೇವತೆಗಳು ಶಿಷ್ಟದೇವತೆಗಳು” ಎಂಬ ನನ್ನ ಚಿಕ್ಕ ಕೃತಿಯನ್ನು ಗುಂಡಿ ಚಂದ್ರಶೇಖರ ಐತಾಳ ಸ್ಮಾರಕ ಸಮಿತಿ ಪ್ರಕಟಿಸಿದೆ. ಟಿ. ಲಿಂಗಯ್ಯನವರ “ಕರ್ನಾಟಕದ ಗ್ರಾಮದೇವತೆಗಳು” ಹಾಗೂ ಪ್ರೊ. ಹಿ. ಚಿ. ಬೋರಲಿಂಗಯ್ಯನವರ “ ಉಜ್ಜನಿ ಚೌಡಮ್ಮ” ಕೃತಿಗಳನ್ನು ಇಲ್ಲಿ ಗಮನಿಸಬಹುದಾಗಿದೆ. ಹೀಗೆ ದೈವ ಜಾನಪದವನ್ನು ಕುರಿತು ಅನೇಕ ಕೃತಿಗಳು ಪ್ರಕಟವಾಗಿವೆ.
ಯಾರು ಕೈಬಿಟ್ಟರೂ ದೈವ ತನ್ನ ಕೈ ಬಿಡಲಾರದೆಂಬ ನಂಬಿಕೆ ಜನಪದರದು. “ಹುಟ್ಟಿಸಿದ ದೇವರು ಹುಲ್ಲು ಮೇಯಿಸುವುದಿಲ್ಲ”ವೆಂಬ ಗಾದೆಮಾತು ಇದನ್ನೇ ಹೇಳುತ್ತದೆ. ಎದ್ದ ಕೂಡಲೇ ಭೂದೇವಿಯನ್ನು ನೆನೆಯುವ ಜನಪದರು ಕೃಷಿ ಕಾಯಕಗಳಲ್ಲಿಯೇ ದೇವರನ್ನು ಕಂಡಿದ್ದಾರೆ. ಒಳ್ಳೆಯ ವ್ಯಕ್ತಿಗಳ ಸಾಧನೆಯಲ್ಲಿಯೇ ದೈವಸ್ವರೂಪವನ್ನೂ ಕಂಡಿದ್ದಾರೆ. ಪ್ರಕೃತಿಯ ಪ್ರತಿಯೊಂದು ರೂಪವೂ ಅವರಿಗೆ ದೈವ ಸ್ವರೂಪವಾಗಿ ಕಂಡಿದೆ. ದೇವರ ಮೇಲಿನ ಅವರ ನಿಷ್ಟೆ ಅದ್ಭುತವಾದುದು. ಅನೇಕ ಸಲ ಹಿಂಸಾಭಕ್ತಿಗೂ ಅದು ಕಾರಣವಾಗಿದೆ. “ಕರುಣೆಬಂದರೆ ಕಾಯೊ, ಮರಣ ಬಂದರೆ ಒಯ್ಯೊ” ಎಂಬ ಅವರ ಈ ನುಡಿಯಲ್ಲಿ ಬದುಕಿನ ನಿಷ್ಠುರತೆಯನ್ನು ಕಾಣಬಹುದಾಗಿದೆ.
ಜನಪದರ ದೃಷ್ಟಿಯಲ್ಲಿ ಭಕ್ತಿಯೆಂದರೆ ಪ್ರೀತಿ. ಅವರು ಪ್ರಕೃತಿಯಲ್ಲಿರುವ ಗಿಡ ಮರ – ಬಳ್ಳಿ – ಫಲ – ಪುಷ್ಪಗಳನ್ನೆಲ್ಲ ದೈವ ರೂಪದಲ್ಲಿಯೇ ಕಾಣುತ್ತಾರೆ. ಪ್ರಾಣಿಗಳಿಗೂ ಒಳ್ಳೆಯ ಉಪಕಾರಿ ಮನುಷ್ಯರನ್ನೂ ಅವರು ದೇವರ ರೂಪದಲ್ಲಿ ಕಾಣುತ್ತಾರೆ. ಹೀಗಾಗಿ ಅವರ ದೈವದ ಪರಿಕಲ್ಪನೆ ತುಂಬ ವಿಸ್ತಾರವಾದುದಾಗಿದೆ.
ಜನಪದ ದೈವಗಳಲ್ಲಿ ಹೆಣ್ಣುದೈವಗಳೇ ಪ್ರಧಾನವಾಗಿವೆ. ಪುರಾಣಗಳಲ್ಲಿ ಬರುವ ಸಪ್ತಮಾತ್ರಿಕೆಗಳು, ಜನಪದರಲ್ಲಿ ಗ್ರಾಮದೇವತೆಗಳಾಗಿ ಬೆಳೆದು ನಿಂತಿವೆ. ಸವದತ್ತಿ ಎಲ್ಲಮ್ಮ, ಕೊಲ್ಲೂರು ಮೂಕಮ್ಮ, ಶಿರ್ಸಿಯ ಮಾರೆಮ್ಮ, ಮುನಿರಾಬಾದ ಹುಲಿಗೆಮ್ಮ, ಬಳ್ಳಾರಿ ದ್ಯಾವಮ್ಮ, ಬಾದಾಮಿಯ ಬನಶಂಕರಿ, ಮೈಸೂರಿನ ಚಾಮುಂಡಿ ಇವೆಲ್ಲ ಪ್ರಮುಖ ಗ್ರಾಮದೇವತೆಗಳಾಗಿವೆ. ಹನುಮಂತ – ಮೈಲಾರಲಿಂಗ, ಭರಮಪ್ಪ, ಜೋಕುಮಾರ, ಮುತ್ತಪ್ಪ ಈ ಮೊದಲಾದವುಗಳು ಜನಪದರ ಗಂಡುದೇವತೆಗಳಾಗಿವೆ.
ದ್ಯೆವ ಜಾನಪದದ ಒಂದು ವಿಶಿಷ್ಟ ಸಂಗತಿಯೆಂದರೆ ಇಲ್ಲಿ ಸಾಮಾನ್ಯವಾದದ್ದು ವಿಶೇಷವಾಗಿ ಕಾಣಿಸುತ್ತದೆ. ನರ – ಹರನಾಗುವ, ಜೀವ – ದೇವನಾಗುವ, ವ್ಯಕ್ತಿ – ಶಕ್ತಿಯಾಗುವ ಸಾಧ್ಯತೆಗಳು ಇಲ್ಲಿವೆ. ಸಾಮಾನ್ಯವಾದ ಮಣ್ಣು, ಜನಪದರಲ್ಲಿ ಮೂರ್ತ ಸ್ವರೂಪ ಪಡೆದು ದೇವತೆಯಾಗುತ್ತದೆ. ಸಾಧಾರಣವಾದ ಕಲ್ಲು ಶಿಲ್ಪಮೂರ್ತಿಯಾಗಿ, ಗ್ರಾಮದೇವತೆಯಾಗಿ ಪೂಜೆಗೊಳ್ಳುತ್ತದೆ. ಸಾಮಾನ್ಯವಾದ ಸ್ಥಳವೊಂದು ದೈವ ಪ್ರತಿಷ್ಠಪನೆಯಿಂದ, ಪವಿತ್ರ ಸ್ಥಳವಾಗಿ ಪರಿವರ್ತನೆಗೊಂಡು ಪುಣ್ಯಕ್ಷೇತ್ರವಾಗುತ್ತದೆ. ತಿರಸ್ಕೃತವಾದದ್ದು, ಜನಪದರಲ್ಲಿ ಪುರಸ್ಕೃತವಾಗುತ್ತದೆ. ಕುಂಟ – ಕುರುಡ – ಕಿವುಡ ಈ ಮೊದಲಾದ ಅಂಗವಿಕಲ ವ್ಯಕ್ತಿಗಳು ತಮ್ಮ ಸಾಧನೆಯಿಂದ ವ್ಯಕ್ತಿ ದೈವಗಳಾಗಿ ಜನಮನದಲ್ಲಿ ಮನ್ನಣೆ ಪಡೆದಿವೆ. ದುಡಿವ ಜನ – ಪ್ರಾಮಾಣಿಕಜನ – ನಿಷ್ಠಾವಂತ ಜನ ಸತ್ತ ಮೇಲೆ ಸಮಾಧಿಯ ಮೂಲಕ ಪೊಜೆಗೊಂಡು ಗ್ರಾಮದೈವಗಳಾಗಿವೆ. ಮಹಿಳೆಯರ ಸತ್ವ – ಸಾಧ್ಯತೆಗಳೆಂತಹವೆಂಬುದನ್ನು ಜನಪದ ಸ್ತ್ರೀ ದೇವತೆಗಳು ತೋರಿಸಿಕೊಟ್ಟಿವೆ. ಇದು ದೈವ ಜಾನಪದದ ಬಹುದೊಡ್ಡ ಕೊಡುಗೆಯಾಗಿದೆ.
ಜನಪದ ದೈವ ಕಲ್ಪನೆಯೇ ತುಂಬ ಜನಪರವಾದುದಾಗಿದೆ – ಜೀವಪರವಾದುದಾಗಿದೆ. ಶಿಷ್ಟ ಸಂಸ್ಕೃತಿಯಿಂದ ತಿರಸ್ಕರಿಸಲ್ಪಟ್ಟ ದಲಿತರು – ಮಹಿಳೆಯರು – ಅಂಗವಿಕಲರು – ಶೂದ್ರರು ಇಲ್ಲಿ ತಮ್ಮ ಸಾಧನೆಯಿಂದ – ಪ್ರಾಮಾಣಿಕತೆಯಿಂದ – ತ್ಯಾಗ ಸಂಯಮದಿಂದ ದ್ಯೆವರೂಪ ಪಡೆದು ಪೂಜೆಗೊಳ್ಳುತ್ತಾರೆ. ಇದು ನಿಜಕ್ಕೂ ಕ್ರಾಂತ್ರಿಕಾರ ವಿಚಾರವೇ ಆಗಿದೆ. ಶತಶತಮಾನಗಳಿಂದ ಮಹಿಳೆಯರನ್ನು ದೇವರು – ಧರ್ಮ – ಆಧ್ಯಾತ್ಮ ಕ್ಷೇತ್ರದಿಂದ ದೂರವಿಡಲಾಗಿತ್ತು. ಪುರುಷ ಪ್ರಧಾನ ವ್ಯವಸ್ಥೆಯಲ್ಲಿ, ಲಿಂಗ ರಾಜಕಾರಣವು ವ್ಯವಸ್ಥಿತವಾಗಿ ನಡೆದಿತ್ತು. ಇದನ್ನು ಮೊದಲ ಬಾರಿಗೆ ಮುರಿದು ಹಾಕಿದ ಜನಪದರು ಗ್ರಾಮದೇವತೆಯ ಪರಿಕಲ್ಪನೆಯ ಮೂಲಕ ಮಹಿಳಾ ಸಾಧ್ಯತೆಗಳನ್ನು ವಿಸ್ತರಿಸಿದರು. ದಿನನಿತ್ಯದ ಬದುಕಿನಲ್ಲಿ ಹಣ್ಣನ್ನು ಶೊಷಿಸುವ ವ್ಯವಸ್ಥೆಗೆ, ಹೆಣ್ಣೇ ನಿಜವಾದ ಶಕ್ತಿದೇವತೆಯೆಂದು ತೋರಿಸಿಕೊಟ್ಟರು.
ಜನಪದರು ದೆವ್ವಗಳಲ್ಲಿಯೂ ಕೂಡ ದ್ಯೆವಭಾವವನ್ನು ಕಂಡರು. ದೆವ್ವಗಳಲ್ಲಿ ಸಾತ್ವಿಕ ದೆವ್ವಗಳಿರುವಂತೆ ದುಷ್ಟ ದೆವ್ವಗಳೂ ಇವೆ. ಸಾತ್ವಿಕ ದೆವ್ವಗಳು ಸಮುದಾಯಕ್ಕೆ ಸಹಾಯ ಮಾಡುತ್ತವೆ. ಮಲೆನಾಡಿ ತೋಟಗಳಲ್ಲಿರುವ ದೆವ್ವಗಳು, ಚೌಡಿ – ಭೂತ ಹಾಗು ಕುಟುಂಬ ಸಂಬಂಧಿ ದೆವ್ವಗಳು ಹಳ್ಳಿಗರ ಪ್ರಾಣಿ – ಫಸಲುಗಳನ್ನು ರಕ್ಷಿಸುವ ದೈವಗಳಾಗಿವೆ. ಈ ದೆವ್ವಗಳು ಸ್ಥಾವರವಾಗಿರಲು ಒಪ್ಪುವುದಿಲ್ಲ. ಅವು ಯಾವಾಗಲೂ ಜಂಗಮವಾಗಿರುತ್ತವೆ. ಅವು ಖಾಯಂ ಪೀಠಗಳಾಗಿ ನೆಲೆನಿಲ್ಲದೆ, ಸಂಚಾರಿ ಪೀಠಗಳಂತೆ ಚಲನಶೀಲವಾಗಿರುತ್ತವೆ. ದೆವ್ವ ಇದ್ದಲ್ಲಿ ಮಾಟ – ಮಂತ್ರ ಇದ್ದೇ ಇರುತ್ತದೆ. ದುಷ್ಟ ದೆವ್ವಗಳನ್ನು ಸದೆ ಬಡಿಯಲು ಜನಪದರು ತಮ್ಮದೇ ಆದ ಮಾರ್ಗಗಳನ್ನು ಕಂಡುಕೊಂಡಿದ್ದಾರೆ.
ದಕ್ಷಿಣ ಕನ್ನಡ ಜಿಲ್ಲೆಯ ಸಿರಿಪಾಡ್ದನಗಳಿರುವಂತೆ, ನಾಗಪೂಜೆಯ ಕಾಡ್ಯನಾಟಕಗಳೂ ಇವೆ. ಕರಾವಳಿಯಲ್ಲಿ ಮೇರ್ ಜನಾಂಗದವರು ಕಾಳಿಂಗನ ಪೂಜೆಯನ್ನು ಕಾಡ್ಯನಾಟಕವೆಂದು ಕರೆಯುತ್ತಾರೆ. ಕರಾವಳಿ ಪ್ರದೇಶದಲ್ಲಿ ವಿಶಿಷ್ಟ ದೈವಾರಾಧನೆಯಿದೆ. ಅದನ್ನು ಭೂತಾರಾಧನೆಯೆಂದು ಕರೆಯುತ್ತಾರೆ. ಭೂತ ಆಥವಾ ದೆವ್ವ – ದೈವವಾಗುವ ಪರಿಕಲ್ಪನೆಯೇ ಅದ್ಬುತವಾದುದು. ಅದು ನಮ್ಮ ಜನಪದರಿಂದ ಮಾತ್ರ ಸಾಧ್ಯವಾಗಿದೆ.
ಜನಪದರು ದೈವ ಕಲ್ಪನೆಯ ಮೂಲಕ ಸಾಮಾಜಿಕ ವ್ಯವಸ್ಥೆಯಲ್ಲಿ ಮೌಲ್ಯಾಧಾರಿತ ಜೀವನ ಕ್ರಮವನ್ನು ರೂಪಿಸುತ್ತಾರೆ. ಅವರ ದೈವದ ಪರಿಕಲ್ಪನೆ ತುಂಬ ಲೌಕಿಕವಾದುದಾಗಿದೆ. ಯಾವುದೋ ಪುರಾಣ ದೇವತೆಗಳಿಗಿಂತ, ವರ್ತಮಾನದ ಸಾಧಕರು ಅವರಿಗೆ ದೈವಸ್ವರೂಪವಾಗಿ ಕಾಣಿಸಿಕೊಳ್ಳುತ್ತಾರೆ. ಅವರಲ್ಲಿ ಭಕ್ತಿಯೆಂಬುದು ಚೋರುಂಬ ಲಾಭವಾಗಿರದೆ ಅಂತರಂಗದಿಂದ ಬಂದ ಅನನ್ಯ ಪ್ರೀತಿಯಾಗಿರುತ್ತಲಿದೆ. ಜೀವಸಂಕುಲದಲ್ಲಿ ಪಾಶ್ಚಾತ್ಯರು – ನಗರದವರು ಕೇವಲ ಮನುಷ್ಯನಿಗೆ ಮಾತ್ರ ಪ್ರಾಧಾನ್ಯತೆ ಕೊಡುತ್ತಾರೆ. ಇತರೆ ಜೀವಿಗಳಾಗಿರುವ ಪಶು – ಪಕ್ಷಿ – ಪ್ರಾಣಿ – ಸಸ್ಯಗಳನ್ನು ತಮ್ಮ ಸ್ವಾರ್ಥಕ್ಕಾಗಿ ನಾಶಪಡಿಸುತ್ತಾರೆ. ಇದು ಪಾಶ್ಚಾತ್ಯರ ಪ್ರಭಾವಕ್ಕೊಳಗಾದ ನವನಾಗರೀಕರ ಧೋರಣೆಯಾಗಿದೆ. ಜನಪದರು ಇಡೀ ಜೀವಸಂಕುಲವನ್ನೇ ದೈವದ ರೂಪದಲ್ಲಿ ಕಾಣುತ್ತಾರೆ. ವಿಶಾಲ ಮನಸ್ಸಿದ್ದವರಿಗೆ, ಅಂತಃಕರಣವುಳ್ಳರಿಗೆ, ತ್ಯಾಗಮನೋಭಾವದ ಮುಗ್ದರಿಗೆ ಮಾತ್ರ ಇದು ಸಾಧ್ಯವಾಗುತ್ತದೆ. ಆದುದರಿಂದ ಜನಪದರ ಭಕ್ತಿ ಕೇವಲ ಆಧ್ಯಾತ್ಮಿಕ ಕ್ಷೇತ್ರಕ್ಕೆ ಮಾತ್ರ ಸೀಮಿತವಾಗಿಲ್ಲ. ಲೌಕಿಕಕ್ಕೂ ಸಂಬಂಧಿಸಿದೆ. ಅವರಿಗೆ ಮೋಕ್ಷ ಪಡೆಯುವುದಕ್ಕಿಂತ, ತಪಸ್ವಿಯಾಗುವುದಕ್ಕಿಂತ ಬದುಕನ್ನು ಜಯಿಸುವುದು ಮುಖ್ಯವಾಗುತ್ತದೆ. ಆದುದರಿಂದಲೇ ಅವರು ಇಹಕ್ಕೂ, ವರ್ತಮಾನಕ್ಕೂ ಹೆಚ್ಚಿನ ಪ್ರಾಶಸ್ತ್ಯ ನೀಡುತ್ತಾರೆ.
ಜಾಗತೀಕರಣದ ಈ ಸಂದರ್ಭದಲ್ಲಿ ಆಧ್ಯಾತ್ಮ – ಅನುಭಾವ – ದೈವತ್ವದ ಪರಿಕಲ್ಪನೆಗಳು ಬೇರೆಯಾಗತೊಡಗಿವೆ. ಪರಸ್ಪರರಲ್ಲಿ ನಂಬಿಕೆ ದ್ರೋಹ ಹೆಚ್ಚಾಗಿದೆ. ಮುನುಷ್ಯ ಇಂದು ಕೇವಲ ಒಂದು ಸರಕಾಗಿದ್ದಾನೆ. ವಿದ್ಯಾವಂತರಲ್ಲಿ, ಅಧಿಕಾರಿಗಳಲ್ಲಿ ಉನ್ನತಸ್ಥಾನದಲ್ಲಿರುವವರಲ್ಲಿ ಅಹಂಭಾವ ಹೆಚ್ಚಾಗತೊಡಗಿದೆ. ನಾಗರೀಕತೆ ಬೆಳೆದಂತೆಲ್ಲಾ ವೃದ್ಧಾಶ್ರಮಗಳು ಹೆಚ್ಚಾಗುತ್ತಲಿವೆ. ಹಣದ ವ್ಯಾಮೊಹದಲ್ಲಿ ಮನುಷ್ಯ ತಂದೆ – ತಾಯಿಗಳನ್ನೇ ಮರೆತ್ತಿದ್ದಾನೆ. ಮನುಷ್ಯ ಸಂಬಂಧಿಗಳೆಲ್ಲ ವ್ಯವಹಾರಿಕವಾಗತೊಡಗಿವೆ. ಇಂತಹ ಸಂದರ್ಭದಲ್ಲಿ ದೈವ ಜಾನಪದವನ್ನು ಕುರಿತು, ಅದರ ಒಳತುಡಿತಗಳನ್ನು ಕುರಿತು ವಸ್ತುನಿಷ್ಠವಾಗಿ ಚರ್ಚಿಸುವುದು ತುಂಬ ಅಗತ್ಯವಾಗಿದೆ.
ಜಾನಪದ ಆಯಾಮಗಳು : ೪. ಸಾಂಸ್ಕೃತಿಕ ಜಾನಪದ
ಸಾಹಿತ್ಯ – ಕಲೆ – ಸಂಗೀತ – ನಾಟಕ – ನೃತ್ಯ ಈ ಮುಂತಾದ ಕ್ಷೇತ್ರಗಳ ಸಂಗಮವೇ ಸಂಸ್ಕೃತಿ. ಜನಪದ ಸಂಸ್ಕೃತಿಗೆ ಸಂಬಂಧಿಸಿದಂತೆ, ಅದರ ಸಾಂಸ್ಕೃತಿಕ ಆಯಾಮಗಳಿಗೆ ಸಂಬಂಧಿಸಿದಂತೆ ಈಗಾಗಲೇ ಬಹುವಿಧದ ಅಧ್ಯಯನಗಳು ನಡೆದಿವೆ. ಜನಪದರ ಕಲಾ ಪರಿಕಲ್ಪನೆ ದೈವರೂಪಿಯಾದುದು. ಸಮುದಾಯದ ಹಿತವನ್ನು ಬಯಸುವಂತಹದು. ಆದರೆ ನವವಸಾಹತುಸಾಹಿ ಆಕ್ರಮಣದ ಈ ದಿನಗಳಲ್ಲಿ ಕಲೆ ವ್ಯಾಪಾರೀಕರಣಗೊಂಡಿದೆ. ಜನಪದರ ಸಂಸ್ಕೃತಿ ಪರಿಕಲ್ಪನೆ ಮನರಂಜನೆಯ ಜತೆಗೆ ಮೌಲ್ಯಾಧಾರಿತ ಜೀವನ ವಿಧಾನವನ್ನು ಹೇಳಿದರೆ, ಇಂದಿನ ಸಾಂಸ್ಕೃತಿಕ ಕ್ಷೇತ್ರ ವ್ಯಾಪಾರೀಕರಣಗೊಂಡಿದೆ. ಚಲನಚಿತ್ರ – ಧಾರವಾಹಿಗಳು ಇಂದು ಉದ್ದಿಮೆಗಳಾಗಿವೆ. ಜಾಹಿರಾತು ಸಂಸ್ಕೃತಿಯೇ ಎಲ್ಲಾ ಕಡೆ ಕಾಣಿಸುತ್ತದೆ. ಕಲೆಗಳು ಮಾರಾಟದ ವಸ್ತುವಾಗಿರುವ ಪ್ರಸ್ತುತ ಸಂದರ್ಭದಲ್ಲಿ ಸಾಂಸ್ಕ್ರತಿಕ ಜಾನಪದದ ಅಧ್ಯಯನ ಅತ್ಯಂತ ಅಗತ್ಯವೆನಿಸುತ್ತದೆ. ಜನಪದ ಕಲಾವಿದರುತುಂಬಾ ಪ್ರತಿಭಾವಂತರು. ಜನಸಮಾನ್ಯರ ಕಲೆಯೇ ಜನಪದ ಕಲೆಯಾಗಿದೆ. ಅವರು ಚಿತ್ರಕಲೆ, ಶಿಲ್ಪಕಲೆ ಹಾಗೂ ರಂಗಕಲೆಗಳಿಗೆ ನೀಡಿದ ಕೊಡುಗೆ ಗಮನಿಸುವಂತಿದೆ. ಗೋಡೆಗಳ ಮೇಲೆ ಮಹಿಳೆಯರು ಇಳಿಸಿರುವ ನವಿಲಿನ ಚಿತ್ತಾರಗಳು ಗಮನಿಸುವಂತಿರುತ್ತವೆ. ಅವರು ದಿನನಿತ್ಯ ಹಾಕುವ ರಂಗವಲ್ಲಿ ಆಕರ್ಷವಾಗಿರುತ್ತದೆ. ಮಡಿಕೆ, ಕುಡಿಕೆ ಹಾಗೂ ಇತರ ಸಲಕರಣೆಗಳ ಮೇಲೆ ಬಿಡಿಸಿದ ಚಿತ್ರಗಳು ಅವರ ಪ್ರತಿಭೆಗೆ ಜೀವಂತಸಾಕ್ಷಿಯಾಗಿವೆ. ಬಟ್ಟೆ – ಗಾಜು – ಕಾಗದ ಮುಂತಾದುವುಗಳ ಮೇಲೆ ಬಿಡಿಸಿದ ಚಿತ್ರಗಳು ಗ್ರಾಮೀಣ ಪ್ರತಿಭೆಗೆ ಸಾಕ್ಷಿಯಂತಿವೆ. ಅವರ ಶಿಲ್ಪಕಲೆಯ ಸಾಧ್ಯತೆಗಳನ್ನು ನೋಡಲು ಅವರ ಮನೆಯನ್ನು, ಅವರ ಊರನ್ನು ನೋಡಿದರೆ ಸಾಕು. ಅಲ್ಲೆಲ್ಲ ಶಿಲ್ಪಕಲೆ ಅರಳಿನಿಂತಿರುವುದನ್ನು ಕಾಣಬಹುದಾಗಿದೆ. ಹಚ್ಚ ಕಲೆಯಂತೂ ಕನಪದರ ಜನಪ್ರಿಯ ಕಲೆಯಾಗಿದೆ. ಮುಖವಾಡಗಳ ಮೇಲೆ ಬಿಡಿಸಿದ ಚಿತ್ರಗಳು, ತೊಗಲಿನ ಮೇಲೆ ಬಿಡಿಸಿದ ತೊಗಲು ಗೋಂಬೆಯ ಚಿತ್ರಗಳು ನವೀನತೆಯಿಂದ ಕೂಡಿವೆ.
ಕಲೆಗಳ ವರ್ಗೀಕರಣದ ವಿಷಯವೂ ಜಟಿಲವಾಗಿದೆ. ಧಾರ್ಮಿಕ – ಅರೆಧಾರ್ಮಿಕ – ಲೌಕಿಕ – ಅರೆಲೌಕಿಕ ಕಲೆಗಳಿರುವಂತೆ ವೃತ್ತಿ ಕಲೆಗಳು, ಮನರಂಜನಾ ಕಲೆಗಳೂ ಇವೆ. ರಂಗ ಜಾನಪದದಲ್ಲಿ ದೊಡ್ಡಾಟ – ಸಣ್ಣಾಟ  – ಯಕ್ಷಗಾನ ಕಲೆಗಳು ಮುಖ್ಯವಾಗಿವೆ. ಸಂಗೀತ ಜಾನಪದದಲ್ಲಿ ಸಮುದಾಯ ಸಂಗೀತದ ವ್ಯೆವಿದ್ಯತೆಗಳನ್ನು ಕಾಣಬಹುದಾಗಿದೆ. ಶಾಸ್ತ್ರೀಯ ಸಂಗೀತ – ಸುಗಮ ಸಂಗೀತಕ್ಕಿಂತ ಭಿನ್ನವಾಗಿರುವ ಜನಪದದ ಸಂಗೀತ ಹೆಚ್ಚು ಗೇಯತೆಯಿಂದ ಕೂಡಿದೆ. ಜನಪದ ಕಲಾವಿದರು ಕಲೆಯನ್ನು ಅಧ್ಯಯನ ಮಾಡಲು ಕಾಲೇಜು – ವಿಶ್ವವಿದ್ಯಾಲಯಕ್ಕೆ ಹೋದವರಲ್ಲ. ವಿಶ್ವವಿದ್ಯಾಲಯದಿಂದ ಪದವಿ ಪಡೆದವರಲ್ಲ. ಸಹಜವಾಗಿ ತಮ್ಮ ಸುತ್ತಲಿನ ಪರಿಸರದಿಂದಲೇ ಕಲಿತು, ತಮ್ಮ ಸಾಧನೆಯಿಂದಲೇ ದೊಡ್ಡ ಕಲಾವಿದರಾಗಿ ಬೆಳೆದು ನಿಂತವರು. ಇದು ಅವರ ಪ್ರತಿಭೆಗೆ ಸಾಕ್ಷಿಯಾಗಿದೆ.
ಜನಪದ ಸಾಹಿತ್ಯ ಹಾಗೂ ಅದರ ಭಾಷೆಗೆ ಸಂಬಂಧಿಸಿದಂತೆ, ಜನಪದ ಸಾಹಿತ್ಯದ ವಿವಿಧ ರೂಪಗಳಿಗೆ ಸಂಬಂಧಿಸಿದಂತೆ, ಈಗಾಗಲೇ ವ್ಯಾಪಕವಾಗಿ ಅಧ್ಯಯನಗಳು ನಡೆದಿವೆ. ಉಸಿರಿನಷ್ಟೇ ಸಹಜವಾದ ಮಾತುಗಳಲ್ಲಿ ಕಾವ್ಯ ಶಕ್ತಿಯನ್ನು ತುಂಬುವ ಜನಪದರು ಸಾಹಿತ್ಯ ಕ್ಷೇತ್ರದಲ್ಲಿಯೂ ಕೂಡ ಗಮನಾರ್ಹವಾದ ಕೊಡಿಗೆ ಕೊಟ್ಟಿದ್ದಾರೆ. ಜನಪದ ಭಾಷೆ ಅದು ಒಬ್ಬ ವ್ಯಕ್ತಿಯ ಭಾಷೆ ಮಾತ್ರವಾಗಿರದೆ ಇಡೀ ಜನಸಮುದಾಯದ ಭಾಷೆಯಾಗಿರುತ್ತದೆ. ಅಲ್ಲಿ ಬರುವ ಗಾದೆಮಾತು – ಪಡೆನುಡಿಗಳು ಅತ್ಯಂತ ಧ್ವನಿಪೂರ್ಣವಾಗಿರುತ್ತವೆ. ಗಾಢವಾದ ಪರಿಣಾಮವನ್ನುಂಟು ಮಾಡುತ್ತವೆ.
ಸಾಂಸ್ಕೃತಿಕ ಜಾನಪದ ತುಂಬ ಸಮೃದ್ಧವಾಗಿ ಬೆಳೆದಿದೆ. ಇಂದಿನ ಕಿರುತೆರೆ – ಚಲನಚಿತ್ರ – ನಾಟಕಗಳಿಗೆ ಜನಪದ ಕಲೆಗಳನ್ನು ಹೋಲಿಸಿ ನೋಡಿದಾಗ, ಜನಪದದ ಸತ್ವ – ಸಾಧ್ಯತೆಗಳು ಆಧುನಿಕ ಕಲೆಗಳಲ್ಲಿ ಕಾಣಿಸುವುದು ಅಪರೂಪ. ಸಮುದಾಯವನ್ನು ರಂಜಿಸಲು, ಜನಸಮೂಹವನ್ನು ಬೆಳೆಸಲು ಹುಟ್ಟಿಕೊಂಡ ಜನಪದ ಕಲೆಗಳು ಉದಾತ್ತ ಚಿಂತನೆಗಳನ್ನೊಳಗೊಂಡಿವೆ. ಈ ಸಂದಂರ್ಭದಲ್ಲಂತೂ ಅವುಗಳನ್ನು ಉಳಿಸಿಕೊಳ್ಳುವ ಜವಾಬ್ದಾರಿ ಹೆಚ್ಚಾಗಿದೆ.
ಸಾಂಸ್ಕೃತಿಕ ಜಾನಪದದಲ್ಲಿ ಶಿಕ್ಷಣಕ್ಕೂ ಮಹತ್ವದ ಸ್ಥಾನವನ್ನು ನೀಡಲಾಗಿದೆ. ನಾನು ಬರೆದಿರುವ ಶೈಕ್ಷಣಿಕ ಜಾನಪದದಲ್ಲಿ ಇದರ ವಿವರಗಳನ್ನು ಕಾಣಬಹುದಾಗಿದೆ. ಜಾನಪದ ನೀಡುವ ಶಿಕ್ಷಣ ಪಾರಂಪರಿಕವಾದುದಾಗಿದೆ. ಜನಪದ ಸಾಹಿತ್ಯದಂತೆ ಜನಪದ ಶಿಕ್ಷಣವೂ ಕೂಡ ಮೌಖಿಕ ಪರಂಪರೆಯ ಮೂಲಕವೇ ಬೆಳೆದುಕೊಂಡು ಬಂದಿದೆ. ಭಾರತೀಯ ಪರಂಪರೆಯಲ್ಲಿ ‘ಜಾನಪದವು’ ಎರಡು ರೀತಿಯ ಶಿಕ್ಷಣವನ್ನು ನೀಡುತ್ತಾ ಬಂದಿದೆ. ಒಂದು ವೃತ್ತಿಪರ ಶಿಕ್ಷಣವಾದರೆ, ಮತ್ತೊಂದು ನ್ಯೆತಿಕ ಶಿಕ್ಷಣ. ಜಾನಪದದ ವೃತ್ತಿ ಶಿಕ್ಷಣಗಳು ಮಾದರಿಗಳು ಕುತೂಹಲಕಾರಿಯಾಗಿವೆ. ಇಲ್ಲಿಯ ಶಿಕ್ಷಣದ ಮೆಥಡಾಲಜಿ “ನೋಡಿ ತಿಳಿ ಮಾಡಿ ಕಲಿ” ವಿಚಾರಕ್ಕೆ ಸಂಬಂಧಿಸಿದುದಾಗಿದೆ. ಒಕ್ಕಲುತನ, ಹೈನುಗಾರಿಕೆ, ಗುಡಿಕೈಗಾರಿಕೆ ಬಡಿಗತನ, ಕಂಬಾರಿಕೆ, ಕುಂಬಾರಿಕೆ ಈ ಮೊದಲಾದ ವೃತ್ತಿಗಳು ಮುಂದುವರೆಯಲು ಜಾನಪದ ಶಿಕ್ಷಣವೇ ಪ್ರಮುಖ ಕಾರಣವಾಗಿದೆ. ಒಕ್ಕಲಿಗನ ಮಗ, ಕಂಬಾರನ ಮಗ ಇವರಿಗೆಲ್ಲ ತಮ್ಮ ತಮ್ಮ ಮನೆಗಳೇ ಶಾಲೆ – ಕಾಲೇಜುಗಳಾಗಿರುತ್ತವೆ. ಇವರೆಲ್ಲ ತಮ್ಮ ತಂದೆ – ತಾಯಿ, ಅಣ್ಣ – ಅಕ್ಕಂದಿರಿಂದಲೇ ವೃತ್ತಿಶಿಕ್ಷಣ ಕಲಿಯುತ್ತಾರೆ.
ಜನಪದ ವೃತ್ತಿ ಶಿಕ್ಷಣಕ್ಕೆ ಸಂಬಂಧಿಸಿದಂತೆ ನಮ್ಮ ದೇಶದಲ್ಲಿ ದೊಡ್ಡ ಪರಂಪರೆಯಿದೆ. ಪಾಶ್ಚಾತ್ಯರ ಪ್ರಭಾವದಿಂದ ಇಂದು ನಾವು ಕೃತಕ ಆಹಾರ, ಕೃತಕ ಬದುಕುಗಳತ್ತ ಗಮನ ಹರಿಸಿದ್ದೇವೆ. ಕೊನೆಗೆ ಸಾವು ಕೂಡ ಇಲ್ಲಿ ಕೃತಕವಾಗತೊಡಗಿದೆ. ಜನಪದ ನ್ಯಾಯಪದ್ಧತಿ, ಪಂಚಾಯಿತಿ ವ್ಯವಸ್ಥೆಯಂತಹ ಸಾಮುದಾಯಿಕ ಸಂಸ್ಥೆಗಳು ಇಲ್ಲಿ ಉತ್ತಮ ಶಿಕ್ಷಣವನ್ನು ನೀಡುತ್ತ ಬಂದಿವೆ. ಕೇವಲ ಅಕ್ಷರಗಳ ಮೂಲಕ ಕಲಿಯುವ ಯಾಂತ್ರಿಕ ಶಿಕ್ಷಣ ಪದ್ಧತಿಗಿಂತ ಶ್ರದ್ಧೆಯಿಂದ ತಿಳಿಸುತ್ತಿದ್ದ ಅಂದಿನ ಮೌಖಿಕ ಪರಂಪರೆಯ ಶಿಕ್ಷಣ ಜನಸಮುದಾಯದಲ್ಲಿ ಉನ್ನತ ಮೌಲ್ಯಗಳನ್ನು ಬೆಳೆಸಿದೆ. ಈ ಶಿಕ್ಷಣ ಕೇವಲ ಬೌದ್ದಿಕ ಕಸರತ್ತಾಗದೆ ಹೃದಯ ವೈಶಾಲ್ಯತೆಯನ್ನು, ಅಂತಃಕರಣವನ್ನು ತುಂಬಿಕೊಂಡಿವೆ. ಮಾನವಶಾಸ್ತ್ರ, ಇತಿಹಾಸ ಪರಿಸರ ವಿಜ್ಞಾನ, ಮನಶಾಸ್ತ್ರ, ಪುರಾಣ ಅರ್ಥಶಾಸ್ತ್ರ ಈ ಮೊದಲದ ಕ್ಷೇತ್ರಗಳಿಗೆ ಸಂಬಂಧಿಸಿದಂತೆ ಜನಪದರು ನೀಡುತ್ತಿದ್ದ ಶಿಕ್ಷಣದ ಬಗೆಗೆ ವಿಶೇಷ ಅಧ್ಯಯನಗಳು, ಸಂಶೋಧನೆಗಳು ನಡೆಯಬೇಕಾಗಿದೆ. ಜನಪದ ಶಿಕ್ಷಣವು ಸೃಜನಶೀಲತೆಯನ್ನು ಹುಟ್ಟಿಸಿ ಸ್ವಾಭಿಮಾನವನ್ನು ಬೆಳೆಸಿದರೆ, ಪಾಶ್ಚಾತ್ಯ ಶಿಕ್ಷಣವು ಗುಲಾಮಗಿರಿಯನ್ನು ಕಲಿಸುತ್ತ ಗುಮಾಸ್ತರನ್ನು ಸಿದ್ಧಪಡಿಸುವ ಶಿಕ್ಷಣವಾಗಿದೆ. ಇಂದು ಇವೆರೆಡೂ ಶೈಕ್ಷಣಿಕ ಮಾದರಿಗಳನ್ನು ಮುಂದಿಟ್ಟುಕೊಂಡು ಜನಪರ ಶಿಕ್ಷಣದ ಮಾದರಿಗಳನ್ನು ಕಂಡುಕೊಳ್ಳಬೇಕಾಗಿದೆ.
ಸಾಂಸ್ಕೃತಿಕ ಜಾನಪದದಲ್ಲಿ ಕ್ರೀಡೆಗೆ ಮಹತ್ವದ ಸ್ಥಾನವಿದೆ. ಶಾರೀರಕ ಹಾಗೂ ಮಾನಸಿಕ ಬೆಳವಣಿಗೆಗೆ ಜನಪದ ಕ್ರೀಡೆಗಳು ಮಹತ್ವದ ಪಾತ್ರವಹಿಸಿತ್ತವೆ. ಜನಪದ ಕ್ರೀಡೆಗಳನ್ನು ಪ್ರಾದೇಶಿಕವಾಗಿ ವಿಂಗಡಿಸಿ ಅಧ್ಯಯನ ಮಾಡುವುದು ಅಗತ್ಯವಾಗಿದೆ. ಇಂದು ಜನಪದ ಕ್ರೀಡೆಗಳು ಕಡಿಮೆಯಾಗಿ ಪಾಶ್ಚಾತ್ಯರ ಕ್ರಿಕೆಟ್ ಆಟವೇ ಎಲ್ಲ ಕಡೆ ವ್ಯಾಪಿಸಿದೆ. ಪಾಶ್ಚಾತ್ಯರ ಸಂಸ್ಕೃತಿ ಪ್ರಭಾವ ಬೀರಿದಂತೆ ಅವರ ಆಟಗಳೂ ನಮ್ಮನ್ನು ಬಿಟ್ಟಿಲ್ಲ. ಬಹುವಿಧದ ವೈವಿಧ್ಯಮಯ ಕ್ರೀಡೆಗಳನ್ನು ಮರೆತು, ಕೆಲವೇ ಕ್ರೀಡೆಗಳತ್ತ ನಮ್ಮ ಯುವಜನಾಂಗ ಆಕರ್ಷಿತವಾಗಿದೆ.
ಜನಪದ ಕ್ರೀಡೆಗಳಲ್ಲಿ ಗಜಗದಾಟ, ಆಣೆಕಲ್ಲಾಟ, ಬಗರಿಯಾಟ, ಕಪ್ಪಿ ಆಟ, ಗಚ್ಚಿನಾಟ, ಈಟಿ ಆಟ, ಗೆಜ್ಜೆಯಾಟ, ಕಳ್ಳರಾಟ, ಗೊಂಬಿಮದ್ವಿಯಾಟ, ಚಿಣೆಪಿಣೆ ಆಟ, ಉತ್ತತ್ತಿಯಾಟ ಈ ಮೊದಲಾದ ಜನಪದ ಕ್ರೀಡೆಗಳು ನಿತ್ಯದ ಬದುಕಿನಲ್ಲಿ ಸಹಜವಾಗಿದ್ದವು. ಇವುಗಳ ಜತೆಗೆ ಕುಸ್ತಿ, ಕಬಡ್ಡಿ, ಲಗೋರಿಯಂತಹ ಕ್ರೀಡೆಗಳು ಜನಪ್ರಿಯವಾಗಿದ್ದವು. ಜಲಕ್ರೀಡೆ, ಕೆಸರುಕ್ರೀಡೆ, ಬಯಲು ಕ್ರೀಡೆಗಳು ಜತೆಗಿದ್ದವು. ಆದರೆ ಇಂದೇನಾಗಿದೆ ? ಈ ಕ್ರೀಡೆಗಳನ್ನಾಡುವುದಿರಲಿ, ಅವುಗಳ ಹೆಸರುಗಳೇ ನಮಗೆ ಮರೆತು ಹೋಗಿವೆ.
ಉತ್ತರ ಕನ್ನಡ ಜಿಲ್ಲೆಯಲ್ಲಿ ಆಡುತ್ತಿದ್ದ ಆಟಗಳೂ ಇಂದು ಕಾಣಿಸುತ್ತಿಲ್ಲ. ಅವುಗಳಲ್ಲಿ ಹೊಯಗೆ ಆಟ, ಕಣ್‌ಕಣ್ಣಾಟ, ಗೊರಟಾಟ, ಹಾಣೆಗೆಂಡೆ, ಚಿಕ್ಕನಾಟ, ಗುಡುಗುಡಿ ಹಳ್ಳಾರಾಟ, ಗುಡ್ನಾಟ, ಚೆನ್ನೆಮಣೆ, ಪಗಡೆ, ಚದುರಂಗ ಈ ಮೊದಲಾದ ಆಟಗಳನ್ನು ಹೆಸರಿಸಬಹುದಾಗಿದೆ. ಉಪ್ಪುಪ್ಪಕಡ್ಡಿ, ಕುಂಟೆಬಿಲ್ಲೆ, ಕಂಬದಾಟ, ಹಗ್ಗದಾಟ, ಗಿರಿಗಿಟ್ಟೆ, ಕುಕ್ಕೂರು ಬಸವಿ, ಆಣೆಕಲ್ಲು, ಘಟ್ಟಾಬಾರ್ದಂತಹ ಆಟಗಳನ್ನು ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಆಡುತ್ತಿದ್ದರು. ಕಟ್ಟೆಮಣೆ, ಬಳೆಪಿಂಗದಆಟ, ವಡೆಪಾಯ್ಸಆಟ, ಉದ್ದಿನ ಮೂಟೆ ಆಟ, ಹುಣಸೆಬೀಜದ ಆಟ, ಕಣ್ಣಾಮುಚ್ಚಾಲೆ, ಕೊಕ್ಕೋ ಆಟ, ಗೋಲಿಯಾಟ, ಬುಗುರಿಯಾಟ , ಚಿನ್ನಿದಾಂಡು, ಈ ಮೊದಲಾದ ಆಟಗಳು ಮೈಸೂರು ಪ್ರದೇಶದ ಕಡೆ ಜನಪ್ರಿಯವಾಗಿದ್ದವು. ಆದರೆ ಇಂದಿನ ಕ್ರೀಡೆಗಳು ವ್ಯಾಪಾರೀಕರಣಗೊಂಡಿವೆ. ಕ್ರಿಕೆಟ್ ಫಿಕ್ಸಿಂಗ್ ದಂತಹ ಪ್ರಸಂಗಗಳು ಕ್ರೀಡಾಕ್ಷೀತ್ರದಲ್ಲಿ ಅಪಾಯಕಾರಿಯಾದ ಬೆಳವಣಿಗೆ ಗಳಾಗಿವೆ. ಜನಪದ ಕ್ರೀಡೆಗಳತ್ತ ನಮ್ಮ ಯುವಕರನ್ನು ಕಣ್ಣುಹಾಯಿಸಬೇಕಾಗಿದೆ.
ಜಾನಪದ ಆಯಾಮಗಳು : ೫. ಜೈವಿಕ ಜಾನಪದ
ಜೈವಿಕ ಜಾನಪದವೆಂದರೆ ಜೀವಸಂಕುಲದ ಮೂಲಭೂತವಾದ ಜೈವಿಕ ಅಂಶಗಳನ್ನು ಕಂಡುಕೊಳ್ಳುವುದಾಗಿದೆ. ಹಸಿವು, ತೃಷೆ, ಕಾಮ ನಿದ್ದೆ ಇವೆಲ್ಲ ಜೈವಿಕ ಸಂಗತಿಗಳಾಗುತ್ತವೆ. ಈ ಎಲ್ಲ ಸಂಗತಿಗಳಿಗೆ ಶರೀರ ಅಥವಾ ದೇಹ ಕಾರಣವಾಗಿರುತ್ತದೆ. ಶರೀರಕ್ಕೆ ಸಂಬಂಧಿಸಿದ ವಿಷಯಗಳು, ಶರೀರಕ್ಕಂಟಿದ ರೋಗಗಳನ್ನು ಗುಣಪಡಿಸುವ ವೈದ್ಯಕೀಯ ಸಂಗತಿಗಳು. ಅಡುಗೆ – ವಸತಿ ಇತ್ಯಾದಿ ವಿಷಯಗಳೆಲ್ಲ ಜೈವಿಕ ಜಾನಪದದಲ್ಲಿ ಕೂಡಿಕೊಂಡಿರುತ್ತವೆ.
ಜನಪದರ ನಂಬಿಕೆಯಂತೆ ಈ ಶರೀರ ನಶ್ವರ, ಆತ್ಮ ಅನಂತವಾದುದಾಗಿದೆ. ಹೀಗಾಗಿ ಅವರು ಶರೀರಕ್ಕಿಂತ ಆತ್ಮಕ್ಕೆ, ಅನುಭವಕ್ಕಿಂತ ಅನುಭಾವಕ್ಕೆ ಮಹತ್ವ ಕೊಡುತ್ತಾರೆ. ಮನುಷ್ಯನ ಶರೀರದ ರಚನೆಗೆ ಸಂಬಂಧಿಸಿದಂತೆ ಜಗತ್ತಿನೆಲ್ಲೆಡೆ ಒಂದೇ ರೀತಿಯ ತಿಳುವಳಿಕೆಗಳಿವೆ. ಇದನ್ನೇ ನಾವು ಇಂಗ್ಲೀಷಿನಲ್ಲಿ Anatomy ಎಂದು ಕರೆಯುತ್ತೇವೆ. ಅನಾಟೊಮಿ ಬಗೆಗೆ ಇಂಗ್ಲೀಷ್ ವೈದ್ಯರು (ಎಂಬಿಬಿಎಸ್ – ಎಂ.ಡಿ.ಎಂ.ಎಸ್ ಪದವೀಧರರು) ವಿಶ್ಲೇಷಿಸುವ ಬಗೆಗೂ, ಆಯುರ್ವೇದ ವೈದ್ಯರು (ಬಿ.ಎ.ಎಂ.ಎಸ್ ಬಿ.ಎನ್.ಎಂ.ಎಸ್ ಪದವೀಧರರು) ವಿವರಿಸುವ ಬಗೆಗೂ ವ್ಯತ್ಯಾಸವಿದೆ. ಈ ಎರಡು ಪರಂಪರೆಗೆ ಸೇರಿದ ವೈದ್ಯರು ಕೊಡುವ ಚಿಕಿತ್ಸಾ ಪದ್ಧತಿಗಳೂ ಕೂಡ ಬೇರೆ ಬೇರೆಯಾಗಿವೆ. ಈ ಎರಡೂ ವೈದ್ಯ ಪರಂಪರೆಗಳಿಗಿಂತ ಪ್ರಾಚೀನವಾದ ವೈದ್ಯವೆಂದರೆ ನಾಟೀವೈದ್ಯ ಅಥವಾ ಜನಪದ ವೈದ್ಯ. ಅದರಿಂದ ನಾಟೀವೈದ್ಯ ಕಣ್ಮರೆಯಾಗತೊಡಗಿದೆ. ಇದಕ್ಕೆ ಅನೇಕ ಕಾರಣಗಳಿವೆ.
ವ್ಯಕ್ತಿಯ ಜನನದಿಂದ ಹಿಡಿದು ಮರಣದವರೆಗೆ ಶರೀರಕ್ಕೆ ಸಂಬಂಧಿಸಿದ ಅನೇಕ ಆಚರಣೆಗಳು, ಕ್ರಿಯಾವಿಧಾನಗಳು ಜಾನಪದದಲ್ಲಿವೆ. ಇದನ್ನೇ ಶರೀರ ಜಾನಪದವೆಂದು ಕರೆಯಲಾಗುತ್ತದೆ. ಮಗು ಹುಟ್ಟಿದಾಗ ಕಿವಿ ಚುಚ್ಚುವುದರಿಂದ ಹಿಡಿದು, ಮನುಷ್ಯ ಸತ್ತಾಗ ಮೃತದೇಹಕ್ಕೆ ಮಾಡುವ ಆಚರಣೆಗಳೆಲ್ಲ ಈ ಶರೀರ ಜಾನಪದದಲ್ಲಿ ಸೇರಿಕೊಳ್ಳುತ್ತವೆ. ಈ ಶರೀರಕ್ಕೆ ಸಂಬಂಧಿಸಿದಂತೆ ಜನಪದರಲ್ಲಿ ಅನೇಕ ನಂಬಿಕೆಗಳು, ಮೂಢನಂಬಿಕೆಗಳು, ಗಾದೆಗಳು – ಒಗಟುಗಳು – ಗೀತೆಗಳು – ನುಡಿಗಟ್ಟುಗಳು ಇವೆ.
“ ಅಂಕುಡೊಂಕಾದ ಬಾವಿ
ಶಂಕು ಚಕ್ರದ ಬಾವಿ
ನೀರಿಲ್ಲದ ಬಾವಿ“
ಈ ಒಗಟು ಶರೀರಕ್ಕೆ ಸಂಬಂಧಿಸಿದ ಒಂದು ಅಂಗವನ್ನು ಕುರಿತು ಹೇಳುತ್ತದೆ. ಇಲ್ಲಿ ಜನಪದರು ಬಳಸಿರುವ ಸಾದೃಶ್ಯ ಗಮನಿಸುವಂತಿದೆ. ಈ ಒಗಟುನ್ನು ಬಿಡಿಸಲೆತ್ನಿಸಿದಾಗ ಯಾವುದೋ ಬಾವಿಯ ಚಿತ್ರ ಹಿಂದೆ ಸರಿಯುತ್ತದೆ. ಈ ಒಗಟಿನ ಉತ್ತರವೆಂದರೆ “ಕಿವಿ” ಕಿವಿ ಬಾವಿಯ ಹಾಗೆ ಕಾಣಿಸುತ್ತದೆ. ಆದರೆ ಅಂಕುಡೊಂಕಾಗಿದೆ, ಶಂಕ ಚಕ್ರದ ಹಾಗಿದೆ ಎನ್ನುವ ಜನಪದರ ಈ ಕಲ್ಪನೆ ಅದ್ಭುತವಾದುದಾಗಿದೆ. ಶರೀರ ಸಂಬಂಧಿ ಅಂಗಾಂಗಳಿಗೆ ಸಂಬಂಧಿಸಿದಂತೆ ಅವರು ಅನೇಕ ಒಗಟುಗಳನ್ನು ಕಟ್ಟಿಕೊಟ್ಟಿದ್ದಾರೆ. ಇನ್ನು ಶರೀರದ ಅಂಗಾಂಗಗಳ ಮೂಲಕ ವ್ಯಂಗ್ಯಾರ್ಥಗಳನ್ನು ಹುಟ್ಟುಹಾಕಿದ್ದಾರೆ. “ನಲಿಗೆ ಶುದ್ಧವಿಲ್ಲ”ವೆಂದರೆಕೆಟ್ಟ ಮಾತನಾಡುವವರು ಎಂದರ್ಥವಾಗುತ್ತದೆ. “ಬೆನ್ನಿಗೆ ಚೂರಿಹಾಕು” ಎಂದರೆ ವಂಚಿಸು ಎಂದರ್ಥವಾಗುತ್ತದೆ. ಹೀಗೆ ಶರಿರಕ್ಕೆ ಸಂಬಂದಿಸಿದ ಅಂಗಾಂಗಗಳನ್ನು ಉಲ್ಲೇಖಿಸಿ ಬೇರೆ ಅರ್ಥ ಹೊರಡಿಸುವ ನುಡಿಗಟ್ಟುಗಳು ಜನಪದ ಸಾಹಿತ್ಯದಲ್ಲಿ ಇವೆ.
ಜನಪದ ವೈದ್ಯಕ್ಕೆ ಸಂಬಂಧಿಸಿದಂತೆ ಇಂದು ಹೊಸರೀತಿಯ ಚರ್ಚೆ ಪ್ರಾರಂಭವಾಗಬೇಕಾಗಿದೆ. ನಾಟಿವೈದ್ಯ ಅಥವಾ ಜನಪದ ವೈದ್ಯವು ಗಿಡಮೂಲಿಕೆಗಳ ಮೇಲೆ ನಿಂತಿದೆ. ಇಂದು ಕಾಡನ್ನು – ಪರಿಸರವನ್ನು ನಾಶಗೊಳಿಸುತ್ತಿರುವ ಚಿತ್ರಣಗಳು ಕಣ್ಮುಂದಿವೆ. ಇಂತಹ ಸಂದರ್ಭದಲ್ಲಿ ಗಿಡಮೂಲಿಕೆಗಳು ನಾಶವಾಗತೊಡಗಿವೆ. ಅದಕ್ಕೆ ಬೇರೆ ವ್ಯವಸ್ಥೆಯನ್ನೂ ಸರಕಾರ, ಸಂಘ – ಸಂಸ್ಥೆಗಳು ಮಾಡುತ್ತಿಲ್ಲ. ಗಿಡಮೂಲಿಕೆಗಳು ದೊರೆಯದೆ ನಾಟಿವ್ಯೆದ್ಯ ಪದ್ಧತಿ ನಶಿಸುವ ಅಂಚಿನಲ್ಲಿದೆ. ನಾಟಿವ್ಯೆದ್ಯಕ್ಕೆ ಸಮೀಪವಾಗಿರುವ ಆಯುರ್ವೇದ ವೈದ್ಯ ಪದ್ಧತಿಯೂ ಮರೆಯಗುವ ಸ್ಥಿತಿಯಲ್ಲಿದೆ. ಔಷಧಿಯುಕ್ತ ಸಸ್ಯಗಳು ಸಿಗದೇ ಇರುವುದರಿಂದ, ಕೆಲವು ಸಸ್ಯಗಳು ವಿರಳವಾಗಿರುವುದರಿಂದ ಆಯುರ್ವೇದ ಔಷಧಿಗಳ ಬೆಲೆ ಹೆಚ್ಚಾಗತೊಡಗಿದೆ.
ಜನಪದ ವೈದ್ಯದಲ್ಲಿ ನೈಸರ್ಗಿಕ ಜನಪದ ವೈದ್ಯ ಹಾಗೂ ಮಾಂತ್ರಿಕ ಜನಪದ ವೈದ್ಯವೆಂದು ವರ್ಗೀಕರಣ ಮಾಡಲಾಗುತ್ತದೆ. ಸಸ್ಯ – ಪ್ರಾಣಿ – ಪಕ್ಷಿ – ಖನಿಜ ಈ ಮೊದಲದವುಗಳ ಮೂಲಕ ದೊರೆಯುವ ಔಷಧಗಳನ್ನು ಬಳಸವುದು ನೈಸರ್ಗಿಕ ಜನಪದ ವೈದ್ಯವಾದರೆ, ಮಾಟ – ಮಂತ್ರ – ಮೋಡಿಗಳ ಮೂಲಕ ರೋಗ ಗುಣಪಡಿಸುತ್ತೇವೆಂದು ಹೇಳುವುದು ಮಾಂತ್ರಿಕ ವೈದ್ಯವಾಗುತ್ತದೆ. ಆದರೆ ಮಾಂತ್ರಿಕ ವೈದ್ಯಕ್ಕೆ ಸಂಬಂಧಿಸಿದಂತೆ ವೈಜ್ಞಾನಿಕ ಆಧಾರಗಳು ದೊರೆಯುವುದರಿಂದ ಇದು ಕೇವಲ ಮೂಢನಂಬಿಕೆಯ ವೈದ್ಯಪದ್ಧತಿಯಗಿದೆ.
ಜನಪದ ವೈದ್ಯದಲ್ಲಿಯೇ ಮಾನವ ವೈದ್ಯ, ಪಶುವೈದ್ಯ, ಸಸ್ಯ ವೈದ್ಯ ಎಂದು ವಿಂಗಡಿಸಬಹುದಾಗಿದೆ. ಮನುಷ್ಯರಲ್ಲಿಯೇ ಸ್ತ್ರೀವೈದ್ಯ, ಮಕ್ಕಳವೈದ್ಯವೆಂದು ವರ್ಗೀಕರಿಸಬಹುದಾಗಿದೆ. ರೋಗಗಳಿಗೆ ಸಂಬಂಧಿಸಿದಂತೆ, ಅಂಗಗಳಿಗೆ ಸಂಬಂಧಿಸಿದಂತೆ ಬೇರೆ ಬೇರೆ ಹೆಸರಿನಲ್ಲಿ ಕರೆಯುವ ವೈದ್ಯ ಪದ್ಧತಿಗಳಿವೆ. ಇಂಗ್ಲೀಷ್ ವೈದ್ಯಕೀಯ ಪದ್ಧತಿ (ಆಲೋಪತಿ), ಆಯುರ್ವೇದ ವೈದ್ಯಕೀಯ ಪದ್ದತಿ ಜನಪದ ವೈದ್ಯಪದ್ಧತಿ, ಯುನಾನಿ ವೈದ್ಯ ಪದ್ದತಿಗಳಿಗೆ ಸಂಬಂಧಿಸಿದಂತೆ ಇಂದು ತೌಲನಿಕ ಸಂಶೋಧನೆ – ಚರ್ಚೆ ನಡೆಯಬೇಕಾಗಿದೆ. ಆಮೂಲಕ ಅನ್ವಯಿಕ ವೈದ್ಯಕೀಯ ಪದ್ಧತಿಯನ್ನು ಜಾರಿಗೆ ತರುವ ಅಥವಾ ಅದನ್ನು ಹೊಸ ರೀತಿಯಲ್ಲಿ ಬೆಳೆಸುವ ಪ್ರಯತ್ನಗಳಾಗಬೇಕಾಗಿದೆ. ಈ ಹಿನ್ನೆಲೆಯಲ್ಲಿ ಜನಪದ ವೈದ್ಯವನ್ನು ಅಧ್ಯಯನ ಮಾಡುವುದು ತುಂಬ ಅಗತ್ಯವಿದೆ.
“ಮಾತು ಬಲ್ಲವನಿಗೆ ಜಗಳವಿಲ್ಲ
ಊಟ ಬಲ್ಲವನಿಗೆ ರೋಗವಿಲ್ಲ“
ಎಂಬ ಜನಪದರ ಗಾದೆ ಮಾತಿನಲ್ಲಿ ಮಹತ್ವದ ಸಂಗತಿಗಳಿವೆ. ರೋಗ ಬಂದಾಗ ವೈದ್ಯ ಬೇಕಾಗುತ್ತಾನೆ. ರೋಗವೇ ಬಾರದಿದ್ದರೆ ವೈದ್ಯರ ಅಗತ್ಯವಿರುವುದಿಲ್ಲ. ಕ್ರಮವರಿತು, ಸಮಯಕ್ಕೆ ಸರಿಯಾಗಿ ಸಮತೋಲನದ ಊಟ ಮಾಡುವುದರಿಂದ ರೋಗ ಬರುವುದಿಲ್ಲ . ಅಡುಗೆ ಜಾನಪದದಲ್ಲಿ ಇದಕ್ಕೆ ಸಂಬಂಧಿಸಿದ ಅನೇಕ ವಿವರಗಳಿವೆ. ಅಡುಗೆ ಜಾನಪದ ಇಂದು ವೈವಿಧ್ಯಮಯವದ ರೀತಿಯಲ್ಲಿ ಬೆಳೆದು ನಿಂತಿದೆ.
ಅಡುಗೆ ಪದ್ಧತಿ ಪ್ರದೇಶದಿಂದ ಪ್ರದೇಶಕ್ಕೆ ಭಿನ್ನವಾಗಿದೆ. ಅಡುಗೆಗಳೂ ಕೂಡ ಬೇರೆ ಬೇರೆಯಾಗಿವೆ. ಆಯಾ ಪ್ರದೇಶಗಳಲ್ಲಿ ಬೆಳೆಯುವ ಬೆಳೆಗಳನ್ನವಲಂಭಿಸಿ ಅಡುಗೆ ಇರುತ್ತದೆ. ಮಲೆನಾಡಿನ ಅಡುಗೆಗೂ, ಬಯಲುನಾಡಿನ ಅಡುಗೆಗೂ ತುಂಬಾ ವ್ಯತ್ಯಾಸವಿದೆ. ಕಲಬುರ್ಗಿ ತೊಗರಿಯ ಕಣಜವೆಂದೆನಿಸಿಕೊಂಡಿದೆ. ಹೀಗಾಗಿ ಇಲ್ಲಿ ಬೇಳೆ – ಜೋಳದ ರೊಟ್ಟಿ ಮುಖ್ಯ ಆಹಾರವಾಗಿದೆ. ಮಂಡ್ಯ – ಮೈಸೂರು ಕಡೆ ರಾಗಿ ಬೆಳೆಯುವುದರಿಂದ ಅಲ್ಲಿ ರಾಗಿಮುದ್ದೆ ಮುಖ್ಯ ಆಹಾರವಾಗಿದೆ. ಅದೇ ರೀತಿ ಕರಾವಳಿ ಮೀನು ಪ್ರಾಧಾನ್ಯ ಅಡುಗೆಯಾಗಿದೆ. ಭತ್ತ ಬೆಳೆಯುವ ಪ್ರದೇಶಗಳಲ್ಲಿ ಅನ್ನವೇ ಪ್ರಧಾನ ಅಡುಗೆಯಾಗಿದೆ. ಪ್ರಾದೇಶಿಕ ಅಡುಗೆ, ಪೌಷ್ಠಿಕ ಅಡುಗೆ, ಪಥ್ಯದ ಅಡುಗೆ, ಸಸ್ಯಾಹರ, ಮಾಂಸಾಹಾರದ ಅಡುಗೆ ಹೀಗೆ ಅಡುಗೆ ಪ್ರಕಾರಗಳು ಬೆಳೆಯುತ್ತ ಹೋಗುತ್ತವೆ. ಜನಸಮುದಾಯದ ರುಚಿ ಅಭಿರುಚಿಗಳನ್ನವಲಂಬಿಸಿ ಅಡುಗೆ ಪದ್ಧತಿಯ ವಿವರಗಳು ಕಾಣಿಸಿಕೊಳ್ಳುತ್ತವೆ.
ಮನುಷ್ಯ ಒಂದು ಕಡೆ ನೆಲೆನಿಂತು ರಕ್ಷಣೆ ಪಡೆಯಲು ವಸತಿ ಮಹತ್ವದ ಪಾತ್ರವಹಿಸುತ್ತದೆ. ವಸತಿ ಜಾನಪದದಲ್ಲಿ ಈ ಬಗೆಗೆ ವಿವರಗಳಿವೆ. ವಸತಿ ವ್ಯವಸ್ಥೆ ವರ್ಗ ವ್ಯವಸ್ಥೆಯನ್ನು, ಜಾತಿವ್ಯವಸ್ಥೆಯನ್ನೂ ಅವಲಂಬಿಸಿದೆ. ಈ ದೇಶದಲ್ಲಿ ಭವ್ಯ ಬಂಗಲೆಗಳಿರುವಂತೆ ಕೊಳಕು ಸ್ಲಮ್ ಗಳೂ ಇವೆ. ಅಲ್ಲಿಯೂ ಜನ ವಾಸಿಸುತ್ತಾರೆ. ಇಲ್ಲಿಯೂ ಜನವಾಸಿಸುತ್ತಾರೆ. ಹಳ್ಳಿಗಳಲ್ಲಿ ಊರೊಳಗಿರುವ ಮನೆಗಳ ಹಾಗೆ ಊರ ಹೊರಗಿನ ಕೇರಿಗಳೂ ಇವೆ. ಊರೊಳಗೆ ಮತ್ತು ಊರ ಹೊರಗೆ ವಾಸಿಸುವರೆಲ್ಲ ಮನುಷ್ಯರೇ ಆಗಿದ್ದರೂ ಅವರ ಜಾತಿಗಳು ಬೇರೆ ಬೇರೆಯಾಗಿವೆ. ಹೀಗೆ ವಸತಿ ಜಾನಪದದ ಮೂಲಕವೇ ಈ ದೇಶದ ವರ್ಗವ್ಯವಸ್ಥೆಯನ್ನು ಅರ್ಥಮಾಡಿಕೊಳ್ಳಬಹುದು. ಜನಪದರಲ್ಲಿ ಈ ಬಗೆಗೆ ಹೋರಾಟಗಳು ಕಾಣಿಸುವುದಿಲ್ಲ. ಹೊಂದಾಣಿಕೆಗಳು ಮುಖ್ಯವಾಗುತ್ತವೆ. ಕ್ರಿಮಿ – ಕೀಟ – ಜಲಚರ – ಪಕ್ಷಿ – ಪ್ರಾಣಿ – ಮನುಷ್ಯ – ದೈವ – ದೆವ್ವ ಈ ಎಲ್ಲಾ ಜೀವಿಗಳ ವಸತಿಯ ಬಗೆಗೆ ಜನಪದದಲ್ಲಿ ವಿವರಿಸಲಾಗಿದೆ. ಆದರೆ ಆ ವಿವರವನ್ನೊಂದು ಹೊಸ ದೃಷ್ಟಿಕೋನದಿಂದ ಅಧ್ಯಯನಕ್ಕೊಳಪಡಿಸಬೇಕಾಗುತ್ತದೆ.
ಜಾನಪದ ಆಯಾಮಗಳು : ೬. ಕೃಷಿ ಜಾನಪದ
ಕೃಷಿ ಜಾನಪದ ತುಂಬಾ ವಿಸ್ತಾರವಾಗಿರುವ ಕ್ಷೇತ್ರವಾಗಿದೆ. ಭಾರತದಂತಹ ದೇಶದಲ್ಲಿ ಕೃಷಿಯೇ ಪಧಾನ ಉದ್ಯೋಗವಾಗಿದೆ. ಜನಪದ ಸಾಹಿತ್ಯ, ಸಂಸ್ಕ್ರತಿಕ ಕೃಷಿಕರಿಂದಲೇ ಬೆಳೆದು ನಿಂತಿದೆ. ಕೃಷಿಯನ್ನು ಕುರಿತು ರೈತನನ್ನು ಕುರಿತು ಈಗಾಗಲೇ ಅನೇಕ ಕೃತಿಗಳು ಪ್ರಕಟವಾಗಿವೆ. ಕುವೆಂಪು ಅವರ “ನೇಗಿಲಯೋಗಿ” ಕವಿತೆ ಇಂದು ನಾಡಗೀತೆಯಾಗಿರುವುದು ಹೆಮ್ಮೆಯ ಸಂಗತಿಯಾಗಿದೆ. ಆದರೆ ಜಾಗತೀಕರಣದ ಸಂದರ್ಭದಲ್ಲಿ ಕೃಷಿ ಉತ್ಪನ್ನಗಳ ಬೆಲೆಯಲ್ಲಿ ಏರು ಪೇರು ನಡೆದಿದೆ. ಸಾಲದ ಬಾಧೆಯಿಂದ ರೈತರು ಆತ್ಮಹತ್ಯೆ ಮಾಡಿಕೊಳ್ಳುತ್ತಿದ್ದಾರೆ. ರೈತರ ಮೇಲೆ ಪೋಲಿಸರ ಲಾಠಿ ಪ್ರಹಾರ ನಡೆಯುತ್ತಲೇ ಇದೆ.
ವ್ಯವಸಾಯ ಇಂದು ಕೃಷಿ ವಿಜ್ಞಾನವಾಗಿ ಬೆಳೆದಿದೆ. ಆದರೆ ಹೊರದೇಶಗಳಿಂದ ಬರುವ ಬಿತ್ತನೆ ಬೀಜಗಳು, ರಾಸಾಯನಿಕ ಗೊಬ್ಬರಗಳಿಂದ ಫಲವತ್ತಾದ ಭೂಮಿ ಬಂಜರಾಗತೊಡಗಿದೆ. ರೈತರು ರಾಸಾಯನಿಕ ಗೊಬ್ಬರಕ್ಕಾಗಿ ಹೋರಾಡುವುದನ್ನು ಬಿಟ್ಟು ಸಾವಯುವ ಗೊಬ್ಬರವನ್ನು ಸಿದ್ಧಪಡಿಸಿಕೊಳ್ಳಬೇಕಾಗಿದೆ. ಬೆಲೆಯ ಇಳುವರಿಯ ಆಸೆಗಾಗಿ ರೈತರು ಕೃತಕ ಬೀಜಗಳನ್ನು ಬಿತ್ತಿ ಮೋಸಹೋಗಿದ್ದಾರೆ.
ಸರಕಾರ ರೈತರಿಗಾಗಿ ಅನೇಕ ಯೋಜನೆಗಳನ್ನು ಹಾಕಿಕೊಂಡಿದೆ. ಅದರಲ್ಲಿ ಸಾಲಮನ್ನಾ ಯೋಜನೆಯೂ ಒಂದು. ಸಾಲಮನ್ನಾ ಯೋಜನೆಯ ಆಸೆ ತೋರಿಸುವುದಕ್ಕಿಂತ ರೈತರ ಉತ್ಪನ್ನ ಹೆಚ್ಚುಸುವಲ್ಲಿ ಯೋಜನೆಗಳನ್ನು ರೂಪಿಸುವುದು ಹೆಚ್ಚು ಸೂಕ್ತವೆನಿಸುತ್ತದೆ. ಅದಕ್ಕಾಗಿ ಕೃಷಿ ಪ್ರಾಧಿಕಾರ ರಚಿಸಿ, ಸರಿಯಾದ ಕೃಷಿತಜ್ಞರ ಮೂಲಕ ಆಯಾ ಪ್ರದೇಶದಲ್ಲಿ ರೈತ ಪ್ರತಿನಿಧಿಗಳ ಕಾರ್ಯಾಗಾರ ಮಾಡಿ, ಕೃಷಿ ಉತ್ಪನ್ನಗಳಿಗೆ ಸಂಬಂಧಿಸಿದಂತೆ ಬೀಜ ಹಾಗೂ ಗೊಬ್ಬರಗಳಿಗೆ ಸಂಬಂಧಿಸಿದಂತೆ ರಚನಾತ್ಮಕ ಚರ್ಚೆ ನಡೆಸಿ ಮಾರ್ಗದರ್ಶನ ಮಾಡುವುದು, ಸರಕಾರದಿಂದ ಸಹಾಯಧನ ನೀಡುವುದು ಇನ್ನು ಮುಂತಾದ ಕಾರ್ಯಕ್ರಮಗಳನ್ನು ಹಾಕಿಕೊಳ್ಳಬೇಕಾಗಿದೆ.
ಬರಗಾಲ ಯಾವಾಗಲೂ ರೈತನನ್ನು ಕಾಡುತ್ತಲೇ ಬಂದಿದೆ. ಬಯಲುನಾಡಿನ ರೈತರಂತೂ ಸದಾ ಮುಗಿಲಕಡೆಗೇ ನೋಡುತ್ತಿರುತ್ತಾರೆ. ಮಳೆ ಬಂದರೆ ಬಳೆ, ಬೆಳೆಬಂದರೆ ಸುಗ್ಗಿ, ಮಳೆ ಬಾರದೆ ಬರಗಾಲ ಬಿದ್ದಾಗ ರೈತ ಎದೆ ಒಡೆದುಕೊಳ್ಳುತ್ತಾನೆ. ಬಿತ್ತಿದ ಬೀಜಗಳು ಭೂಮಿಯಲ್ಲಿ ಬತ್ತಿ ಹೋದಾಗ ಕಣ್ಣೀರು ಸುರಿಸುತ್ತಾನೆ. ಬರಗಾಲದ ತೀವ್ರತೆಯೆಂತಹ ದೆಂಬುದನ್ನು ಕೃಷಿ ಜಾನಪದದಲ್ಲಿ ಮನಕರಗುವಂತೆ ಚಿತ್ರಿಸಲಾಗಿದೆ.
“ಒಕ್ಕಲಗೇರ್ಯಾಗ ಮಳಿರಾಜಾ ಅವರು
ಮಕ್ಕಳು ಮಾರ್ಯಾರ ಮಳಿರಾಯ
ಮಕ್ಕಳ ಮಾರೀ ರೊಕ್ಕಾ ಹಿಡಿಕೊಂಡು
ಭತ್ತಂಗ ತಿರಗ್ಯಾರಮಳಿರಾಜಾ“
ಮಳೆಬಾರದೆ ಬರಬಿದ್ದ ಸಂದರ್ಭದಲ್ಲಿ ರೈತರು ತಮ್ಮ ಹೊಟ್ಟೆಯಲ್ಲಿ ಹುಟ್ಟಿದ ಮಕ್ಕಳನ್ನೇ ಮಾರುವ ದೃಶ್ಯ ಹೃದಯವಿದ್ರಾವಕವಾಗಿದೆ. ಬರಗಾಲದ ಸಂದರ್ಭದಲ್ಲಿ ಶ್ರೀಮಂತರು ದವಸ – ಧಾನ್ಯಗಳನ್ನು ಕೂಡಿಹಾಕಿ ಹೆಚ್ಚು ಹಣಕ್ಕೆ ಮಾರಾಟ ಮಾಡುವುದು, ಬಡ್ಡಿಯ ಹೆಸರಿನಲ್ಲಿ ಬಡವರನ್ನು ಸುಲಿದು ತಿನ್ನುವುದು ಸಾಮಾನ್ಯವಾಗಿ ಬಿಟ್ಟಿದೆ. ಹ್ಯೆದರಾಬಾದ ಕರ್ನಾಟಕ ಪ್ರದೇಶದ ರೈತರ ಸ್ಥಿತಿ ಇನ್ನೂ ಚಿಂತಾಜನಕವಾಗಿದೆ. ಇಲ್ಲಿ ಮಳೆಗಾಲ ಸುಗ್ಗಿಕಾಲಕ್ಕಿಂತ ಬರಗಾಲವೇ ಹೆಚ್ಚು. ಡೋಗಬರ – ಡಕ್ಕಿಬರದಂತಿರುವ ಬರಗಾಲಗಳು ಇಲ್ಲಿ ಸಹಜವಾಗಿ ಬಿಟ್ಟಿವೆ. ನೀರಾವರಿ ಕಡಿಮೆ ಇರುವ ಈ ಪ್ರದೇಶದಲ್ಲಿ ರೈತ ಮಳೆಯನ್ನೇ ಅವಲಂಬಿಸಿದ್ದಾನೆ. ರೈತರ ಹೆಸರಿನಲ್ಲಿ ಅಧಿಕಾರಕ್ಕೆ ಬಂದ ರಾಜಕಾರಣಿಗಳು ರೈತನ್ನು ಮರೆತುಬಿಡುತ್ತಾರೆ. ಹೀಗಾಗಿ ರೈತನ ಪಾಡು ಬಯಲುನಾಡಿನ ಪ್ರದೇಶಗಳಲ್ಲಿ ಚಿಂತಾಜನಕವಾಗಿದೆ.
ಮಳೆ ಬಂದರೆ ಮಾತ್ರ ಇಲ್ಲಿ ಬಡವರ ಮುಖದಲ್ಲಿ ಮಂದಹಾಸ ಕಾಣಿಸುತ್ತದೆ. ಮಳೆ ಬಂದು, ಬೆಳೆ ಬೆಳೆದು ಸುಗ್ಗಿ ಹತ್ತಿರವಾದಾಗ ರೈತರಲ್ಲಿ ಸಂಭ್ರಮ ಮೂಡುತ್ತದೆ. ಸುಗ್ಗಿ ಹಾಡುಗಳು ರೈತ ಜಾನಪದದಲ್ಲಿ ಪ್ರಮುಖ ಪಾತ್ರವಹಿಸಿವೆ.
ಜಾನಪದದ ಮೂಲ ನೆಲೆಯೇ ಕೃಷಿ. ಒಕ್ಕಲುತನಕ್ಕೆ ಸಂಬಂಧಿಸಿದ ಸಾಹಿತ್ಯವೇ ಅಲ್ಲಿ ಪ್ರಧಾನವಾಗಿದೆ. ಉತ್ತರ ಕರ್ನಾಟಕದಲ್ಲಿ ಲಿಂಗಾಯಿತ ಒಕ್ಕಲಿಗರು, ದಕ್ಷಿಣ ಕರ್ನಾಟಕದಲ್ಲಿ ಗೌಡ ಒಕ್ಕಲಿಗರು ಹಾಗೂ ಕರಾವಳಿ ಹಾಲಕ್ಕಿ ಒಕ್ಕಲಿಗರು ಸೃಷ್ಟಿಸಿದ ಜನಪದ ಸಾಹಿತ್ಯವೇ ಎದ್ದು ಕಾಣುತ್ತದೆ. ಕೃಷಿ ಜಾನಪದ ಇತ್ತೀಚೆಗೆ ಕ್ಷೀಣಿಸತೊಡಗಿದೆ. ಲಕ್ಷಗಟ್ಟಲೆ ಎಕರೆ ಹೊಲವನ್ನು ಎಸ್.ಇ.ಝಡ್ ಹೆಸರಿನಲ್ಲಿ ಖಾಸಗಿ ಕಂಪನಿಗಳು ವಶಪಡಿಸಿಕೊಳ್ಳುತ್ತಲಿವೆ. ಉದ್ಯೋಗೀಕರಣದ ಹೆಸರಿನಲ್ಲಿ ಖಾಸಗಿ ಕಂಪನಿಗಳು ವಶಪಡಿಸಿಕೊಂಡ ರೈತರ ಭೂಮಿ, ರಿಯಲ್ ಎಸ್ಟೇಟ್ ದಂಧೆಯಾಗಿ ಪರಿವರ್ತನಗೊಂಡಿದೆ. ಮುದೊಂದು ದಿನ ಕೃಷಿ ಸಲಕರಣೆಗಳನ್ನು ವಸ್ತು ಸಂಗ್ರಹಾಲಯದಲ್ಲಿ ನೋಡುವ ಸಮಯ ಬಂದೀತೇನೊ ಎಂಬ ಭಯವಾಗತೊಡಗಿದೆ.
ಕೃಷಿಕರ ಅನುಭವ ಅತ್ಯಮೂಲ್ಯವಾದುದು. ಅದನ್ನು ವೈಜ್ಞಾನಿಕ ನೆಲೆಯಲ್ಲಿ ವಿಶ್ಲೇಷಿಸುವ ಪ್ರಯತ್ನಗಳು ನಡೆದಿಲ್ಲ. ನಗರದಲ್ಲಿ ಬಳೆದವರಿಗೆ ಕೃಷಿಕರ ಅನುಭವ ಅರ್ಥವಾಗುವುದೇ ಇಲ್ಲ. ಜಲಜಾನಪದಕ್ಕೆ ಸಂಬಂಧಿಸಿದಂತೆ ಅವರಲ್ಲಿ ವೈವಿಧ್ಯಮಯವಾದ ಅನುಭವಗಳಿವೆ. ಭರಣಿ, ರೋಣಿ, ಆರಿದ್ರ, ಅಶ್ವಿನಿ, ಮೃಗಶಿರ, ಉತ್ತರಿ, ಸ್ವಾತಿ, ಚಿತ್ತಿ, ವಿಶಾಖ ಮಳೆಗಳಿಗೆ ಸಂಬಂಧಿಸಿದಂತೆ ಕೃಷಿಕರಲ್ಲಿರುವ ನಂಬಿಕೆಗಳು ಅಧ್ಯಯನ ಯೋಗ್ಯವಾಗಿವೆ. ಒಕ್ಕಲಿಲ್ಲದ ಊರು, ಮಕ್ಕಳಿಲ್ಲದ ಮನೆ ವ್ಯರ್ಥವೆಂದು ಹೇಳಲಾಗಿದೆ. ಹಸಿಯಾದಾಗ ಬಿತ್ತಿ, ಹಸಿವಾದಾಗ ಉಂಡು, ಗಾಳಿ ಬಿಟ್ಟಾಗ ತೂರು ಎಂಬುದು ಅವರ ಅನುಭವದ ಮಾತು.
ರೈತ ಮಳೆಯನ್ನೇ ನೆಚ್ಚಿದ್ದಾನೆ. ಬಯಲುಸೀಮೆಯ ರೈತರಂತೂ ಯಾವಾಗಲೂ ಮುಗಿಲಕಡೆಗೇ ನೋಡುತ್ತಿರುತ್ತಾರೆ. ಹೀಗಾಗಿ ಜಲ ಜಾನಪದಕ್ಕೆ ಸಂಬಂಧಿಸಿದಂತೆ ಅವರಲ್ಲಿ ವಿಶಿಷ್ಟವಾದ ಅನುಭವಗಳಿವೆ.
“ಮಳೆ ಬಂದರೆ ಕೇಡಲ್ಲ, ಮಗ ಉಂಡರೆ ಕೇಡಲ್ಲ” ಎಂಬ ಗಾದೆ ಮಾತಂತೂ ಜನಪ್ರಿಯವಾಗಿದೆ. ಮುಂಜಾನೆ ಬರುವ ಮಳೆಗಿಂತ ರಾತ್ರಿ ಬರುವ ಮಳೆಯೇ ರೈತರಿಗೆ ಅನುಕೂಲ. ಆದುದರಿಂದ ಅವರು “ಮುಂಜಾನೆ ಬಂದ ಮಳಿಯಲ್ಲ, ಮಧ್ಯಾಹ್ನ ಬಂದ ಅಳಿಯನಲ್ಲ” ಎಂಬ ಗಾದೆ ಮಾತನ್ನು ಕಟ್ಟಿಕೊಂಡಿದ್ದಾರೆ. “ರೋಣಿ ಮಳಿ ಹೊಡದರ ಓಣಿ ತುಂಬಾ ಜ್ವಾಳ” ಎಂಬ ಗಾದೆ ಮಾತು ಎಲ್ಲ ಕಾಲಕ್ಕೂ ದಿಟವಾಗಿದೆ. ಈ ಮಾತಿನ ಹಿಂದಿರುವ ವೈಜ್ಞಾನಿಕ ಸತ್ಯವೇನೆಂಬುದನ್ನು ಇಂದು ಖಗೋಲಶಾಸ್ತ್ರದ ಮೂಲಕ ಕಂಡುಕೊಳ್ಳಬೇಕಾಗಿದೆ. “ಮೃಗ ಮಿಂಚಬಾರದು, ಆರಿದ್ರ ಗದ್ದರಿಸಬಾರದು” ಎಂಬಂತಹ ನುಡಿಯಲ್ಲಿರುವ ಕಾರಣಗಳನ್ನು ತಿಳಿದುಕೊಳ್ಳಬೇಕಾಗಿದೆ. ಆರಿದ್ರ ಮಳಿ ಗದ್ದರಿಸಿದರೆ ಮಂದೆ ಆರುಮಳಿ ಬರುವುದಿಲ್ಲವೆಂಬ ನಂಬಿಕೆಗಿರುವ ವೈಜ್ಞಾನಿಕ ಕಾರಣಗಳನ್ನು ಕೊಂಡುಕೊಳ್ಳಬೇಕಾಗಿದೆ.
೧. ಬರಣಿ ಮಳಿಗೆ ಬತ್ತ ಬಿತ್ತಿ, ಆರಿದ್ರ ಮಳಿಗೆ ಹರಗಿ ಹೊಡೆದರ ಹೇಳಿದಷ್ಟು ಕಾಳು.
೨. ಅಶ್ವಿನಿ ಮಳಿಯಾದರ ಅಶನಕ್ಕೂ ನೆಲೆಯಿಲ್ಲ
೩. ಆರದ್ರ ಮಳಿಗೆ ಗಿಡ ಹಚ್ಚಿದರ ಆರುಕಾಯಿ ಹೆಚ್ಚು
೪. ಆಶ್ಲೇಷ ಮಳಿ ಬಂದರ ಆಸರಾಗತದ
೫. ಉತ್ತಿಗಿ ಬಿತ್ತರಿ, ಸಿವರಾತ್ರಿಗಿ ಕಿತ್ತರಿ
೬. ಆದರ ಮಗಿ ಆಗದಿದ್ದರ ಹೊಗಿ
೭. ವಿಶಾಖ ಮಳಿ ಬಂದರ ವಿಷಾ ತೊಳಿತಾದ
೮. ಸ್ವಾತಿ ಮಳಿಯಾದ ಮ್ಯಾಲ ಯಾತರ ಮಳಿ
ಹೀಗೆ ಮಳೆಗೆ ಸಂಬಂಧಿಸಿದಂತೆ ಕೃಷಿಕರಲ್ಲಿರುವ ಅನುಭವಗಳನ್ನು ಇಂದಿನ ಕೃಷಿವಿಜ್ಞಾನ ಗಮನಿಸಬೇಕಾಗಿದೆ. ಇದರ ಹಿಂದಿರುವ ವೈಜ್ಞಾನಿಕ ಕಾರಣಗಳನ್ನು ಹುಡುಕ ಬೇಕಾಗಿದೆ.
“ಹೊನ್ನ ಬಿತ್ತೇವ ಹೊಲಕೆಲ್ಲ” ಎಂಬ ರೈತರ ನುಡಿಯಲ್ಲಿ ಮಹತ್ವದ ಧ್ವನಿಯಿದೆ. “ಹರಗುವವನ ಹಲ್ಲು ಚೆಂದ, ಕೂರಿಗೆ ಹೊಡೆಯೋನ ದಟ್ಟಿಸುತ್ತಿದ್ದ ನಡು ಚೆಂದ” ಎಂಬಂತಹ ನುಡಿಗಳು ಬಿತ್ತುವಾಗಿನ ಸಂಭ್ರಮವನ್ನು ವಿವರಿಸುತ್ತವೆ. ಹಂತಿಯ ಹಾಡುಗಳಲ್ಲಿ ಸುಗ್ಗಿ ಸಂಭ್ರಮವನ್ನು ಕಾಣಬಹುದಾಗಿದೆ. ಮಳೆ ಭೂಮಿ – ಕೃಷಿ ಸಲಕರಣೆಗಳು ಆಯಗಾರರು ಇವೆಲ್ಲ ರೈತ ಜಾನಪದದಲ್ಲಿ ಬರುತ್ತವೆ. ರೈತನ ವೃತ್ತಿ ಸಲಕರಣೆಗಳಲ್ಲಿ ಆಧುನಿಕತೆ ಬೆಳೆದಂತೆಲ್ಲ ಬದಲಾವಣೆಯಾಗಿರುವುದನ್ನು ಕಾಣಬಹುದಾಗಿದೆ. ಎತ್ತು ಮತ್ತು ನೇಗಿಲು ಸ್ಥಾನದಲ್ಲೀಗ ಟ್ರ್ಯಾಕ್ಟರ್ ಬಂದಿದೆ. ಸೆಗಣೆಗೊಬ್ಬರದ ಸ್ಥಾನದಲ್ಲಿ ರಾಸಾಯನಿಕ ಗೊಬ್ಬರ ಬಂದಿದೆ. ದೇಸಿ ತಳಿಗಳಿಗೆ ಬದಲಾಗಿ ಹೈಬ್ರಿಡ್ ತಳಿಗಳು ಬಂದಿವೆ. ರೈತ ತನ್ನ ಅಸ್ತಿತ್ವಕ್ಕಾಗಿ, ಹೆಚ್ಚುವರಿ ಫಸಲು ಪಡೆಯುವುದಕ್ಕಾಗಿ ಅಧುನಿಕತೆಯ ಬೆನ್ನುಹತ್ತಿ ಅನೇಕ ಸಲ ಮೋಸ ಹೋಗಿದ್ದಾನೆ. ಅಧುನಿಕ ಉತ್ಪನ್ನಗಳು ರೈತನಿಗಿರಬಾರದೆಂದಲ್ಲ, ಆದರೆ ಅವು ರೈತರ ಬದುಕಿಗೆ ಪೂರಕವಾಗಿರಬೇಕು. ಹೊಸ ಹೊಸ ತಂತ್ರಜ್ಞಾನದ ಆವಿಷ್ಕಾರಗಳು ರೈತರಿಗೆ ಯೋಗ್ಯ ಬೆಲೆಯಲ್ಲಿ ದೊರೆಯುವಂತಾಗಬೇಕು ಆಗ ಮಾತ್ರ ರೈತರಿಗೆ ಆಧುನಿಕತೆಯಲ್ಲಿ ಭರವಸೆ ಮೂಡುತ್ತದೆ.
ಕೃಷಿ ಜಾನಪದದಲ್ಲಿ, ರೈತ ಜನಪದದ ಜತೆಗೆ ಇನ್ನೂ ಅನೇಕ ಉಪ ವಿಭಾಗಗಳಿವೆ. ರೇಷ್ಮೆ ಕೃಷಿ, ಪಶು ಸಾಕಾಣಿಕೆ, ಮೀನು ಕೃಷಿ ಕುರಿ ಸಾಕಾಣಿಕೆ, ಹೈನುಗಾರಿಕೆ ಇವೆಲ್ಲ ಕೃಷಿ ಜಾನಪದದ ಭಾಗಗಳಾಗಿವೆ. ಜಾಗತೀಕರಣದ ನೇರ ಪರಿಣಾಮ ಇಂದು ಕೃಷಿ ಜಾನಪದದ ಮೇಲಾಗಿದೆ. ಅಮೇರಿಕನ್ ಭಾಷೆ ಮತ್ತು ಜೀವನಶ್ಯೆಲಿಯನ್ನು ಜಾಗತೀಕರಣಗೊಳಿಸುತ್ತ ಸ್ಥಳೀಯವಾದುದನ್ನು ತುಚ್ಛೀಕರಿಸುವ ಜಾಗತೀಕರಣವು, ಜಾನಪದಕ್ಕೆ ಕೊಡಲಿಪೆಟ್ಟು ಕೊಟ್ಟಿದೆ. ಇತ್ತೀಚಿನ ದಶಕಗಳಲ್ಲಿ ರೈತರು ಕಂಗಾಲಾಗುತ್ತಿರಲು, ಗುಳೆ ಹೊಗುತ್ತಿರಲು ಜಾಗತೀಕರಣದ ಬೆಳೆವಣಿಗೆಯೇ ಪ್ರಮುಖ ಕಾರಣವಾಗಿದೆ. ರೈತರಿಗೆ ಕೃಷಿಗೆ ಸಂಬಂಧಿಸಿದಂತೆ ಹೆಚ್ಚಿನ ಸಂಶೋಧನೆಗಳು ನಡೆಯಬೇಕಾಗಿದೆ.
ಜಾನಪದ ಆಯಾಮಗಳು : ೭. ಜನಾಂಗಿಕ ಜಾನಪದ
ಜಾತಿ – ಜನಾಂಗಿಕ ವರ್ಗೀಕರವು ಅಧ್ಯಯನದ ಅನುಕೂಲಕ್ಕಾಗಿದೆಯೇ ಹೊರತು ಒಡೆದಾಳುವುದಕ್ಕಲ್ಲ. ಆದರೆ ಆಳುವ ವ್ಯವಸ್ಥೆ ಚರಿತ್ರೆಯುದ್ದಕ್ಕೂ ಒಡೆದಾಳುವ ನೀತಿಯನ್ನೇ ಅವಲಂಬಿಸಿಕೊಂಡು ಬಂದಿದೆ. ಜನಪದ ವ್ಯವಸ್ಥೆ ಮಾತ್ರ ಈ ಜನಾಂಗಗಳನ್ನು ಕೂಡಿಸುತ್ತ ಬಂದಿದೆ. ಯಾವುದೇ ಜನಾಂಗ ತನ್ನಷ್ಟಕ್ಕೆ ತಾನು ಮೇಲೂ ಅಲ್ಲ – ಕೀಳೂ ಅಲ್ಲ. ಆದರೆ ಆಳುವ ವ್ಯೆವಸ್ಥೆ ತನ್ನ ಸ್ವಾರ್ಥಕ್ಕಾಗಿ ಜನಾಂಗ – ಜನಾಂಗಗಳಲ್ಲಿ ದ್ವೇಷವನ್ನು ಹುಟ್ಟು ಹಾಕುತ್ತದೆ. ಆಗ ಕೋಮು ಘರ್ಷಣೆಗಳು ಪ್ರಾರಂಭವಾಗುತ್ತವೆ. ಜನಾಂಗಕ ಅಧ್ಯಯನಗಳಿಂದ ಸಾಂಸ್ಕೃತಿಕ ಸಂಬಂಧಗಳು ಬೆಳೆದು ಜನಾಂಗ – ಜನಾಂಗಗಳಲ್ಲಿ ಸೌಹಾರ್ದತೆಯುಂಟಾಗುತ್ತದೆ. ನಮ್ಮ ಪುರಾತನವಾದ ಸಾಂಸ್ಕ್ರತಿಕ ನೆಲೆಗಳ ಹುಡುಕಾಟಕ್ಕಾಗಿ ಬುಡಕಟ್ಟು ಜಾನಪದವನ್ನೇ ಅವಲಂಬಿಸಬೇಕಾಗುತ್ತದೆ. ಬುಡಕಟ್ಟು ಸಮುದಾಯ – ದಲಿತ ಸಮುದಾಯ – ಶ್ರಮಿಕ ಸಮುದಾಯ ಈ ದೇಶದ ಮೂಲ ಜನಾಂಗವಾಗಿದ್ದು ತಳಸಂಸ್ಕೃತಿಯ ವಾರಸುದಾರರಾಗಿದ್ದಾರೆ. ಈ ಹಿನ್ನಲೆಯಲ್ಲಿ ಈ ಜನಾಂಗಗಳ ಅಧ್ಯಯನ ನಡೆಯಬೇಕಾಗುತ್ತದೆ. ಅದೇ ರೀತಿ ಪುರೋಹಿತಶಾಹಿ ವಂಚನೆಯಿಂದ ಶೋಷಣೆಗೊಳಗಾದ ಮಹಿಳೆಯರು ಹಾಗೂ ಮುಸ್ಮೀಮರನ್ನು ಕರಿತು ವಿಶೇಷ ಅಧ್ಯಯನಗಳು ನಡೆಯಬೇಕಾಗಿವೆ. ಈ ಎಲ್ಲ ತಳಸಂಸ್ಕೃತಿಗಳ ಅಧ್ಯಯನದ ಮೂಲಕ ಜಾಗತೀಕರಣದ ಸವಾಲುಗಳನ್ನೆದುರಿಸಲು ಸಾಧ್ಯವಿದೆ.
ಸಾವಿರಾರು ವರ್ಷಗಳಿಂದ ನಗರ ಸಂದ್ಕೃತಿಯ ಪ್ರಭಾವಕ್ಕೊಳಗಾದ ಬುಡಕಟ್ಟು ಸಮುದಾಯಗಳು ಗುಡ್ಡಗಾಡು, ಹಿಮಾಲಯ ತೊಪ್ಪಲು ಪ್ರದೇಶಗಳಲ್ಲಿ ನೆಲೆಸಿ ತಮ್ಮ ಉಪ ಭಾಷೆಗಳನ್ನುಳಿಸಿಕೊಂಡಿದ್ದಾರೆ. ಅವರ ಆಚರಣೆಗಳು ಗಮನ ಸೆಳೆಯುತ್ತವೆ ಬೇಟೆಯುಗದ ಅನೇಕ ಆಚರಣೆಗಳನ್ನು ಅಲ್ಲಿ ಕಾಣಬಹುದಾಗಿದೆ.
ಬುಡಕಟ್ಟು ಜನಾಂಗಗಳನ್ನು ಕೂಡಾ ಅವುಗಳ ವೃತ್ತಿಗಳನ್ನಾಧರಿಸಿ ವರ್ಗೀಕರಣ ಮಾಡಲಾಗಿದೆ. ಬೇಟೆ ಮಾಡಿ ಆಹಾರ ಸಂಗ್ರಹಿಸುವ ಬುಡಕಟ್ಟುಗಳು, ಪಶುಪಾಲಕ ಬುಡಕಟ್ಟುಗಳು, ಕೃಷಿಕ ಬುಡಕಟ್ಟುಗಳು, ಅಪರಾಧಿ ಅಲೆಮಾರಿ ಬುಡಕಟ್ಟುಗಳು ಹೀಗೆ ಈ ವರ್ಗೀಕಣ ಮುಂದುವರಿಯುತ್ತದೆ. ಹೈದ್ರಾಬಾದ ಕರ್ನಾಟಕಪ್ರದೇಶದ ಗಡಿಭಾಗದಲ್ಲಿ ಚೆಂಚರು, ಅಡವಿ ಚೆಂಚರು, ರಾಜಗೊಂಡ, ಹಕ್ಕಿಪಿಕ್ಕಿ ಬುಡಕಟ್ಟುಗಳು ಜೀವನೋಪಾಯಕ್ಕಾಗಿ ಅಲೆಮಾರಿ ಬುಡಕಟ್ಟುಗಳಾಗಿವೆ. ಕಾಡುಕುರುಬ, ಸೋಲಿಗ, ಅಡವಿ ಚಂಚರು, ಕುಮ್ರಿ, ಬೇಡ, ಹಿಕಿಪಿಕ್ಕಿ ಈ ಮೊದಲಾದ ಬುಡಕಟ್ಟುಗಳು ಇಂದಿಗೂ ಬೇಟೆಯನ್ನೇ ಅವಲಂಬಿಸಿವೆ. ಹಸಲ, ಇರುಳ, ಕೋಟ ಜೋಡ , ಯರವ ಈ ಮೊದಲಾದ ಬುಡಕಟ್ಟುಗಳು ಪಶುಪಾಲನೆ ವೃತ್ತಿಯಲ್ಲಿವೆ. ಹಾಲಕ್ಕಿ ಒಕ್ಕಲಿಗ, ಕೊರಗ, ಗೊಂಡ ಈ ಮೊದಲಾದ ಬುಡಕಟ್ಟುಗಳ ಬಗೆಗೆ ಅಧ್ಯಯನಗಳು ನಡೆದಿವೆ. ಕನ್ನಡ ವಿಶ್ವವಿದ್ಯಾಲಯದಿಂದ ಬುಡಕಟ್ಟು ಜನಾಂಗ ಹಾಗೂ ಸಾಹಿತ್ಯಕ್ಕೆ ಸಂಬಂಧಿಸಿದಂತೆ ಕೆಲವು ಮಹತ್ವದ ಕೃತಿಗಳು ಪ್ರಕಟವಾಗಿವೆ.
ಕೇರಳ ರಾಜ್ಯದ ವೈನಾಡು ಜಿಲ್ಲೆಯ ಮುತಂಗಾ ಅರಣ್ಯ ಪ್ರದೇಶದಲ್ಲಿ ಕರ್ನಾಟಕದಿಂದ ವಲಸೆ ಹೋದ ಆದಿವಾಸಿಗಳಿದ್ದಾರೆ. ಮೈಸೂರು ಜಿಲ್ಲೆಯ ಹೆಗ್ಗಡದೇವನ ಕೋಟೆ ಹಾಗೂ ಬೇಗೂರು ಪ್ರದೇಶದಲ್ಲಿ ಕಾಡಕುರುಬ, ಜೇನಕುರುಬ ಜನಾಂಗಗಳಿವೆ. ಮುತಂಗಾ ಅರಣ್ಯ ಪ್ರದೇಶದಲ್ಲಿ ಕಟ್ಟು ನಾಯಕನ್, ಫಣಿಯನ್, ಅಡಿಯನ್, ಉರಲಿ ಕುರುಮನ್ (ಬೆಟ್ಟಕುರುಬ), ಕಾಡರ್, ಕೊರಗ, ಕುರಿಚೆಯನ್ ಈ ಮುಂತಾದ ಜನಾಂಗಗಳು ನೆಲೆಸಿವೆ. ಲಂಬಾಣಿ ಜನಾಂಗಕ್ಕೆ ಸಂಬಂಧಿಸಿದಂತೆ ಈಗಾಗಲೇ ಅಧ್ಯಯನಗಳು ನಡೆದಿವೆ.
ದಲಿತರು ಸಾಹಿತ್ಯ ಸಂಸ್ಕೃತಿಯ ಮುಖ್ಯ ವಾಹಿನಿಯಲ್ಲಿ ಬಂದು ಸಾಧನೆ ಮಾಡಿದ್ದು ಹನ್ನೆರಡನೇ ಶತಮಾನದ ವಚನ ಚಳುವಳಿಯ ಸಂದರ್ಭದಲ್ಲಿ ಹಾಗೂ ಜನಪದ ಸಾಹಿತ್ಯ ಸಂದರ್ಭದಲ್ಲಿ, ಮಂಟೇಸ್ವಾಮಿ, ಮಾದೇಶ್ಚರ, ಎತ್ತಪ್ಪ, ಜುಂಜಪ್ಪ ಈ ಸಂಸ್ಕ್ರತಿಕ ನಾಯಕರು ಜಾನಪದವನ್ನು ಬೆಳೆಸಿದರು, ಸಮುದಾಯಗಳ ನಡುವೆ ಸಾಮರಸ್ಯ ತಂದರು. ಹನ್ನೇರಡನೇ ಶತಮಾನದ ವಚನ ಚಳುವಳಿಯ ಸಂದರ್ಭದಲ್ಲಿ ದೇವರೇ ದಲಿತರ ಭಕ್ತಿಗೆ ಮೆಚ್ಚಿ ಅವರ ಮನೆಗೆ ಬಂದರೆ, ಜನಪದದಲ್ಲಿ ಮಂಟೇಸ್ವಾಮಿ, ಮಲೆಮಾದೇಶ್ವರರಂತಹ ದಲಿತ ಸಾಧಕರು ಸ್ವತಹ ದೇವರೇ ಆಗಿಬಿಟ್ಟಿದ್ದಾರೆ. ಇಂದು ಈ ಎರಡೂ ದೈವಗಳಿಗೆ ಸಹಸ್ರಾರು ಭಕ್ತರು ನಡೆದುಕೊಳ್ಳುತ್ತಿದ್ದಾರೆ. ದಲಿತ ಜಾನಪದ ಇಂದು ಹೊಸ ಸಾದ್ಯತೆಗಳ ಹಿನ್ನೆಲೆಯಲ್ಲಿ ಬೆಳೆಯುತ್ತಲಿದೆ.
ಜಾನಪದಕ್ಕೆ ಮುಸ್ಲಿಂ ಜನ ಸಮುದಾಯ ನೀಡಿದ ಕೊಡುಗೆ ಗಮನಾರ್ಹವಾಗಿದೆ. ಇದನ್ನು ಮುಸ್ಲಿಂ ಜಾನಪದವೆಂದು ಕರೆಯುವುದು. ಸಂಕುಚಿತವೆನಿಸಿದಾದರೂ ಅಧ್ಯಯನದ ದೃಷ್ಟಿಯಿಂದ ಇಂತಹ ವರ್ಗೀಕರಣಗಳು ಅನಿವಾರ್ಯವಾಗುತ್ತವೆ. ಮೊಹರಂ ಹಬ್ಬದ ಆಚರಣೆಗಳು ಹಿಂದೂ – ಮುಸ್ಲಿಂ ಭಾವ್ಯೆಕ್ಯತೆಗೆ ಸಾಕ್ಷಿಯಾಗಿವೆ. ರಾಯಚೂರು ಜಿಲ್ಲೆಯ ಲಿಂಗಸೂರು ತಾಲೂಕಿನ ಮುದಗನಲ್ಲಿನಲ್ಲಿ ಮೊಹರಂ ಹಬ್ಬಕ್ಕಾಗಿ ಲಕ್ಷಾಂತರ ಜನ ಸೇರುತ್ತಾರೆ. ಮೊಹರಂ ಹಾಡುಗಳು ಕೇಳುವ ಕಿವಿಗಳಲ್ಲಿ ಕರುಣೆಯನ್ನು ಬಿತ್ತುತ್ತವೆ. ಹಸನ್ – ಹುಸೇನ ಕುರಿತಾದ ನೂರಾರು ಪದಗಳನ್ನು ಕಲಾವಿದರು ರಾತ್ರಿಯಿಡೀ ಹಾಡುತ್ತಾರೆ. ಮುದಗಲ್ಲಿನಲ್ಲಿ ಮುಸಿಂ ಮನೆತನಗಳು ತುಂಬ ವಿರಳ. ಆದರೆ ಮಹರಂ ಹಬ್ಬ ಮಾತ್ರ ರಾಜ್ಯದಲ್ಲಿಯೇ ವಿಜೃಂಭಣೆಯಿಂದ ನಡೆಯುವುದು ಮುದಗಲ್ಲಿನಲ್ಲಿ ಎಂಬ ವಿಷಯ ತಿಳಿದಾಗ ನಮ್ಮ ಸಮುದಾಯಗಳಲ್ಲಿರುವ ಸೌಹಾರ್ದತೆ ಎಂತಹದೆಂಬುದು ಅಧ್ಯಯನ ಮಾಡಿದಾಗ ಅರಿವಿಗೆ ಬರುತ್ತದೆ.
ನಾನು ತತ್ವಪದಕಾರರ ಬಗೆಗೆ ಕ್ಷೇತ್ರಕಾರ್ಯ ಮಾಡುವಾಗ ಜನಸಮುದಾಯದ ಸೌಹಾರ್ದತೆಯನ್ನು ಕಂಡು ಬೆರಗಾಗಿದ್ದೇನೆ. ಶಿಶುನಾಳ ಶರೀಪ – ಗೋವಿಂದ ಭಟ್ಟರ ಶಿಷ್ಯ , ಅದೇ ರೀತಿ ಚೆನ್ನೂರು ಜಲಾಲಸಾಹೇಬ, ಕೂಡಲೂರ ಬಸವಲಿಂಗನ ಶಿಷ್ಯ, ಚಿತಾಪುರ ತಾಲೂಕಿನ ಅಣಕ ಸೂಗೂರು ಗ್ರಾಮದಲ್ಲಿ ಕ್ರಿ. ಶ. ೧೭೭೦ರಲ್ಲಿ ಜನಿಸಿದ ಜಲಾಲ ಸಾಹೇಬ ಕನ್ನಡದ ಮೊದಲ ಮುಸ್ಲಿಂ ತತ್ವಪದಕಾರ. ಅದೇ ರೀತಿ ಮೋಚನಳ್ಳಿ ಹಸನಸಾಹೇಬನ ಆರಾಧ್ಯದ್ಯೆವ ಇಟಗಾದ ವೀರಭದ್ರ, ಆ ವೀರಭದ್ರ ದೇವನೇ ಹಸನಸಾಹೇಬನ ತತ್ವಪದದಲ್ಲಿ ‘ಇಟಪುರೀಶ’ ಅಂಕಿತದಲ್ಲಿ ಪ್ರಕಟಗೊಂಡಿದ್ದಾನೆ.
ಸರಪುರ ತಾಲೂಕಿನ ಗೋನಾಳ ಗ್ರಾಮದಲ್ಲಿ ಜನಿಸಿದ ಮೌನೇಶ್ವರರು ಈ ಪ್ರದೇಶದ ಜನತೆಯಲ್ಲಿ ಖ್ವಾಜಾ ಅಮೀನದೀನರ ಅವತಾರವೆಂದೇ ಪ್ರಸಿದ್ಧರಾಗಿದ್ದಾರೆ. ಅದೇ ರೀತಿ ಕೊಡೇಕಲ್ಲ ಬಸವಣ್ಣನವರನ್ನೂ ಮಹಮ್ಮದ ಪೈಗಂಬರ ಅವರ ಅವತಾರವೆಂದು ಜನ ಪೂಜಿಸುತ್ತಾರೆ. ಕಲಬುರ್ಗಿ ಶರಣ ಬಸವೇಶ್ವರ ಹಾಗೂ ಖಾಜಾ ಬಂದೇ ನವಾಜ ಅವರ ಸಾಂಸ್ಕ್ರತಿಕ ಸಮನ್ವಯ ಇಂದಿಗೂ ಮಾದರಿಯಾಗಿದೆ. ಖಾಜಾ ಬಂದೇ ನವಾಜ ದರ್ಗಾದಿಂದ, ಪುರುಷ ಬಟ್ಟಲು ಬಂದ ನಂತರವೇ ಶರಣ ಬಸವೇಶ್ವರ ಜಾತ್ರೆ ಪ್ರಾರಂಭವಾಗುತ್ತದೆ. ಕೊಡೇಕಲ್ಲ ಬಸವಣ್ಣನ ಜಾತ್ರೆ ಹಿಂದೂ – ಮುಸ್ಲಿಂ ಭಾವ್ಯೆಕ್ಯತೆಗೆ ಹೆಸರಾಗಿದೆ. ಸುರಪುರ ತಾಲೂಕಿನ ಕೊದೇಕಲ್ಲ ಗ್ರಾಮದಲ್ಲಿರುವ ಈ ಗುಡಿ ಹೊರಗೆ ಮಸೀದಿಯಂತೆ ಕಾಣುತ್ತದೆ. ಒಳಗೆ ಗೋರಿಯ ಆಕಾರದಲ್ಲಿ ಗದ್ದುಗೆಯಿದೆ. ಇಲ್ಲಿಯ ಸ್ವಾಮಿಗಳಿಗೆ ಲಿಂಗವಿಲ್ಲ. ಹೀಗೆ ಹಿಂದೂ – ಮುಸ್ಲಿಂ ಜನಾಂಗಗಳ ಸಮನ್ವಯತೆಗೆ ಸಾಕ್ಷಿಯಾಗಿ ಕೊಡೇಕಲ್ಲ ಕಾಣಿಸಿಕೊಳ್ಳುತ್ತದೆ. ಶಿರಹಟ್ಟಿ ಫಕೀರೇಶ್ವರ ಪುರಾಣವನ್ನು ಬರೆದವರು ದ್ಯಾಂಪೂರ ಚೆನ್ನಕವಿಗಳು. ಅವರು ತಮ್ಮ ಪುರಾಣದಲ್ಲಿ ಖ್ವಾಜಾ ಅಮೀನ ದೀನರು ಶ್ರೀ ಫಕೀರೇಶ್ಚರರ ಗುರುಗಳಾಗಿದ್ದರೆಂದು ತಿಳಿಸುತ್ತಾರೆ. ಹೀಗೆ ಮುಸ್ಲಿಂ ಜಾನಪದದ ಅಧ್ಯಯನಕ್ಕೆ ತೊಡಗಿದರೆ, ಅದು ಸೌಹಾರ್ದ ಜಾನಪದವಾಗಿ ಕಾಣುತ್ತದೆ. ಮಹಿಳಾಜಾನಪದ ಕುರಿತಂತೆ ಇತ್ತೀಚೆಗೆ ಹೊಸ ಚರ್ಚೆಗಳು ಪ್ರಾರಂಭವಾಗಿವೆ. ಮಹಿಳಾ ಜಾನಪದದ ಸಾಧ್ಯತೆಗಳನ್ನು ಪ್ರಕಟಿಸಿದವರಲ್ಲಿ ಶಾಂತಿನಾಯಕ, ಗಾಯತ್ರೀ ನಾವಡ, ಸಂಧ್ಯಾರೆಡ್ಡಿ ಈ ಮುಂತಾದವರು ಪ್ರಮುಖರಾಗಿದ್ದಾರೆ.
ಉತ್ತರ ಕರ್ನಾಟಕದ ಜನಪದ ಸಾಹಿತ್ಯದಲ್ಲಿ ಚಿತ್ರಿತವಾಗಿರುವ ಮಹಿಳೆ ಸಹನಶೀಲಳೂ, ವಿಶಾಲ ಗುಣವುಳ್ಳವಳೂ, ವಿಧೇಯಳೂ ಆಗಿದ್ದರೆ, ಕರಾವಳಿ ಕರ್ನಾಟಕದ ಜನಪದ ಮಹಿಳೆ ದಿಟ್ಟ ಸ್ವಭಾವದವಳೂ, ಹೋರಾಟಗುಣದವಳಾಗಿ ಕಾಣಿಸುತ್ತಾಳೆ. ಸ್ತ್ರೀವಾದಿ ಅಧ್ಯಯನಗಳು ಪ್ರಾರಂಭವಾದಾಗಿನಿಂದ ಸಾಹಿತ್ಯದಲ್ಲಿ ಮಹಿಳೆಯನ್ನು ನೋಡುವ ದೃಷ್ಟಿಕೋನಗಳು ಬದಲಾಗಿವೆ.
ಪಿತೃಪ್ರಧಾನ ವ್ಯವಸ್ಥೆಯ ಉತ್ತರ ಕರ್ನಾಟಕ ಜಾನಪದಕ್ಕೂ, ಮಾತೃಪ್ರಧಾನ ವ್ಯವಸ್ಥೆಯ ಕರಾವಳಿ ಕರ್ನಾಟಕದ ಜಾನಪದಕ್ಕೂ ವ್ಯತ್ಯಾಸವಿದೆ. ಇಲ್ಲಿಯ ಮಹಿಳೆ ತಗ್ಗಿ – ಬಗ್ಗಿ ನಡೆದರೆ, ಅಲ್ಲಿಯ ಮಹಿಳೆ ಸಮಾನತೆ ಕೇಳುತ್ತಾಳೆ. ಗಂಡು ಸಂತಾನ ಕೊಡಿಯೆಂದು ಈ ಕಡೆಯ ಜನಪದ ಮಹಿಳೆ ಕೇಳಿಕೊಂಡರೆ, ಹೆಣ್ಣು ಸಂತಾನ ಕೊಡಿಯೆಂದು ಆ ಕಡೆ ಮಹಿಳೆ ವಿನಂತಿಸುತ್ತಾಳೆ. “ಅತ್ತೆ ಮಾವರಿಗಂಜಿ, ಮತ್ತೆ ಮೈದುನಗಂಜಿ” ಇಲ್ಲಿಯ ಜನಪದ ಗರತಿ ಬದುಕಿದರೆ, ಮಲೆಮಾದೇಶ್ವರ ಕಾವ್ಯದ ಸಂಕಮ್ಮ ಆತ್ಮ ಗೌರವದ ಸಂಕೇತವಾಗಿ ಬದುಕುತ್ತಾಳೆ. “ನೀನು ಕಟ್ಟಿದ ತೆರುವ ತಕ್ಕಯ್ಯ, ನನ್ನ ಹಟ್ಟಿಂದಾಚೆ ಕಳುವಯ್ಯ,” ಎಂದು ಪತಿಯನ್ನೇ ಪ್ರಶ್ನಿಸುವ ಸಂಕಮ್ಮ ತಾನು ಭಾಷೆ ಕೊಡುವುದಿಲ್ಲವೆಂದು ಹೇಳುತ್ತಾಳೆ.
ಶಿಷ್ಟ ರಾಮಾಯಣ – ಮಹಾಭಾರತ ಕಾವ್ಯಗಳಿಗಿರುವಂತೆ, ಜನಪದ ರಾಮಾಯಣ ಮಹಾಭಾರತ ಕಾವ್ಯಗಳೂ ಇವೆ. ಪಗಡೆಯಾಟದಲ್ಲಿ ಪಾಂಡವರು ಸೋತಾಗ, ದುರ್ಯೋಧನ ತುಂಬಿದ ಸಭೆಯಲ್ಲಿ ದ್ರೌಪದಿಯ ವಸ್ತ್ರಾಪಹರಣ ಮಾಡಿಸುತ್ತಾನೆ. ದುಶ್ಯಾಸನ ಆ ಅಪಹರಣ ಕಾರ್ಯ ಮಾಡುತ್ತಾನೆ. ಇದು ಶಿಷ್ಟ ಮಹಾಭಾರತದ ದ್ರೌಪದಿಯ ಚಿತ್ರಣ. ಬೀದರ ಜಿಲ್ಲೆಯ ಬುಲಾಯಿ ಹಾಡುಗಳಲ್ಲಿ ದ್ರೌಪದಿಯೇ ಕೌರವರನ್ನು ಪಗಡೆಯಾಟಕ್ಕೆ ಕರೆದು, ಪಗಡೆಯಾಟದಲ್ಲಿ ಸೋಲಿಸಿ ಮರಳಿ ರಾಜ್ಯವನ್ನು ಪಡೆದು ಪಾಂಡವರಿಗೊಪ್ಪಿಸುತ್ತಾಳೆ. ಇಂತಹ ಮಹಿಳಾ ಸಾಧ್ಯತೆಗಳನ್ನು ಮಹಿಳಾ ಜಾನಪದದಲ್ಲಿ ಕಾಣಬಹುದು.
ಜಾನಪದ ಆಯಾಮಗಳು : ೮. ಆನ್ವಯಿಕ ಜಾನಪದ
೧೯೮೦ರಿಂದೀಚೆಗೆ ಸಾಹಿತ್ಯವನ್ನು ನೋಡುವ ದೃಷ್ಟಿಕೋನಗಳು ಬದಲಾದವು. ಸಾಮಾಜಿಕ ಚಳುವಳಿಗಳು ಈ ಜಾಗೃತಿಯನ್ನುಂಟು ಮಾಡಿದವು. ದಲಿತ ಚಳುವಳಿ, ಬಂಡಾಯ ಚಳುವಳಿ, ರೈತ ಚಳುವಳಿ, ಸ್ತ್ರೀವಾದಿ ಚಳುವಳಿ ಕರ್ನಾಟಕಲ್ಲಿ ಬೆಳೆದಂತೆಲ್ಲ ಸಾಹಿತ್ಯ ಸಂಸ್ಕೃತಿಗೆ ಸಂಬಂಧಿಸಿದಂತೆ ಹೊಸ ರೀತಿಯ ಚರ್ಚೆಗಳು ಪ್ರಾರಂಭವಾದವು. ಇದರ ಪ್ರಭಾವ ಜಾನಪದ ಕ್ಷೇತ್ರದ ಮೇಲೂ ಉಂಟಾಯಿತು.
ಜನಪದ ಸಾಹಿತ್ಯದ ಸಂಗ್ರಹಕಾರರು – ಸಂಪಾದಕರೇ ಜಾನಪದ ಕ್ಷೇತ್ರದ ಕೇಂದ್ರವಾಗಿ ಬಿಟ್ಟಿದ್ದರು. ಜಾನಪದವನ್ನು ವೈಭವೀಕರಿಸುವುದೇ ಆ ವಿದ್ವಾಂಸರ ಉದ್ದೇಶವಾಗಿತ್ತು. ಜಾನಪದವೆಂದರೆ ಕೇವಲ ವಿದ್ವಾಂಸರು ಮಾತ್ರವಲ್ಲ. ಅಲ್ಲಿ ಬಹುಸಂಖ್ಯಾತ ಕಲಾವಿದರಿದ್ದಾರೆ. ಮಹಿಳೆಯರಿದ್ದಾರೆ. ಪರ್ಯಾಯ ಸಂಸ್ಕೃತಿಯನ್ನು ಕಟ್ಟಬಲ್ಲ ಶಕ್ತಿ ಸಾಧ್ಯತೆಗಳು ಅಲ್ಲಿವೆಯೆಂಬ ಹೊಸ ಚರ್ಚೆ ಆಧುನಿಕ ಸಂದರ್ಭದಲ್ಲಿ ಪ್ರಾರಂಭವಾಯಿತು. ಆಗ ಜನಪದದ ವಿವಿಧ ಕ್ಷೇತ್ರಗಳು ಅದರ ಒಳ ಹರವುಗಳು ಬಿಚ್ಚಿಕೊಂಡವು. ಜಾನಪದವನ್ನು ಮನಶಾಸ್ತ್ರ, ಸಮಾಜಶಾಸ್ತ್ರ, – ಇತಿಹಾಸ – ಪುರಾಣ – ಮಾನವಶಾಸ್ತ್ರ – ವೈದ್ಯ – ವಿಜ್ಞಾನಿ ಈ ಮುಂತಾದ ಶಿಸ್ತುಗಳೊಂದಿಗೆ ತೌಲನಿಕವಾಗಿ ಅಧ್ಯಯನ ಮಾಡುವ ಕಾರ್ಯ ಪ್ರಾರಂಭವಾಯಿತು. ಇದನ್ನೇ ಆಧುನಿಕ ಆನ್ವಯಿಕ ಜಾನಪದವೆಂದು ಕರೆಯಲಾಗಿದೆ.
ಸಾಂಪ್ರದಾಯಿಕ ಜಾನಪದವಿರುವಂತೆ – ಆಧುನಿಕ ಜಾನಪದವಿದೆ. ಗ್ರಾಮೀಣ ಜಾನಪದದಂತೆ – ನಗರ ಜಾನಪದವಿದೆ. ವಿಧೇಯತೆಯ ಜಾನಪದವಿರುವಂತೆ – ಬಂಡಾಯದ ಜಾನಪದವಿದೆ. ಆರ್ಥಿಕ ಹಿನ್ನೆಲೆಯಲ್ಲಿ, ಜಾಗತೀಕರಣ ನೆಲೆಯಲ್ಲಿ ಜಾನಪದವನ್ನು ವಿಶ್ಲೇಷಿಸುವ ಪ್ರಯತ್ನಗಳು ಇಂದು ನಡೆದಿವೆ. ಊಳಿಗಮಾನ್ಯ ಪದ್ಧತಿಯ ಜಾನಪದದಿಂದ – ಸಮಾಜವಾದಿ ಜಾನಪದದವರಗೆ ಇಲ್ಲಿ ಬೆಳವಣಿಗೆಯಿದೆ. ಅಂತರ್ ಶಿಸ್ತೀಯ ಅಧ್ಯಯನ, ತೌಲನಿಕ ಜಿಜ್ಞಾಸೆ ಇಲ್ಲಿಯಮೆಥಡಾಲಜಿಯಾಗಿದೆ.
ನಗರೀಕರಣ, ಕೈಗಾರೀಕರಣ, ಜಾಗತೀಕರಣದ ನೆಲೆಗಳಿಂದ ಜಾನಪದವನ್ನು ಅಧ್ಯಯನ ಮಾಡಿದಾಗ ಹೊಸ ಹೊಸ ಸಂಗತಿಗಳು ಗೋಚರಿಸುತ್ತವೆ. ತೌಲನಿಕ ಚರ್ಚೆಗಳು ಪ್ರಾರಂಭವಾದಾಗ ಹೊಸ ವಿಷಯಗಳು ಕಾಣಿಸಿಕೊಳ್ಳುತ್ತವೆ. ವಿಶ್ವವಿದ್ಯಾಲಯಗಳ ಕನ್ನಡ ಅಧ್ಯಯನ ವಿಭಾಗಗಳಲ್ಲಿ ಜಾನಪದ ಸ್ನಾತಕೋತ್ತರ ಅಧ್ಯಯನ ಪ್ರಾರಂಭವಾದ ಮೇಲೆ ಅನೇಕ ಸಂಶೋಧಕರು ಬೆಲೆದು ನಿಂತಿದ್ದಾರೆ. ಜಾನಪದ ಅಕಾಡಮಿಯ ಮೂಲಕ, ಜಾನಪದ ಸಮ್ಮೇಳನಗಳ ಮೂಲಕ ಹೊಸ ವಿಷಯಗಳು ಚರ್ಚೆಯಾಗಿವೆ. ಹಂಪಿ ಕನ್ನಡ ವಿಶ್ವವಿದ್ಯಾಲಯದ ಬುಡಕಟ್ಟು ಅಧ್ಯಯನವನ್ನು ಪ್ರಾರಂಭಿಸಿ ಅನೇಕ ಜಾನಪದ ಕೃತಿಗಳನ್ನು ಪ್ರಕಟಿಸಿದೆ. ಕರ್ನಾಟಕ ವಿಶ್ವವಿದ್ಯಾಲಯವು ಪ್ರತಿ ವರುಷ ಜಾನಪದ ಸಮ್ಮೇಳನಗಳಲ್ಲಿ ಮಂಡಿಸಿದ ಪ್ರಬಂಧಗಳನ್ನು ಪುಸ್ತಕ ರೂಪದಲ್ಲಿ ತರುವುದರ ಮೂಲಕ ಮಹತ್ವದ ಕಾರ್ಯವನ್ನು ಮಾಡಿದೆ. ಈ ಎಲ್ಲಾ ಸಂಸ್ಥೆಗಳ ಮೂಲಕ ಬೆಳೆದು ಬಂದ ಯುವ ಚಿಂತಕರು ಜಾನಪದವನ್ನು ಇಂದು ಹೊಸ ಆಯಾಮಗಳಲ್ಲಿ ಕಂಡಿರಿಸಿದ್ದಾರೆ. ಒಂದು ಕಾಲದಲ್ಲಿ ಜಾನಪದ ಇಂದು ವಿಜ್ಞಾನ ಜಾನಪದವಾಗಿದೆ. ತಂತ್ರಜ್ಞಾನದ ಜಾನಪದವಾಗಿದೆ.
ಮಾರ್ಕ್ಸ್‌ವಾದಿ ಚಿಂತಕರು, ಬಂಡಾಯ ದಲಿತ ಲೇಖಕರು, ಸ್ತ್ರೀವಾದಿ ಚಿಂತಕರು ಜಾನಪದವನ್ನು ಅಧ್ಯಯನ ಮಾಡತೊಡಗಿದಾಗ ಸಹಜವಾಗಿಯೇ ಜಾನಪದಕ್ಕೆ ಹೊಸ ಕಾಣ್ಕೆಗಳು ಲಭ್ಯವಾಗಿವೆ. ಜಾನಪದವನ್ನು ಬರೀ ಸಾಹಿತ್ಯವನ್ನಾಗಿ ಅಥವಾ ನಮ್ಮದೆಂಬ ಅಭಿಮಾನದಿಂದ ನೋಡುವುದು ಬೇರೆ. ಜಾಗತೀಕರಣದ ತುರ್ತಿನಲ್ಲಿ ಸಮಾಜವಾದಿ ಚಿಂತನೆಯಲ್ಲಿ ಜಾನಪದವನ್ನು ನೋಡುವುದು ಬೇರೆ. ಇಂದು ಎರಡೂ ರೀತಿಯ ಅಧ್ಯಯನಗಳು, ಚರ್ಚೆಗಳು ಸಾಗಿವೆ. ಭಾವಾವೇಶದಿಂದ, ಭಾವೋದ್ವೇಗದಿಂದ ಜಾನಪದವನ್ನು ನೋಡುವುದಕ್ಕೂ, ವೈಜ್ಞಾನಿಕವಾಗಿ, ವಸ್ತುನಿಷ್ಠವಾಗಿ ಜಾನಪದವನ್ನು ಓದುವುದಕ್ಕೂ ವ್ಯತ್ಯಾಸವಿದೆ.
ಡಾ. ಹಿ.ಶಿ. ರಾಮಚಂದ್ರೇಗೌಡರು ಜಾನಪದವನ್ನು ಸಮಾಜವಾದೀ ನೆಲೆಯಲ್ಲಿ ನೋಡುತ್ತಾರೆ. ಅವರು ತಮ್ಮ ಲೇಖನದಲ್ಲಿ ಹೀಗೆ ಹೇಳುತ್ತಾರೆ. “ನಮ್ಮ ಜಾನಪದ ಕಲ್ಪನೆಯ ಹುಟ್ಟಿನಲ್ಲಿ ಈ ವಿಶೇಷ ವಿಜ್ಞಾನದ ಹಿನ್ನೆಲೆಯಿದೆ. ೧೮ನೇ ಶತಮಾನದ ಕೈಗಾರೀಕರಣವೇ ಜಾನಪದವನ್ನು ಹುಟ್ಟುಹಾಕಿದ್ದು. ಅದುವರೆಗೆ ಎಲ್ಲರ ಸಾಮಾನ್ಯ ವಿಜ್ಞಾನವಾಗಿದ್ದ ಜಾನಪದ ಅಂದು ಸಾಮಾನ್ಯರೆನ್ನುವವರ ಉತ್ಪತ್ತಿಯಾಗಿ ಪರಿಣಮಿಸಿತು. ಇಡೀ ಶತಮಾನ ಉತ್ಪತ್ತಿ ಆಧಾರಿತ ಸಾಮಾಜಿಕ ಪರಿಸ್ಥಿತಿಯಾಗಿ, ಜಾನಪದವನ್ನು ಸಾಮಾನ್ಯರ ಉತ್ಪತ್ತಿ ಎಂತಲೂ, ಕೈಗಾರಿಕಾ ಸಂಶೋಧನೆಯನ್ನು ವಿಶೇಷ ಉತ್ಪತ್ತಿ ಎಂದೂ ಪರಿಗಣಿಸಿತು. ಮೂಲತಃ ಉತ್ಪತ್ತಿಯೇ ಅವರ ಎದುರಿನ ಉದ್ದೇಶವಾದ್ದರಿಂದ ಉತ್ಪತ್ತಿಯ ಮೂಲ, ಅವರ ನೈಪುಣ್ಯ ಮತ್ತು ಅದರ ಆರೋಗ್ಯಕರ ಸಂರಕ್ಷಣೆಯನ್ನು ಮರೆತು, ಕೇವಲ ಕಣ್ಣ ಮುಂದೆ ಲೆಕ್ಕದಲ್ಲಿ ಕಾಂಉವ ಉತ್ಪತ್ತಿಗೆ ಪ್ರಾಧಾನ್ಯತೆಯನ್ನು ನೀಡಿತು. ಕೈಗಾರೀಕರಣ ಪ್ರತಿಕ್ರಿಯೆಯಲ್ಲಿ ಕಾರ್ಮಿಕ ಮತ್ತು ಅವನ ದುಡಿಮೆ ಗೌಣವಾದಂತೆ Folkloreನಲ್ಲಿ Loreಗೆ ಪ್ರಾಧಾನ್ಯತೆ ಬಂದು Folk ಅವಗಣನೆಗೆ ಗುರಿಯಾಯಿತು. ಈ ಹಿನ್ನೆಲೆಯಲ್ಲಿ ಬದುಕಿದ್ದ ಮತ್ತು ಜಾನಪದವನ್ನು ಅರ್ಥಮಾಡಿಕೊಂಡ ಹಳೆಯ ತಲೆಮಾರಿನ ಜಾನಪದಜ್ಞರೆಲ್ಲ Folkloreನಲ್ಲಿ Loreಗೆ ಒತ್ತು ಕೊಡುವುದನ್ನು ನಾವಿಂದು ಅವರ ನಿರೂಪಣೆಗಳಿಂದ ಅರ್ಥಮಾಡಿಕೊಳ್ಳಬಹುದು ಎಂದು ಹೇಳಿದ್ದಾರೆ.* ಡಾ. ರಾಮಚಂದ್ರೇ ಗೌಡರು ಜಾನಪದ ಅಕಾಡೆಮಿ ಅದ್ಯಕ್ಷರಾಗಿದ್ದಾಗ ಜಾನಪದದ ಹೊಸ ಬಾಗಿಲುಗಳನ್ನು ತೆರೆದರು.
ಜಾನಪದಕ್ಕೂ ಕೈಗಾರೀಕರಣಕ್ಕೂ ವಿರುದ್ಧವೆಂದು ತಿಳಿದ ಮನಸ್ಸುಗಳು. ಇಂತಹ ಹೊಸ ತಲೆಮಾರಿನ ಚಿಂತಕರಿಂದ ಹೊಸ ಚರ್ಚೆಯನ್ನು ಪ್ರಾರಂಭಿಸಿದವು. ಇದರ ಅವದಿಯಲ್ಲಿ ನಡೆದ ವಿಚಾರ ಸಂಕೀರ್ಣಗಳಲ್ಲಿ ದಲಿತ – ಬಂಡಾಯ ಲೇಖಕರು, ಮಾರ್ಕ್ಸ್‌ವಾದಿ ಸ್ತ್ರೀವಾದಿ ಲೇಖಕರು ಭಾಗವಹಿಸಿ ಜಾನಪದದ ಹೊಸ ಸಾಧ್ಯತೆಗಳ ಬಗೆಗೆ ಚರ್ಚಿಸಿದರು.
ಬೀಸುವುದು – ಕುಟ್ಟುವುದು ಕಡಿಮೆಯಾದ ಮೇಲೆ ಜಾನಪದ ಸತ್ತೇ ಹೋಯಿತೆಂದು ಬಡಬಡಾಯಿಸಿದವರೂ ಇದ್ದಾರೆ. ಆದರೆ ಜಾನಪದ ಎಂದಿಗೂ ಸಾಯುವುದಿಲ್ಲವೆಂದು ಹೊಸ ವಿಮರ್ಶೆ ಸ್ಪಷ್ಟಪಡಿಸಿತು. ಜಾನಪದ ಆಚರಣೆಗಳಿಗೂ ಜಾತಿಪದ್ಧತಿಗೂ ಸಂಬಂಧವಿದೆಯೆಂದು ವಾದಿಸಿದ ಹೊಸ ಚಿಂತಕರು ಜಾನಪದದ ಮೂಲಕವೇ ಜಾತಿ ವ್ಯವಸ್ಥೆಯನ್ನು ಹೊಡೆದೋಡಿಸುವ ಆಶಯಗಳನ್ನು ಮಂಡಿಸಿದರು. ಅದೇ ರೀತಿ ವರ್ಗ ಹೋರಾಟದ ನೆಲೆಗಳನ್ನು ಕಟ್ಟಿಕೊಟ್ಟ ಮಾರ್ಕ್ಸ್‌ವಾದಿ ಚಿಂತಕರು ಜಾನಪದವನ್ನು ಬೇರೆ ರೀತಿಯಾಗಿ ಅಥ್ಯೆಸಿದರು.
ಇಪ್ಪತ್ತನೇ ಶತಮಾನದಲ್ಲಿ ವಸಾಹತೀಕರಣ ಕೊನೆಗೊಂಡರೆ, ಇಪ್ಪತ್ತೋಂದನೇ ಶತಮಾನದಲ್ಲಿ ಜಾಗತೀಕರಣ ತೀವ್ರಗೊಂಡಿತು. ವಸಾಹತೀಕರಣಕ್ಕಿಂತ ಜಾಗತೀಕರಣ ಹೆಚ್ಚು ಅಪಾಯಕಾರಿ. ಆಗ ವೈರಿ ಎದಿರಿಗಿದ್ದ, ಈಗ ವ್ಯೆರಿ ಕಣ್ಣಿಗೆ ಕಾಣಿಸುತ್ತಿಲ್ಲ. ಆತ ನಮ್ಮೊಳಗಡೆಯೇ ನುಸುಳಿಬಿಟ್ಟಿದ್ದಾನೆ. ಆ ವೈರಿಯನ್ನು ಹೊರತೆಗೆದು ನಮ್ಮೊಳಗನ್ನು ಶುದ್ಧೀಕರಿಸಿಕೊಳ್ಳಬೇಕಾದರೆ ಜಾನಪದ ದೇಸಿ ಚಿಂತನೆ ಅನಿವಾರ್ಯವಾಗಿದೆ.
ಜಾನಪದವು ನೈಸರ್ಗಿಕ ಸಂಪತ್ತನ್ನು ಬಳಸಿಕೊಂಡು ಜನಸಮುದಾಯವನ್ನು ಬೆಳೆಸಿದರೆ, ಜಾಗತೀಕರಣವು ನಿಸರ್ಗಸಂಪತ್ತನ್ನು ಲೂಟಿ ಮಾಡಿ ಬಡವರನ್ನು ನಾಶಗೊಳಿಸುತ್ತದೆ. ಜನಪದರ ಉತ್ಪಾದನೆಗಳು ಪರಿಸರ ಸ್ನೇಹಿಯಾಗಿದ್ದರೆ, ಜಾಗತೀಕರಣದ ಉತ್ಪನ್ನಗಳು ಪರಿಸರ ಮಾರಕವಾಗಿವೆ. ಜಾನಪದ ಜೀವನ ಶೈಲಿ ಉಳಿಸಿ ಬೆಳೆಸಿದರೆ ಜಾಗತೀಕರಣದ ಜೀವನ ಶೈಲಿ ಬಳಸಿ, ಬಿಸಾಡುತ್ತದೆ. ಜನಪದರ ಆದರ್ಶ ಜೀವಸಂಕುಲವನ್ನು ಬೆಳೆಸಿದರೆ, ಜಾಗತೀಕರಣದ ಆದರ್ಶ ಶ್ರೀಮಂತ ಮನುಷ್ಯರನ್ನು ಬೆಳೆಸುವುದಾಗಿದೆ. ಜಾನಪದವು ಸ್ಥಳೀಯವಾದುದ್ದನ್ನು ಗೌರವಿಸಿದರೆ, ಜಾಗತೀಕರಣವು ಅದನ್ನು ತುಚ್ಛೀಕರಿಸುತ್ತದೆ. ಈ ರೀತಿಯ ತೌಲನಿಕ ಅಧ್ಯಯನಗಳು ಇತ್ತೀಚೆಗೆ ಪ್ರಾರಂಭವಾಗಿವೆ.

* ಸುವರ್ಣ ಜಾನಪದ-ಜಾನಪದ ಮತ್ತು ಯಕ್ಷಗಾನ ಅಕಾಡೆಮಿ, ಬೆಂಗಳೂರು ಸಂ. ಡಾ.ಹಿ.ಶಿ. ರಾಮಚಂದ್ರೇಗೌಡ, ಪುಟ ೫೪೧.
ಜಾನಪದ ಆಯಾಮಗಳು : ೯. ಸಮಾರೋಪ
ಜನಪದ ಸಾಹಿತ್ಯದ ಸೃಜನಶೀಲ ಪ್ರಕಾರಗಳ ಅಧ್ಯಯನ ಈಗಾಗಲೇ ನಡೆದಿದೆ. ಆದರೆ ಜನಪದ ಸೃಜನೇತರ ಸಾಹಿತ್ಯ ಕುರಿತ ಚಂತನೆ, ವೈಚಾರಿಕ ಜಾನಪದದ ಹುಡುಕಾಟ ಇನ್ನೂ ನಡೆಯಬೇಕಾಗಿದೆ. ಜನಪದರು ಕೇವಲ ಕವಿಗಳು ಮಾತ್ರವಾಗಿರದೆ, ಅವರು ಕುಶಲಕರ್ಮಿಗಳಾಗಿದ್ದರು, ಕೃಷಿಕರಾಗಿದ್ದರು, ವಿಚಾರವಾದಿಗಳಾಗಿದ್ದರು, ಸಂಸ್ಕೃತಿ ಚಿಂತಕರಾಗಿದ್ದರು, ಪರಿಸರ ಪ್ರೇಮಿಗಳಾಗಿದ್ದರು. ತಮ್ಮದೇ ಆದ ತಂತ್ರಜ್ಞಾನವನ್ನು ಕಂಡುಕೊಂಡವರಾಗಿದ್ದರು. ಇಂತಹ ಜಾನಪದ ಆಯಾಮಗಳನ್ನು ಕುರಿತು ಇಂದು ಹೆಚ್ಚಿನ ಅಧ್ಯಯನವಾಗಬೇಕಾಗಿದೆ.
ಜನಪದ ಕಾವ್ಯ, ಕತೆ, ಸಣ್ಣಾಟ, ದೊಡ್ಡಾಟಗಳಲ್ಲಿ ದಟ್ಟವಾದ ಜೀವನಾನುಭವ ಹಾಗೂ ಮಧುರ ಭಾವನೆಗಳಿದ್ದರೆ, ಸೃಜನೇತರ ಹಾನಪದದಲ್ಲಿ ಬಹುಮುಖ್ಯವಾದ ಚಿಂತನೆಗಳಿವೆ. ಇಂದಿನ ಜಾಗತೀಕರಣಕ್ಕೆ ಪರ್ಯಾಯವಾಗಿ ನಿಲ್ಲಬಲ್ಲ ಶಕ್ತಿ ಜಾನಪದ ಆಯಾಮಗಳಿಗಿದೆ. ಈ ಹಿನ್ನೆಲೆಯಲ್ಲಿ ವೈಚಾರಿಕ ಜಾನಪದವನ್ನು ಬೆಳೆಸಬೇಕಾಗಿದೆ; ಬಂಡಾಯ ಜಾನಪದವನ್ನು ಕಂಡುಕೊಳ್ಳಬೇಕಾಗಿದೆ. ಸ್ತ್ರೀವಾದಿ ಜಾನಪದವನ್ನು ಕಟ್ಟಿಕೊಳ್ಳಬೇಕಾಗಿದೆ.
ನಗರ – ಹಳ್ಳಿ , ಶಿಷ್ಟ – ಜಾನಪದ, ಶಿಕ್ಷಿತ – ಅಶಿಕ್ಷಿತ ಈ ಪದಗಳನ್ನು ಇದುವರೆಗೆ ವಿರುದ್ಧಾರ್ಥದ ಪದಗಳೆಂದು ಬಳಸಲಾಗಿದೆ. ಆದರೆ ಇವು ವಿರುದ್ಧಾರ್ಥದ ಪದಗಳಾಗಿರದೆ, ಪೂರಕ ಪದಗಳಾಗಿವೆ; ಪರ್ಯಾಯ ಹುಡುಕಾಟಗಳಾಗಿವೆ. ನಗರಗಳಲ್ಲಿಯೇ ಸ್ಲಮ್‌ಗಳಿವೆ; ಹಳ್ಳಿಗಳಲ್ಲಿ ನಗರದ ಫ್ಯಾಷನ್ ಬಂದಿದೆ. ಶಿಷ್ಟ, ಜಾನಪದದತ್ತ ಆಕರ್ಷಿತವಾಗಿರದೆ; ಜಾನಪದ ಶಿಷ್ಟವಾಗಿ ಬೆಳೆಯತೊಡಗಿದೆ. ಅನೇಕ ಶಿಕ್ಷಿತರಲ್ಲಿ, ಅಶಿಕ್ಷಿತರಲ್ಲಿರುವ ಜಾಣ್ಮೆ – ಪ್ರತಿಭೆ ಕಾಣಿಸುತ್ತಿಲ್ಲ. ಹೀಗಾಗಿ ಈ ವರ್ಗೀಕರಣವನ್ನು ವಿರುದ್ಧ ದಿಕ್ಕಿನಲ್ಲಿ ನೋಡದೆ, ಪರ್ಯಾಯ ಮಾರ್ಗವಾಗಿ ಗಮನಿಸಬೇಕಾಗಿದೆ.
ಹೀಗಾಗಿ ಶಿಷ್ಟ ಜಾನಪದವೆಂಬುವುಗಳು ಒಂದಕ್ಕೊಂದು ಪೂರಕವಾಗಿ, ಕೆಲವೊಮ್ಮೆ ಪರ್ಯಾಯವಾಗಿ ಬೆಳೆದುಕೊಂಡು ಬಂದ ಸಾಂಸ್ಕೃತಿಕ ಬೆಳವಣಿಗೆಗಳಾಗಿವೆ. ಪ್ರಾಚೀನ ಕಾಲದಲ್ಲಿ ಇವು ದೇಶಿ – ಮಾರ್ಗದ ಹೆಸರಿನಲ್ಲಿ ಗುರುತಿಸಲ್ಪಟ್ಟಿವೆ. ಸಮಾಜ ವಿಜ್ಞಾನಿಗಳು “ದೇಶಿ” ಯನ್ನು “Little Tradition” ಎಂದೂ “ ಮಾರ್ಗ” ವನ್ನು “Great Tradition “ ಎಂದು ಕರೆದಿದ್ದಾರೆ. ಆದರೆ ಇದು ಸಮರ್ಪಕವಲ್ಲ. ಇಲ್ಲಿ ಯಾವುದೂ ಒಂದಕ್ಕೊಂದು ಸಣ್ಣದೂ ಅಲ್ಲ, ದೊಡ್ಡದೂ ಅಲ್ಲ, ಒಂದಕ್ಕಿಂತ ಇನ್ನೊಂದು ಕನಿಷ್ಟವೂ ಅಲ್ಲ, ಶ್ರೇಷ್ಠವೂ ಅಲ್ಲ. ಬದುಕೆಂಬುದು ಬಹುಶಿಸ್ತುಗಳ ಅಧ್ಯಯನವಾದುದರಿಂದ ಇವೆಲ್ಲವುಗಳನ್ನು ಬದುಕಿನ ಬಹುಮುಖಿ ನೆಲೆಗಳೆಂದು ತುರುತಿಸುವುದು ಹೆಚ್ಚು ಸೂಕ್ತವಾಗಿದೆ. ಜನಪದರ ಅನೇಕ ಗಾದೆಮಾತುಗಳು, ಪಡೆನುಡಿಗಳು, ಶಿಷ್ಟರ ಕಾವ್ಯದಲ್ಲಿ ಬೇರೆ ರೂಪದಲ್ಲಿ ಬಳಕೆಯಾಗಿರುವುದನ್ನು ಕಾಣಬಹುದಾಗಿದೆ.
“ದಂಡು ನೋಡಾಕ – ಬಂದ್ರ ದಂಡಿ ಹೊರಸಿದರು” ಎಂಬ ಜನಪದರ ಗಾದೆ ಪಂಪನ ಕಾವ್ಯದಲ್ಲಿ ಹೀಗೆ ಬಳಕೆಯಾಗಿದೆ. “ಪಡೆನೋಡಲ್ ಬಂದವರಂ ಗುಡಿವೊರಿಸಿದ ವೊಲಾಯ್ತು”. ಇಂತಹ ಅನೇಕ ಉದಾಹರಣೆಗಳನ್ನು ಶಿಷ್ಟ ಜಾನಪದಗಳ ಕೊಡುಕೊಳ್ಳುವಿಕೆಯ ವಿಷಯದಲ್ಲಿ ಉದಾಹರಿಸಬಹುದಾಗಿದೆ.
ಜೀವನ ಮೌಲ್ಯಗಳನ್ನು ನಿರೂಪಿಸುವಲ್ಲಿ ಜಾನಪದದ ಕೊಡುಗೆ ಅಪಾರವಾದುದಾಗಿದೆ. ಪ್ರೀತಿ, ಅಂತಃಕರಣ , ತಾಳ್ಮೆ, ತ್ಯಾಗ, ಸ್ನೇಹದಂತಹ ಮೌಲ್ಯಗಳು ಇಲ್ಲಿ ಎಲ್ಲ ಕಾಲಕ್ಕೂ ಮನ್ನಣೆ ಪಡೆಯುತ್ತಲೇ ಬಂದಿವೆ. ವೈದಿಕೇತರ ಸಂಸ್ಕೃತಿಯನ್ನು ಪಡೆಯುತ್ತಲೇ ಬಂದಿವೆ. ವೈದಿಕೇತರ ಸಂಸ್ಕೃತಿಯನ್ನು ಕಟ್ಟಿ ನಿಲ್ಲಿಸುವಲ್ಲಿ ಜಾನಪದ ಬಹುದೊಡ್ಡ ಪಾತ್ರ ವಹಿಸಿದೆ. ಕೃಷಿಕರು, ದುಡಿಯುವವರು, ದಲಿತರು, ಮಹಿಳೆಯರು ಇಲ್ಲಿಯ ಮುಖ್ಯ ಕೇಂದ್ರವಾಗಿದ್ದಾರೆ. ಜಾಗತೀಕರಣಕ್ಕೆ ಪರ್ಯಾಯವಾಗಿ ಬೆಳೆಯಬಲ್ಲ ಶಕ್ತಿ ಇವರಲ್ಲಿದೆ. ಈ ಕಾರಣದಿಂದ ಜಾನಪದ ಆಯಾಮಗಳ ಮರುಚಿಂತನೆ ನಡೆಯಬೇಕಾಗಿದೆ.

